
የበረን
ዳ ታይልስ ኤጋ መደበኛ ኮልሞ

ከፍላጎት ጋር የተጣጣመ  ... ወደ ገጽ 4 ዞሯል “የሰላም ስምምነቱ  ... ወደ ገጽ 4 ዞሯል

ዘላቂ ሰላም ... ወደ ገጽ 4 ዞሯል

ፋንታነሽ ክንዴ

በሕዝብ መራር ትግልና የለውጥ ፍላጎት በነበራቸው 
ኃይሎች ጥረት ከዓመታት በፊት አገራዊ ለውጥ መጥቷል። 
ከለውጡ ማግስት በርካታ ተስፋ ሰጪ ተግባራት 
የመከናወናቸውን ያህል ጥቅማቸው የተነካባቸው አካላት 
በየቦታው የሚፈጥሩት ግጭት ግን ሕዝቡን እረፍት ነስቶት 
ቆይቷል። መንግሥትም ሙሉ አቅሙን በስትራቴጂካዊ 
እቅዶች ላይ እንዳያተኩር እንቅፋት ፈጥሯል። 

በተለይ በሰሜን ዕዝ ላይ የተፈጸመውን ጥቃት 
ተከትሎ የተፈጠረው የሰሜኑ ጦርነት የበርካቶችን 
ሕይወት ቀጥፏል፤ ለአካል ጉዳት እንዲዳረጉ፣ ከቀያቼው 
እንዲፈናቀሉና ለተለያዩ ችግሮች እንዲጋለጡ አድርጓል።  
በኢትዮጵያ መንግሥትና በሕወሓት መካከል የተፈረመው  
የሰላም ስምምነት እንደ አገር ሰላም ለማስፈን ትልቅ ተስፋ 

ዘላቂ ሰላም የመንግሥትን ቁርጠኝነትና ያልተገደበ 
የዜጎችን ተሳትፎ ይሻል

የተጣለበት ሲሆን፤ አሁን ላይ በወለጋና በሌሎችም 
አካባቢዎች የሚስተዋለው አለመረጋጋት ግን አሁንም 
ብዙዎችን ለሕይወት መጥፋትና ለችግር እየዳረገ ይገኛል።

የዘርፉ ምሁራንም መንግሥትና ሕዝብ እጅና ጓንት 
ሆነው በመሥራት ዘላቂ ሰላም ማስፈን ካልተቻለ ነገ 
ልንወጣው ወደማንችለው ችግር ልንገባ እንደምንችል 
በመወትወት ላይ ናቸው።

በድሬዳዋ ዩኒቨርሲቲ የፖለቲካል ሳይንስና ዓለም 
አቀፍ ግንኙነት መምህርና ተመራማሪ አቶ ሱራፌል 
ጌታሁን እንደሚሉት፤ ዘላቂ ሰላም ማስፈን ከመንግሥት 
ብቻ የምንጠብቀው ሳይሆን የሁላችንንም ኃላፊነት 
መወጣት የሚጠይቅ ነው። በተለያዩ አገሪቱ ክፍሎች 
በሚፈጠር የሰላም መደፍረስ ብዙዎች ከቀያቸው 
እንዲፈናቀሉና ለተለያዩ ችግሮች እንዲጋለጡ አድርጓል። 
ለሰላም መስፈን በግንባር ቀደምነት የማንሠራና ሰላምን 

የማንንከባከብ ብሎም የማንጠብቅ ከሆነ ሁላችንም  
ተመሳሳይ ችግር ውስጥ መግባታችን አይቀርም።

ስለዚህ መንግሥት ዜጎችን ከታጠቁ ኃይሎች 
መጠበቅና የዜጎችን በሰላም ወጥቶ መግባት የማረጋገጥ 
ኃላፊነት እንዳለበት የሚገልጹት ምሁሩ፤  ሰላም ሲደፈርስ 
በዋናነት የሚጎዱት ንፁሃን  በመሆናቸው የሃይማኖት 
አባቶችና የአገር ሽማግሌዎችም ኃላፊነታቸውን በአግባቡ 
ሊወጡ ይገባል ይላሉ። 

አንድ አካባቢ ላይ ችግር የሚፈጥሩ አካላት ከሕዝቡ 
የተሰወሩ ስለማይሆኑ አጥፊዎችን አሳልፎ በመስጠትና 
የአካባቢውን ሰላም በማስጠበቅ በኩል ያለውን የማይተካ 
ሚና በመረዳት ሕዝቡን የመፍትሔው አካል ለማድረግ 
መንቀሳቀስ አስፈላጊ መሆኑንም አመላክተዋል።

በመንግሥት መዋቅር ውስጥም ሆነ የአጥፊዎችን 

ጽጌረዳ ጫንያለው 

አዲስ አበባ፡- የሰላም ስምምነቱ በአገሪቱ ሰላም 
እንዲሰፍንና ዜጎችም ወደ ሥራ እንዲገቡ እያደረገ 
በመሆኑ ለስኬታማነቱ የአለም አቀፍ ማህበረሰብ በቻለው 
ሁሉ ሊደግፍ እንደሚገባ የአትላንቲክ ካውንስል አፍሪካ 
ሴንተር ባልደረባና የአለም ባንክ አማካሪ አቶ ገብርኤል 
ንጋቱ አስታወቁ። 

አቶ ገብርኤል ከኢትዮጵያ ፕሬስ ድርጅት ጋር 
በነበራቸው ቆይታ እንደተናገሩት፤ በመንግስትና 
በሕወሓት መካከል የተደረሰው የሰላም ስምምነት 
በጦርነት፣ በድርቅ የተጎዱ ዜጎችን ስቃይ ለማስታገስ 
ትልቅ ምዕራፍ ነው። 

“የሰላም ስምምነቱ ውጤት እያመጣ በመሆኑ የአለም 
አቀፉ ማህበረሰብ ሊደግፈው ይገባል”

        - አቶ ገብርኤል ንጋቱ 
    የአትላንቲክ ካውንስል አፍሪካ ሴንተር ባልደረባ

ለምለም መንግሥቱ

አዲስ አበባ፡- የኢትዮጵያ ግብርና ከጊዜ ወደ 
ጊዜ እያደገ የመጣ ቢሆንም ከፍላጎት ጋር የተጣጣመ 
ምርታማነት ላይ በትኩረት መሥራት እንደሚጠበቅ 
በግብርናው ዘርፍ በማማከር እየሰሩ የሚገኙት ዶክተር 
አበራ ደሬሳ አስታወቁ።

በኢትዮጵያ የግብርና እንቅስቃሴ ዙሪያ ከአዲስ 
ዘመን ጋዜጣ ጋር ቆይታ ያደረጉት ዶክተር አበራ ደሬሳ 
እንደገለጹት፤ የኢትዮጵያ ግብርና እኤአ በ2002 ስድስት 
ሚሊየን ቶን ሰብል ነበር የሚመረተው። አሁን ላይ 
ደግሞ እስከ 42 ሚሊየን ቶን ለማምረት ታቅዷል። ይሄ 
የግብርናውን እድገት ያሳያል። እድገቱ ያልታየ

ከፍላጎት ጋር የተጣጣመ 
ምርታማነት ላይ መሥራት 

እንደሚገባ ተጠቆመ

ወደ ውሃ አካላት የሚለቀቁ 
ኬሚካሎች በውሃ ውስጥ ሀብቶች 

ላይ አደጋ እየደቀኑ ነው

ዶክተር ኢንጂነር ሃብታሙ ኢተፋ

በጋዜጣው ሪፖርተር

አዲስ አበባ፡-  ተንቀሳቃሽ ንብረትን ዋስትና 
በማስያዝ የብድር አገልግሎት ማግኘት የሚያስችለው 
አዋጅ በቅርቡ ይፋ እንደሚደረግ የብሔራዊ ባንክ ገዢ 
ዶክተር ይናገር ደሴ ገለጹ።

የገንዘብ ሚኒስቴር፣ የፕላንና ልማት ሚኒስቴር እና 
የገቢዎች ሚኒስቴር ከክልል የፕላን፣ የገንዘብና የገቢ 
ቢሮዎች ጋር የሚደረገው የምክክር መድረክ  በአርባ 
ምንጭ ከተማ ተካሂዷል።

በዚሁ ወቅት የፋይናንስ ተደራሽነትን እና ተንቀሳቃሽ 
ንብረትን በዋስትና በማስያዝ የብድር አገልግሎት ማግኘት 
የሚያስችለውን አዋጅ በማስመልከት ገለጻ ያደረጉት 
የብሔራዊ ባንክ ገዢው፣ አዋጁ በተለይም ገጠራማውን 
የአገሪቱ አካባቢ ተጠቃሚ ያደርጋል ብለዋል።

በኢትዮጵያ ውስጥ የሚገኙ ባንኮች እስከአሁን ከ330 
ሺህ ለማይበልጡ ስዎች ብቻ ብድር መስጠታቸውን 
ገልጸዋል።

በተያያዘ የማይክሮ ፋይናንስ ተቋማት ከ6 ሚሊዮን 
በላይ ለሚሆኑ ዜጎች ብድር መስጠታቸውን ገልጸዋል። 
በአገሪቷ ካሉት ዜጎች አንጻር ብድር የወሰዱ ዜጎች እጅግ 
አነስተኛ መሆናቸውንም አንስተዋል። ለዚህም የብድር 
ዋስትና ቋሚ ንብረት ላይ ትኩረት በማድረጉ ነው 
ብለዋል።

አሁን ላይ ይህን ችግር ለመፍታት ተንቀሳቃሽ 
ንብረትን በዋስትና በማስያዝ የብድር አገልግሎት 
የሚሰጥበት አዋጅን ተግባራዊ ለማድረግ ዝግጅት 

መጠናቀቁን ነው የጠቆሙት።
በዚህም በተለይ አርብቶ አደሩ እና አርሶ አደሩ 

እንስሳትን፣ ግመሎችን ፣ የግል ደኖችን፣ የመሬት 
መጠቀሚያ ደብተሮችን እና የመሬት መብትን በማስያዝ 
እና በሌሎችም ብድር ማግኘት የሚችል መሆኑን 
ጠቁመዋል።

ይህ አዋጅም በቅርቡ በሶማሌ ክልል ጅግጅጋ ከተማ 
ይፋ እንደሚደረግም ገልጸዋል። ይህ አዋጅም ምርትና 
ምርታማነትን ከማሳደግ አንጻር ከፍተኛ ጠቀሜታ ያለው 
መሆኑንም ተናግረዋል።

ተንቀሳቃሽ ንብረትን ዋስትና በማስያዝ የብድር አገልግሎት 
ማግኘት የሚያስችለው አዋጅ በቅርቡ ይፋ ይደረጋል

- በኢትዮጵያ ከባንኮች ብድር የወሰዱ ዜጎች ከ330 ሺህ አይበልጡም

በየአካባቢው የሚገኙ የባንክ ቅርንጫፎችና 
የማይክሮ ፋይናንስ ተቋማትም ዝግጅት እየተደረገ 
መሆኑንም ጠቁመዋል።

ኢዜአ እንደዘገበው፤ በምክክር መድረኩ ላይ 
የገንዘብ ሚኒስትር አህመድ ሽዴ፣ የፕላንና ልማት 
ሚኒስትር ዶክተር ፍጹም አሰፋ፣ የገቢዎች ሚኒስትር 
አይናለም ንጉሴ፣ የብሔራዊ ባንክ ገዥ ዶክተር ይናገር 
ደሴ ፣ የደቡብ ክልል ርዕሰ መስተዳድር ርስቱ ይርዳው 
እና ሌሎችም ከፍተኛ የፌደራል እና የክልሎች የሥራ 
ኃላፊዎች ተሳትፈዋል ።

ሞገስ ተስፋ

ጓደኛሞቹ ከዩኒቨርሲቲ ተመርቀው  በመንግስት ስራ 
መቀጠርን አላሰቡም፤  ከምረቃ በኋላ  በምን አይነት ስራ 
መሰማራት እንዳለባቸው  ያስባሉ። አንድ ቀን ሃሳባቸው 
ወደ ተግባር ተቀየረ። ተከራይተው በሚኖሩባት ትንሽዬ 
ቤት ትልቁ ሃሳብ በተግባር ታየ። የማይነጥፍ ትጋትና 
ብርታት ዛሬ ላይ ለበርካቶች የይቻላል ተምሳሌት 
ሆነ። በዩኒቨርሲቲ የተጀመረ ጓደኝነት ዛሬ ላይ ትልቅ 
የኢንቨስትመንት አጋርነትን ፈጠረ።  

በሀዋሳ ከተማ አስተዳደር ኦስሎው የተባለ ድርጅት 
መስርተው ለበርካቶች የስራ ዕድል ፈጥረው እየሰሩ 
የሚገኙት ጓደኛሞች  ስራ ለመስራት ትልቁ መነሻ ካፒታል 
ሃሳብ ነው ይላሉ። ዛሬ ላይ ለደረሱበት አቅሙ ሃሳብ 
ስለመሆኑ ተግባራቸው አስረጂ ምክንያት ነው። 

የኦስሎው ድርጅት ስራ አስኪያጅ ወጣት ረዳኸኝ 
ተስፋዬ ለኢትዮጵያ ፕሬስ ድርጅት እንደገለጸው፤ 
ማህበሩን የመሰረቱት ሶስት ወጣቶች ናቸው። ከጅማ፣ 
ከዲላና ከሀዋሳ ዩኒቨርሲቲ ተመርቀው የመሰረቱት 
ድርጅት የስራ ውጥኑ ከ2008 ዓ.ም ጀምሮ ሲሆን ወደስራ 
በስፋት የገቡት ከ2011 ጀምሮ ነው። ኦስሎው የሲዳምኛ 
ቃል ሲሆን ትርጉሙም ደስታ ማለት ነው። 

ወጣት ረዳኸኝ፤ በሜካኒካል ኢንጂነሪንግ የተመረቀ 
ሲሆን፤ ሁለቱ ጓደኛሞቹ ደግሞ በኢኮኖሚክስና በሲቪል 
ምህንድስና የተመረቁ ናቸው። ከዩኒቨርሲቲ ተመርቆ 
በመንግስት ስራ ተቀጥሮ የመስራት ዕድሉ በጣም የጠበበ 
ስለነበር  በኮንስትራክሽን፣ እርሻ፣ ኬሚካልና ዲተርጀንት 
ላይ የሚሰራ ኦስሎው  የተባለ ድርጅት  መመስረታቸውን 
ተናግሯል።   

ስራውን ሲጀምሩ ከመቀጠርና ከወር ደመወዝ  
የተሻለ ስራ ለመስራት አልመው መሆኑን የገለጸው ወጣት 
ረዳኸኝ፤ 50 ሺ ብር ባልሞላ ካፒታል የተጀመረው ስራ 
ዛሬ ላይ 20 ሚሊየን ብር መድረሱን ይናገራል።  አሁን 
የደረሱበት ደረጃ   እንዲሁ አልጋ በአልጋ ሳይሆን በርካታ 
ተስፋ አስቆራጭ ፈተናዎችን በጽናት በማለፍ እንደሆነም 
ተናግሯል። ኪሳራ ያጋጥማል፣ በስራ ላይ አለመተማመን 
ይከሰታል፤ በዚህ ሰበብ እስከመተው የሚያደርስ ፈተና 
ነበር። ይህን ሁሉ አልፎ ለዚህ ስራ መድረስ ትልቅ ስኬት 
ስለመሆኑ የገለጸው ስራ አስኪያጁ፤  ስራ ሲጀመር እንዲሁ 
በተደላደለ ሁኔታ ሳይሆን በብዙ ኪሳራ የሚታጀብ 
ይሆናል። 

የስራ ቦታቸውን ማደሪያቸው አድርገው በቁርጠኝነት 
ለመቀየር ተግተዋል። ቢያንስ ከመንግስት  ጋር ተዋውቀው 
የመስሪያ ቦታ ለማግኘት አምስት አመት ፈጅቶባቸዋል። 
ስራ ተጀምሮ እስከ ሶስት አመት ትርፍ ላይኖር ችላል። 
ቢያንስ ስራውን ማስኬድ  አስፈላጊ ነው። በኮሮና ወቅት 
ፈሳሽ የእጅ ሳሙናዎችን፣ የቤት ንጽህና መጠበቂያ፣ 
ሳኒታይዘር፣ አልኮል በማምረት  ተጠቃሚ እንደነበሩ 
ገልጸዋል። 

ለቋሚ ሰራተኞች በትንሹ መቶ ሺህ ብር ደመወዝ 
ወጪ ያደርጋሉ። በተጨማሪም በኮሚሽን ያሰራሉ። 
ሁልጊዜም ቢዝነስ ሲሰራ ትርፍ እንዳለው ሁሉ ኪሳራውን 
ጭምር መገንዘብ አስፈላጊ ነው። በዚህም በመቻቻልና 
በመተማመን የስራ ሃሳብ በመፍጠር ተግተው በመስራት 
ላይ ናቸው። 

የድርጅቱ መስራችና አባል በድሉ በቀለ እንዳለው፤ 
በፔሮል በቋሚነት ደመወዝ የሚከፈላቸው ከ30 በላይ 
ሰራተኞች አሉ። ውክልና ተሰጥቷቸው በኦሮሚያ፣ 
ሆሳዕና፣ ወላይታ፣ ውክልና ወስደው ምርቱን የሚሸጡ 
ሰዎች አሉ። ቅድሚያ ማህበረሰቡን ማገልገልና ጥሩ ስም 
በመትከል አስተማማኝ የቢዝነስ መስመር መዘርጋት 
ቅድሚያ የሰጡት ተግባር ነው።  የምርት ጥራት ማረጋገጫ 
እንደተሰጣቸውም ተናግሯል።

ፈተናው አሁንም አለ፤ የጽዳት እቃዎችን ለማዘጋጀት 
የሚጠቅሙ ግብዓቶች የሚገቡት ከውጭ ነው። ድርጅቱ 
ከ50 በላይ ሰራተኞች አሉት። ለእነሱ ደመወዝ ከፍሎ 
ማሰራት ስኬት ነው። በሀዋሳ ከተማ አትክልት መትከያ 

ፋይበር ግላስ፣ ሀዋሳን እወዳታለሁ፣ ለብሔር ብሔረሰቦች 
በዓል የሲዳማ ክልል መለያ የሆነውን ሰርተው 
ማበርከታቸውን ይናገራል።

210 ካሬ ሜትር ላይ የስራ ቦታቸውን ያደረጉት 
ወጣቶቹ፤ በመስሪያ ቦታቸው ውስጥ ራሳቸውን ችለው 
ኢንዱስትሪ ሆነው ሊመረቱ የሚችሉ ከ20 በላይ ምርቶች 
እንደሚያመርቱበት የገለጸው በድሉ፤ እነዚህ ምርቶች 
ራሳቸውን ችለው ኢንዱስትሪ እንዲሆኑ መንግስት 
የማስፋፊያ ቦታ እንዲሰጣቸውም ጠይቋል።

ስራ ጀምሮ መተው ሳይሆን ለሌሎች ስራ ፈላጊዎች 
አርአያ መሆንን አላማ አድርገው ስራ መጀመራቸውን 
የገለጸው የኦስሎው መስራችና አባሉ፤ የስራ መነሻ  
ካፒታላቸውን ያገኙት  ከቤተሰባቸው ነው።  ምርት 
ማምረት ብቻ ሳይሆን ትልቁ ፈተና ምርቱን መሸጥ ነው።  
ትግስት በመውሰድ  ኪሳራውን በመቋቋም ለባለሱቆች 
በማከፋፈል የምርቱን  ጥራት ህብረተሰቡ እንዲገነዘብ 
የማድረግ ስራ መስራታቸውንም አስታውሷል።

 ገበያው በራሱ እየፈለገ እንዲመጣ አድርገናል። 
መሸጥ የሚባለው ጉዳይ ለሌሎች እድል በመስጠት ምርቱ 
ላይ ብቻ እንዲያተኩሩ አድርጓቸዋል። 13 አይነት የጽዳት 
መጠበቂያ ሳሙናዎችንና ሳኒታይዘር በማምረት በተለይም 
በሲዳማ እና ደቡብ ክልሎች በስፋት እየሸጡ እንደሚገኙ 
ገልጿል።

ወጣቶቹ በቀጣይ ግዙፍ ኢንቨስትመንት በመፍጠር 
ለበርካታ ዜጎች የስራ ዕድል ለመፍጠር እየሰሩ ስለመሆኑም 
ተናግረዋል።

የስራ ትጋት ለስኬት ያበቃቸው ወጣቶች

አቶ ሙስጠፋ ሰዒድ

በኦሮሚያ 385 ሺ 
ሄክታር ማሳ ላይ 

የተዘራ ሰብል ምርት 
በኮምባይነር ተሰበሰበ

አማን ረሺድ

አዲስ አበባ፡- በኦሮሚያ ክልል 385 ሺ ሄክታር 
ማሳ ላይ የተዘራ የሰብል ምርት በኮምባይነር  
መሰብሰቡን የኦሮሚያ ክልል ግብርና ቢሮ 
አስታወቀ።

የክልሉ ግብርና ቢሮ የሰብል ጉዳዮች ዳይሬክተር 
አቶ ሙስጠፋ ሰዒድ ለኢትዮጵያ ፕሬስ ድርጅት 
እንደገለጹት፤ የግብርናውን ዘርፍ ለማዘመን እና 
የምርት ብክነትን ለመቀነስ ከ701 በላይ ኮምባይነሮች 
ለምርት ስብሰባው እየዋሉ ይገኛል።

ዳይሬክተሩ አክለውም፣ በዘንድሮ የምርት ዘመን 
ከምስራቅ ሸዋ ዞን እስከ ባሌ ዞን ድረስ በክልሉ ዋና 
ምርት የሚባሉትን እንደ ስንዴና ገብስ ያሉትን 
ሰብሎች በኮምባይነር የመሰብሰቡ ተግባር ተጠናክሮ 
ቀጥሏል ያሉ ሲሆን፤ በኮምባይነር መሰብሰቡ የምርት 
ብክነትን በከፍተኛ ደረጃ መቀነሱን ተናግረዋል።

በተጨማሪም በህብረተሰቡ ተሳትፎና 
በክላስተር ተደራጅተው ለነበሩት አርሶ አደሮች 
የተለያዩ ማሽኖችን በመጠቀም ምርታቸውን በወቅቱ 
እንዲሰበስቡ መደረጉን ጠቁመዋል።

ከዚህ በፊት ያልተሞከረው የጤፍ ሰብልን 
በኮምባይነር የማጨድና የመሰብሰብ ስራን በአርሲ 
ዞን ውስጥ በሚገኘው በዲገሎና ጢጆ ወረዳ 
ላይ ተሞክሮ ውጤታማ መሆኑን አቶ ሙስጠፋ 
አስገንዝበዋል።

እንደ አቶ ሙስጠፋ ገለፃ፣ ይህንን ጅማሮ 
በተለያዩ ዞኖች ለማስፋፋት በክልሉ ግብርና ቢሮ 
በኩል በትኩረት እየተሰራ ነው።

በተያዘው የመኸር ዓመትም በክልሉ ስድስት 
ነጥብ አምስት ሚሊዮን ሄክታር በላይ የእርሻ ማሳ 
በሰብል መሸፈኑን የገለጹት አቶ ሙስጠፋ፣ በሰብል 
ከተሸፈነው የእርሻ ማሳም 218 ሚሊዮን ኩንታል 
ምርት ይጠበቃል ብለዋል።

በአዝዕርት ከተሸፈነው ማሳ ውስጥም አራት 
ነጥብ አንድ ሚሊዮን ሄክታሩ ለምርት ስብሰባ የደረሰ 
መሆኑን የገለጹት ዳይሬክተሩ፣ ከሶስት ነጥብ ዘጠኝ 
ሚሊዮን ሄክታር በላይ አርሶ አደር ማህበረሰብ 
የተለያዩ ዘዴዎችን በመጠቀም ሰብስቧል ብለዋል። 

በኮምባይነርና በማህበረሰቡ ከተሰበሰበው 
አዝመራም ውስጥ 385 ሺህ ሄክታሩ የሚሸፍነው 
ማሳ በኮምባይነር መታጨድ መቻሉን ጠቅሰዋል።

በምርት ስብሰባው ሂደትና ወቅት 
የሚያጋጥመውን የምርት መራገፍ ችግር ለመቅረፍ 
ቢሮው ለአርሶ አደሩ የተለያዩ የምርት አሰባሰብ 
ስልጠናዎችን አስቀድሞ ሰጥቷልም ብለዋል።

አርሶ አደሮቹም የወሰዱትን የሰብል አሰባሰብ 
ስልጠና በመጠቀምና ቀድሞ የነበራቸውን 
የመተጋገዝ ባህላቸውን በማቀናጀት  ሰብላቸውን 
መሰብሰብ እንዳለባቸው መክረዋል። 

አርሶ አደሩ ሰብሉን በጊዜ በመሰብሰብ ሰብሉ  
ወቅቱን ባልጠበቀ ዝናብ  እንዳይበላሽ ለማድረግ 
የተጀመረውን የሰብል አሰባሰብ ስራ አጠናክሮ 
እንዲቀጥል ጥሪ አቅርበዋል።

ዶክተር ይናገር ደሴ



ገጽ 3

ዜና

አዲስ ዘመን   ሰኞ ታኅሣሥ 10 ቀን 2015 ዓ.ም

ዳግማዊት አበበ 

አዲስ አበባ፡- በ2015 ዓ.ም በአንደኛ ሩብ ዓመት 
ለጉብኝት ከውጭ አገር ወደ መዲናዋ ከመጡት 242 ሺህ 
ቱሪስቶች  13 ቢሊዮን ብር ገቢ ማግኘቱን የአዲስ አበባ 
ከተማ አስተዳደር ባህል፣ ኪነጥበብ እና ቱሪዝም ቢሮ 
አስታወቀ።

የቢሮው ምክትል ኃላፊ ደስታ ሎሬንሶ ለኢትዮጵያ 
ፕሬስ ድርጅት እንደገለጹት፤ ዘርፉ ገቢ ከማስገኘት 
በዘለለ በየወሩ እስከ  አንድ ሺህ ለሚደርሱ ሰዎች የስራ 
እድል እየፈጠረ ነው።   

መዲናዋን ለተለያዩ የአለም አቀፍ ኩነቶች ተመራጭ 
ለማድረግ ብሎም የቱሪስቶች መዳረሻ እንድትሆን 
በትጋት መሥራት እንደሚያስፈልግ የጠቆሙት ምክትል 
ኃላፊው፤ ከዚህ አንጻር መዲናዋን  ለቱሪስቶች ምቹ 
ለማድረግ “አፍሪካዊቷ መልህቅ” የሚል የቱሪዝም 
ብራንድ ለማስተዋወቅ   እንቅስቃሴ ላይ መሆናቸውን 
አስገንዝበዋል። እንቅስቃሴውም መዲናዋን ወደ ተሻለ 
ከፍታ እንደሚወስዳት ገልጸዋል። 

ነገር ግን አሁን ባለው ሁኔታ አዲስ አበባ ውስጥ 
ያሉት የባለ  ኮከብ ሆቴሎች ብዛት ከ150 እንደማይበልጡ 
የጠቀሱት ምክትል ኃላፊው፤ እነዚህ ሆቴሎች የተለያዩ 
ኮንፈረንሶችን ለማዘጋጀት ብሎም የቱሪዝም ኩነቶችን 
ለመከወን በቂ አለመሆናቸውንና የሆቴል ቱሪዝም ዘርፉን 
ለማሳደግ መንግስት ለባለሀብቶች የኢንቨስትመንት ፍቃድ 
በመስጠት ምቹ ሁኔታዎችን መፍጠር እንደሚጠበቅበት 
አንስተዋል።

 ቦታዎችን ከማዘጋጀት ጀምሮ ከውጪ የሚገቡ 
እቃዎችንም ከቀረጥ ነጻ እንዲገቡ በማድረግ በዘርፉ 
የሚሰማሩ ባለሀብቶችን ማገዝ አለበት ብለዋል። 

ቀደም ሲል አዲስ አበባ  ከተማችን በሆቴል ጥራትም 
ሆነ በአገልግሎት አሠጣጥ ተወዳዳሪ አልነበረችም 
ያሉት እጩ ዶክተር ደስታ፤ አሁንም ቢሆን በቴክኖሎጂ 
በመታገዝ ከተማዋን የማስተዋወቅ ስራ እየተሰራ መሆኑን 
አመልክተዋል።

ቱሪዝም ከአገር በቀል ኢኮኖሚ ውስጥ ዋነኛው 
ሲሆን፤ ከገቢም አንፃር ወደ ፊት እየመጣ ነው ያሉት 
ምክትል ኃላፊው፤ለአብነትም የአንድነት ፓርክን እና 

ቢሮው በሩብ ዓመት ከቱሪዝም ዘርፍ 
13 ቢሊዮን ብር ገቢ አገኘ

አዲሱን የሳይንስ ሙዚየም እንደ ማሳያ አንስተዋል።
ቱሪዝም ሶስት ጠቀሜታዎች አሉት ያሉት አቶ 

ደስታ፤ የመጀመሪያው የኢኮኖሚ ጥቅም ሲሆን ሌላኛው 
ማህበራዊ ጠቀሜታ ነው ብለዋል። ማህበራዊ ጠቀሜታ 
ሲባል አገሪቱ የብዝሀ ባህል ባለቤት  እንደመሆኗ መጠን  
በቱሪዝም ማህበራዊ መስተጋብሮችን ለማጠናከር ያግዛል 
ሲሉም አብራርተዋል።

 በአንዱ የሌላውን ባህል እንዲያውቅ እና ማህበራዊ 
ትስስር እንዲኖር ከማስቻል ባለፈ  ፖለቲካዊ ፋይዳውም 
በአገር ገጽታ ግንባታ ላይ የጎላ መሆኑን አስታውቀዋል። 

ወደ ከተማዋ የሚመጡ ቱሪስቶች ቁጥር በትክክል 
ለመግለጽ አዳጋች እንደነበረ ያወሱት ምክትል ኃላፊው፤ 
አሁን ግን ቁጥሩን በትክክል ለመግለጽ በሚቻልበት 
ሁኔታ ላይ  ከሌሎች መስሪያ ቤቶች ጋር በጋራ እየሰሩ 
መሆናቸውን ጠቁመዋል።

እንደ አቶ ደስታ  ገለጻ፤  ለመዝናናት፣ 
ለንግድ፣ለህክምና፣ለጉብኝት ፣ለተወሰነ ጊዜ ቢያንስ 
ከአንድ ዓመት በታች በሆነ የጊዜ ቆይታ አዲስ አበባን 
የጎበኘ የሰው ቁጥር እየጨመረ መጥቷል። አምና ብቻ  
ወደ 7 ሚሊዮን የሚደርሱ ሰዎች አዲስ አበባ ገብተው 
ወጥተዋል። 

የቱሪዝም ንቅናቄውን እውን ለማድረግ ሚዲያዎች 
አዲሱን ብራንድ ከማስተዋወቅ ረገድ ሚናቸውን 
እንዲወጡ የጠየቁት አቶ ደስታ፤ የከተማው ነዋሪው 
ደግሞ የጉብኝት ባህሉን እንዲያሳድግ ጥሪ አቅርበዋል።

ክፍለዮሐንስ አንበርብር

ዜና ሐተታ

ዓይናቸው ደከም ብለው፤ እርጅና ቢጫጫናቸውም 
በደካማ አቅማቸው ከአቃቂ ቃሊቲ ከፍለ ከተማ በር 
ላይ ተገኝተዋል፤ እማሆይ ያረርሼ ፍቻጋ። እኚህ እናት 
ከ90 ቀናት ሰው ተኮር ፕሮጀክት ተጠቃሚዎች መካከል 
አንዷ ናቸው። ዕድሜያቸው ከ100 መዝለሉን የሚናገሩት 
እማሆይ ያረርሼ፤ ከዕድሜያቸው መግፋት በተጨማሪም 
ስኳርና ሌሎች ተጓዳኝ በሽታዎችም እንደተደራረበባቸው 
ይናገራሉ።

ቤታቸው ውስጥ ምንም የሚላስ የሚቀመስ ነገር  
ባለመኖሩ ለከፋ ችግር መጋለጣቸውን ይገልጻሉ። ታዲያ 
በማዕድ ማጋራት መርሐ ግብር ዱቄት፣ ማካሮኒና  ፓስታ  
ሲቀበሉ ደስታ ከፊታቸው ይነበባል። በአቅማቸው 
አዘጋጅተው መብላት ስለማይችሉ ጎረቤታቸውን ተስፋ 
ማድረጋቸውን ይናገራሉ። በተጨማሪ መንግስት በየወሩ 
በሚደጉማቸው 350 ብር ኑሮን መግፋት ተያይዘዋል።

እማማ ያረርሼ የወር ድጎማና ከማዕድ ማጋራቱ 
የሚሰጣቸውን ቀለብ ከድሃው ጎረቤታቸው ጋር በጥንቃቄ 
ቆጥበው ለወር እንደሚጠቀሙ ይናገራሉ።  በኑሮአቸውም 
ደስተኛ ናቸው፤ መንግስትና ህዝብንም ይመርቃሉ። 

ሌላኛዋ የማዕድ ተጋሪ ደግሞ እማማ ሃንሱ ገዛዒ 
ይባላሉ። መንግስት በቋሚነት ድጋፍ እያደረገላቸውና 
ለአንዳንድ ወጪ ደግሞ በየወሩ 350 ብር እየሰጣቸው 
መሆኑን ነገሩን።  የሚያግዙ እጆች ይበርክቱ በማለት 
ለሀገራችን፣ ለባንዲራችንና ለልማታችን በጎ ምኞትን 
ይመኛሉ። እማማ ሃንሱም ድህነት ብቻ ሳይሆን  የጤና 
እክል ያለባቸው ሲሆን ከአንድም ሁለት ጊዜ በመንግስት 
ሙሉ ወጪ ቀዶ ሕክምና እንደተደረገላቸው ያነሳሉ።

በማዕድ ማጋራትም በየወሩ እየታገዙ መሆኑንና 
ነብሳቸው የቆየው በመንግስት ድጋፍ ስለመሆኑም 
ይናገራሉ።  ታዲያ ለዚህ ሁሉ ዋናው የሀገር ሰላም 
ነው፤ ሁሉም ለኢትዮጵያ ሰላም ይፀልይ ሲሉ እናታዊ 
ተማጽኖዋቸውን ያቀርባሉ።

የፕሮጀክቶቹ እውን እንዲሆን ከሚጥሩት ሰዎች 
መካከል አቶ መሠረት መኮንን አንዱ ናቸው። አቶ 
መሠረት፣ ከተማ መስተዳድሩ ባቀረበላቸው ጥሪ፤ የድሃ 
ድሃ ቤቶችን ሰርተዋል። በአቃቂ ቃሊቲ ክፍለ ከተማ 
ባለሃብቶች ኮሚቴ በመሆን 180 ቤቶች ገንብተዋል። ለድሃ 
ድሃ ወገኖች አራት የዳቦ ፋብሪካዎች በ87 ሚሊዮን ብር 
ሰርተዋል። በአጠቃላይ 210 ሚሊዮን ብር አሰባስበው 
ወጪ አድርገዋል። 

ከሸገር ዳቦ ፋብሪካ ጋር በመዋዋል በቀን 30ሺ ዜጎች 

ዳቦ ያገኛሉ። የሸገር ዳቦ ሱቆች በአቃቂ ቃሊቲ ክፍለ ከተማ  
የሚገኙ 13ቱም ወረዳዎች ተገንብተዋል። በቅርቡም በ90 
ቀን ሰው ተኮር ፕሮጀክት ባለሃብቶችን በማስተባበር 
የተለያዩ ፕሮጀክቶች እየተሠራ መሆኑን አቶ መሠረት 
ይጠቁማሉ። ይሄ ብቻ አይደለም፣ ድርጅታቸውም በ10 
ሚሊዮን ብር በመበጀት የቱሉ ዲሚቱ አደባባይን እየገነባ 
ነው። 

“እኔ በተፈጥሮዬ አሁን ያለሁበትን ደረጃ 
እግዚአብሄር ስላደረገልኝ እና ቤተሰቤ ሲደሰት ሌላው 
መብራት ላይ ቆሞ ሲለምን ውስጤን ይነካኛል፤ ለዚህም 
ማገዝን እመርጣለሁ” ሲሉ ድሆችን በማገዛቸው ሃሴት 
እንደሚያደርጉ ይገልጻሉ።

ሃብት የሚፈጠረው ለዜጋና ለሀገር እንጂ ለግለሰብ 
አይደለም። ይልቁንስ  ለሥራ አጥ ዜጎች የሥራ እድል 
ለመፍጠርም ጭምር ነው። በዚህ ወቅት ደግሞ እንደ 
ባለሀብት የሥራ ዕድል መፍጠር በጣም ያስፈልጋል።  
ሀብት በመጠቀም የሥራ ዕድል መፍጠር ግዴታቸው 
እንደሆነም ይገልጻሉ።ሥራ የፈጠርኩለት ዜጋ ልጆቹን፣ 
እናቱን፣ አባቱን ወገኑን ሲረዳ ማየት ከሚበላውና 
ከሚጠጣው በላይ ደስታን ይሰጣል። 

ካለው ሀብት በላይ ትልቅ ተስፋ እና ደስታ መስጠት 
ነው።  ሥራን  ለአቅመ ደካሞች መስጠትና ያለውን 
ማካፈል ሁሌም ያስደስታል። ምንም የማይሰሩት 
እናቶችና አባቶች ተስፋቸው መሆን የግድ ይላል። 

ይህችን ሀገር ያቆዩ ሰዎች ሲጎሳቆሉ ማየት ያማል፤ 
ስለዚህም ልናግዛቸው ይገባል ሲሉ በ90 ቀናት ሰው ተኮር 
ፕሮጀክት እያከናወኑት ያለው ተግባር የህሊና እረፍት 
እንደሰጣቸው ይናገራሉ።

አቶ መንሱር መሐመድ በበኩላቸው፤ በ90 ቀናት 
ሰው ተኮር ፕሮጀክት ለሀገሬ አለሁ ብለው፤ መንግስት 
ሳይጠይቃቸው ምን ልስራ ብለው ነው ወደ ሰው 
ተኮር ፕሮጀክት ያቀኑት። በእርሳቸው አባባል “ሰውን 
ከመርዳትና ከመስጠት የሚገኘውን ደስታ ብዙዎቻችን 
አናውቅም። ወጪውን እንጂ ገቢውን አናሰላም። ይህም 
በመሆኑ የሚሰጡ እጆች ይስጡ፤ የሚሰሩትን ጥረት 
ያድርጉ ባይ ናቸው። ታዲያ ይህ ሲሆን ሀገር ታድጋለች፤ 
ድህነትም ይጠፋል ይላሉ። በአሁኑ ወቅት ደግሞ በሰሜን 
የነበረው ጦርነት መቆሙ ብዙ ተስፋ የሚሰጥ ነው። 
ኢትዮጵያም በሀብት የበለፀገች በመሆኗ ትንሽ እውቀት 
ከተጨመረ ለሌሎችም መትረፍ ስለሚቻል መትጋት 
ይገባል”ይላሉ። 

ድርጅታቸው ድጋፍ በተጠየቀ ጊዜ ሁሉ 
የሚቻላቸውን ሲያደርጉ መቆየታቸውን በመጠቆም፤ 
ባለፉት ሁለት ዓመታት ብቻ ለሀገር መከላከያ ሰራዊት፣ 
ለዓባይ ግድብ ግንባታና ለሌሎችም 10 ሚሊዮን ብር 
ድጋፍ አድርገዋል። ይሁንና “አሁን የመጣው የ90 ቀናት 
ሰው ተኮር ፕሮጀክት ግን ለእኛ የመጣ ነው። ይህ ኃላፊነት 
ተሰምቶን የምንሰራውና በዚያው ልክ የምንመሰገንበት 
ወይንም የምንወቀስበት ይሆናልም” ይላሉ።

90 ቀናት ሰው ተኮር ፕሮጀክትም ፖሊስ ጣቢያ 
ለመገንባት ከ12 እስከ 15 ሚሊዮን ብር እንዲሁም ሁለት 
የወጣት ማዕከላትን ለመገንባት ደግሞ በጠቅላላው ዘጠኝ 
ሚሊዮን ብር በላይ መድበዋል። በአጠቃላይ ለፖሊስ 
ጣቢያ እና ወጣት ማዕከላት ግንባታ 25 ሚሊዮን 
ብር ወጪ ለማድረግ እርሳቸው በበላይነት የሚመሩት 
“ኮርቴክስ” የተሰኘው  ድርጅት ወስኖ ወደ ተግባር 
መግባቱን ያስረዳሉ። 

ሀብት ባፈራንበት ሀገር መልሰን ለዜጎቻችን ማድረግ 
የህሊና እረፍት፤ ለሀገርም ኩራት ይሆናል ሲሉ በ90 
ቀናት ሰው ተኮር ፕሮጀክት መሳተፋቸው ትልቅ ደስታ 
እንደፈጠረላቸው ይናገራሉ። ሌሎች ባለሃብቶችም ይህን 
በጎ ተምሳሌት እንዲከተሉም ጥሪ ያቀርባሉ።

የአዲስ አበባ ከተማ አስተዳደር የ90 ቀናት ሰው 
ተኮር ፕሮጀክቶች የሚል መርሐ ግብር ከጀመረ የሰነበተ 
ሲሆን፤ ባለሀብቶች እና መላው ዜጎችን በማስተባበር 
በዝቅተኛ የኑሮ ደረጃ የሚገኙ የከተማዋን ነዋሪዎች ቤት 
ማደስ፤ ማዕድ ማጋራትና ሌሎች ሰብዓዊ ድርጊቶችን 
በማከናወን ላይ ይገኛል።

የ90 ቀናት ሰው ተኮር ፕሮጀክቶች በተጠቃሚዎች እይታ

አመለወርቅ ከበደ 

አዲስ አበባ፡- የኢትዮጵያ ኮንስትራክሽን 
ሥራዎች ኮርፖሬሽን የኢትዮጵያን የኮንስትራክሽን 
ቴክኖሎጂ በአለም አቀፍ ደረጃ ተወዳዳሪ ለማድረግ 
በቢግ ፋይቭ አውደ ርዕይ ላይ መሳተፉን አስታወቀ።

የኮርፖሬሽኑ  ዋና ሥራ  አስፈጻሚ  ኢንጂነር  
ዮናስ አያሌው  በተባበሩት አረብ ኢመሬቶች፣ 
ዱባይ በተካሄደው አውደ ርዕይ  እንደተናገሩት፤ 
በዓለም  አቀፍ  አውደ ርዕዩ ላይ ኮርፖሬሽኑ  
በግንባታ  ቴክኖሎጂ  አጠቃቀም  ላይ ያለውን 
ልምድ  “በዓለም  የኮንስትራክሽን  መሪዎች 
መድረክ” ማከፈሉ  እና  የሌሎችን  ተሞክሮ 
መቅሰሙ  በቀጣይ  የኮንስትራክሽን  ዘርፉን  
ለማዘመን ያስችላል።

አውደ ርዕዩ በኢትዮጵያ ተወዳዳሪ 
የኮንስትራክሽን ኩባንያ ለመገንባት እና በዓለም  
አቀፍ  ደረጃ  የኮንስትራክሽን  ቴክኖሎጂ  የደረሰበትን 
ደረጃ  ለመረዳት እንዲሁም የኮርፖሬሽኑን ራዕይ 
ለማሳካት የሚያስችል ነው። 

ይህም ኮርፖሬሽኑን ከምስራቅና መካከለኛው 
አፍሪካ ምርጥ አስር የኮንስትራክሽን ኩባንያዎች 
መካከል አንዱ ለመሆን ያስችለዋል ብለዋል።

በግንባታው  መስክ  ሰፊ  ልምድና  ተሞክሮ  
ካላቸው  ኩባንያዎች  ጋር  በጋራ ለመስራት  
ያስችላል ያሉት  ዋና  ሥራ  አስፈጻሚው፤  በአውደ 
ርዕዩ  ተሳታፊ  ከነበረው የአሜሪካ  ኮንክሪት 
ኢንስቲትዩት  ጋር የኮንክሪት ግንባታ ቴክኒካዊ 
ክህሎትን በሥልጠና  እና  በልዩ  ልዩ  መንገዶች  
ለማሻሻል  ኮርፖሬሽኑ  የተፈራረመው  የመግባቢያ 
ስምምነት ማሳያ  መሆኑን ገልጸዋል።

በተባበሩት አረብ ኢመሬቶች፣ ዱባይ 
በተካሄደው አውደ ርዕይ የተባበሩት  አረብ  
ኢመሬቶች  የሥራ ኃላፊዎች፣ ከተለያዩ 150 አገራት 
የተውጣጡ  በህንጻ  እና  በኮንስትራክሽን  ዘርፍ  
የካበተ  ልምድ   ያላቸው 2 ሺህ ስመጥር  ኩባንያዎች 
እና አመራሮች  ተገኝተዋል።

በአውደ ርዕዩ  የኢ.ፌ.ዲ.ሪ  ከተማና  
ኮንስትራክሽን  ሚኒስትር  ወ/ሮ ጫልቱ  ሳኒ  ሴቶች 
በኮንስትራክሽን ኢንዱስትሪው  ውስጥ  ስላላቸው  
ሚና  ንግግር  ያደረጉ  ሲሆን፤  በተባበሩት  አረብ 
ኢመሬቶች  በኩል  ደግሞ የመጀመሪያዋ  ሴት  
ኤይርክራፍት  ኢንጂነር  የሆኑት  ዶክተር  ኢንጂነር 
ሱኣድ  አል  ሻምሲ  የስኬታማነታቸውን ምስጢር  
ለታዳሚያን አካፍለዋል። 

ቢግ  ፋይቭ  ዓለም  አቀፍ  የህንጻ  እና  
ኮንስትራክሽን  አውደርዕይ  ከኅዳር 26  እስከ 29፣ 
2015ዓ.ም በተባበሩት አረብ  ኢመሬቶች ዱባይ  
የተካሄደ  ሲሆን፤  በቀጣይ  በተመሳሳይ  ዲ ኤም  ጂ 
ኤቨንትስ በሚያዘጋጀው እና ኮርፖሬሽኑ  የዝግጅቱ  
ስትራቴጂክ  አጋር  በመሆን ከግንቦት 10 እስከ 12፣ 
2015ዓ.ም ይካሄዳል።

በዚህ ዓለም አቀፍ አውደ ርዕይ ከ15 በላይ 
ሀገራት የተውጣጡ ምርትና አገልግሎታቸውን 
ያስተዋውቃሉ ተብሎ ይጠበቃል።

ኮርፖሬሽኑ በአለም 
አቀፍ ቢግ ፋይቭ አውደ 

ርዕይ ላይ ተሳተፈ

ምክትል ኃላፊ ደስታ ሎሬንሶ

ኢንጂነር  ዮናስ አያሌው

አቶ መሠረት መኮንን

ከ1ኛው ገጽ  የዞረ ከ1ኛው ገጽ  የዞረ

ከ1ኛው ገጽ  የዞረ

ዓላማ የሚደግፉና በተግባርም ድጋፍ የሚያደርጉ 
መኖራቸውን የሚጠቅሱት ተመራማሪው፤ በተለይም 
መንግሥት በቅርቡ የጀመረውን የሙስና መዋጋት ሥራ 
ለማደናቀፍ ሥውር እጃቸውን የሚያስገቡ አካላት 
ይኖራሉ።

በተጨማሪም በሰሜን ኢትዮጵያ የነበረውን ጦርነት 
እንዲያበቃ ለማድረግ የተፈረመውን ስምምነት ተከትሎ 
መንግሥት እረፍት ካገኘ ፊቱን ወደ እኛ ያዞራል 
የሚል ስጋት ያላቸው አካላትም በተለያዩ አካባቢዎች 
አለመረጋጋቶችን ለመፍጠር እንደሚሠሩ ጠቅሰው፤ 
መንግሥት ሕዝቡን በማስተባበር እኩይ ዓላማቸውን 
ማክሸፍ አለበት ብለዋል።

ችግሮች ከተፈጠሩ በኋላ የእሳት ማጥፋት ተግባራት 
ላይ ከማተኮር ይልቅ ሙያዊ ትንተና በማድረግ 
ከተዘፈቁበት የሙስና ወንጀል ለማምለጥና ግጭትን እንደ 
አንድ ፖለቲካዊ ዓላማ ማሳኪያ ለመጠቀም የዜጎችን 
አብሮነት የሚሸረሽሩ ተግባራት ላይ የሚሳተፉ አካላትን 
መከታተልና ለሕግ እንዲቀርቡ ማድረግ እንዳለበትም 
ይጠቅሳሉ።  

ግጭትን ከምንጩ ለማድረቅም አስፈላጊ 
ቴክኖሎጂዎችን በመጠቀምና ታች ድረስ ያለውን 
የመንግሥት መዋቅር በመጠቀም የቅድመ ግጭት 
ትንተና ማድረግ እንደሚያስፈልግ የሚገልጹት አቶ 
ሱራፌል፤ ማኅበረሰቡ ውስጥ ያለውን ስሜት መገንዘብ 
እና ወደ ግጭት እንዳያመራ መሥራት ይጠበቃል ሲሉም 
ጠቁመዋል።

በሙስና ላይ የተጀመረውን ሥራ አጠናክሮ 
መቀጠል እንደሚገባ የሚጠቅሱት አቶ ሱራፌል፤ 
የሰላም ስምምነቱም በተያዘለት መርሃግብር መሰረት 
እንዲተገበርና የታጠቁ አካላት ትጥቅ እንዲፈቱ በማድረግ 
የዜጎችን ሰላም የማስከበር ተቀዳሚ መንግሥታዊ 
ኃላፊነቱን ሊወጣ እንደሚገባም ያብራራሉ።

በኢትዮጵያ ሲቪል ሰርቪስ ዩኒቨርሲቲ የፖለቲካል 
ሳይንስ መምህርና ተንታኙ ዶክተር ሙሉጌታ ደበበ 
እንደሚሉት ደግሞ፤ ጦርነት የማያዋጣና ብዙ ዋጋ 
የሚያስከፍል መሆኑን በሰሜን ኢትዮጵያ የነበረው ችግር 
አስተምሮን አልፏል።

ችግሮቻችን መፍትሔ የሚያገኙት በጦር መሳሪያ 

ሳይሆን በንግግር መሆን አለበት የሚሉት ዶክተር 
ሙሉጌታ፤ ከጋራ እሴቶቻችን፣ ከልዩነታችን የሚያመዝነው 
የትኛው ነው? ምን ምን ስላላገኘን ነው ወደ እርስ በርስ 
ግጭትና አላስፈላጊ ዋጋ መክፍል ውስጥ እየገባን ያለነው 
የሚለው ላይ በደንብ በመነጋገር መፍትሔ መስጠት 
ያስፈልጋል።

  አንዳንድ ግለሰቦች ተነስተው የሚናገሩትን ነገር የሆነ 
ማህበረሰብ ጉዳይ አድርጎ የመውሰድና ወደ አላስፈላጊ 
አተካራ ውስጥ የመግባት ሁኔታ መኖሩን የሚጠቅሱት 
ምሁሩ፤  ሕዝብ ሰፊ ሀሳብና የረጅም ዓመታት አብሮ 
መኖር እሴት ያለው በመሆኑ የግለሰቦችን ሀሳብ ከሕዝብ 
ጋር እንዳናያይዝ ልንጠነቀቅ ይገባል። 

ፖለቲካ ብዙ እውቀትና ትልቅ ትንተና የሚፈልግ 
የሙያ መስክ መሆኑን በመጠቆምም ሁላችንም እየተነሳን 
የመሰለንን አስተያየት ከመስጠት መቆጠብ አስፈላጊ 
መሆኑንም ነው ያብራሩት።

ግጭትን የገቢ ምንጭ ያደረጉ አንዳንድ አካላት 
የሰሜኑ ስምምነት ወደ ተግባር ሊለወጥ የማይችልና 
እየተቀለበሰ እንደሆነ አስመስለው ሲያቀርቡ 

እንደሚስተዋሉ የሚገልጹት ዶክተር ሙሉጌታ፤ ሰላም 
ሊመጣ የሚችለው አሉታዊ ነገሮችን በማራገብ ሳይሆን 
አወንታዊ ነገሮች ላይ በማተኮርና የየድርሻችንን ኃላፊነት 
በመወጣት መሆኑን መገንዘብ ይጠበቅብናል ይላሉ። 

መንግሥት የአገርን ሉአላዊነትና የዜጎችን 
ደህንነት የማስጠበቅ ኃላፊነቱን መወጣት እንዳለበት 
ጠቅሰው፤  እያንዳንዳችን የምንናገረው፣ የምንጽፈውና 
የምናከናውነው ተግባር ሁሉ የአገርን ሰላም የሚያረጋግጥና 
አብሮነትን የሚሰብክ መሆኑን ማረጋገጥ ይገባል ብለዋል። 

 ከልዩነታችን ይልቅ አንድነታችን ላይ አተኩረን 
በመወያየትና በመነጋገር ከነሙሉ ክብሯ የተረከብናትን 
አገር ነጻነቷና የግዛት አንድነቷ እንደተጠበቀ ለቀጣዩ 
ትውልድ ለማስተላለፍ መክፈል የሚገባንን ዋጋ ሁሉ 
ለመክፈል መትጋት እንደሚጠበቅ አብራርተዋል።

እንደ ባለሙያዎቹ ገለጻ፤  ዛሬ ላይ መንግሥትና 
ሕዝብ በትብብር ዘላቂ ሰላም እንዲሰፍን ካልሠሩ በሌሎች 
አገሮች ላይ የተመለከትናቸው አስከፊ ሁኔታዎች ሊከሰቱ 
ይችላሉ። ነገ የምንፈልጋትን የበለጸገች እና ለዜጎቿ 
የምትመች አገር ለመገንባትም አዳጋች ይሆናል።

ዘላቂ ሰላም...

የሚመስለው ከፍላጎት ምጣኔ ጋር ባለመጣጣሙ 
ነው።ኢትዮጵያ ውስጥ ኢንዱስትሪዎችና የከፍተኛ 
ትምህርት ተቋማት ተስፋፍተዋል፣የህብረተሰብ 
ፍላጎት ጨምሯል። እነዚህ ሁሉ የግብርና ውጤት 
የሚፈልጉ በመሆናቸው ከእድገቱ ጋር የተጣጣመ ሥራ 
ይጠበቃል።

‹‹ሀገሪቱ ያላት ሀብት መሬትና የሰው ጉልበት 
ነው።በዚህ እድገታችንን እንጀምር ተብሎ የግብርናና 
ገጠር ልማት ፖሊሲ ተቀርጾ ሲሰራበት ቆይቷል››ያሉት 
ዶክተር አበራ፤በዚህም በግብርናው እድገት ተመዝግቧል። 
እድገቱ ካለፉት 20 አመታት ወዲህ 19 በመቶ ደርሷል፤ 
በቆሎ በሀገር አቀፍ በአማካይ በሄክታር 24 ኩንታል 
ይመረት ነበር፤ ዛሬ ወደ 38 ከፍ ብሏል። እድገቱ በሂደት 
አቅምን መሠረት አድርጎ የተገኘ ነው ብለዋል።

ግብርናን ለማሳደግ የተሻሻለ፣ማዳበሪያ፣ኬሚካልና 
ሌሎችም ግብአቶች አቅርቦት እንደሚያስፈልግና የምርት 
ብክነትን ለመቀነስ ሜካናይዜሽን መጠቀም እንደሚገባ 
አመልክተዋል።

በዚህ ወቅት እየተከናወነ ያለውን የበጋ መስኖ ስንዴ 
ልማት በተመለከተም እንደገለጹት፤ ስንዴ በመስኖ 
እንደሚለማ በ1970 እና 1980ዓ.ም በተደረገ የምርምር 
ሥራ ተረጋግጧል። የአሁኑን የልማት እንቅስቃሴ ለየት 
የሚያደርገው የአመራር እይታ ነው። አመራሩ ከችግር 
ነው የተነሳው። ድርቅ ሲያጋጥም ችግር ውስጥ እንገባለን። 
ከውጭ ለመግዛት እንገደዳለን። ለምን በመስኖ አናለማም 
ከሚል መነሻ ጥናት ተደረገ። ለልማቱ የሚውል 
ውሃ፣መሬትና ዘር መኖሩ ተረጋገጠ።መንግሥትም 
አስፈላጊውን ድጋፍ ለማድረግ ቁርጠኛ ሆነ።በዚህ ሂደት 
ነው ወደ ልማቱ የተገባው ብለዋል።

ከቆላማ የሀገሪቱ አካባቢዎች የተጀመረው የስንዴ 

ልማት ወደ መላ ሀገሪቱ ተዳርሶ ውጤቱ እየታየ መሆኑን 
የጠቆሙት አማካሪው፤ ለመስኖ የሚውል ወደ ሰባት 
ሚሊየን ሄክታር መሬትና በሚሊየን የሚቆጠር ሜትር 
ኩዩብ የከርሰ ምድርና ገፀ ምድር ውሃ እንዳላትም 
ተናግረዋል። በአሁኑ ጊዜ አንድ ሚሊየን ሄክታር መሬት 
ለመሸፈን ታቅዶ እየተሰራ መሆኑንም አስረድተዋል።

መንግሥት በዚህ የልማት እንቅስቃሴ በምግብ እህል 
እራስን መቻል፣ከውጭ የሚገባውን ምርት በሀገር ውስጥ 
መተካት፣የወጭ ንግድ መጨመር፣የሥራ እድል መፍጠር 
የሚል ግብ ማስቀመጡን የገለጹት ዶክተር አበራ፤የግብርና 
ዘርፉ ከ33 በመቶ በላይ ለሀገሪቱ አጠቃላይ ምርት 
አስተዋጽኦ እንዳለው፣ለዜጎች የሥራ ዕድል ለመፍጠርም 
77 በመቶ፣ 72 በመቶ የውጭ ምንዛሪ ምንጭ የግብርና 
ውጤት እንደሆነ አመልክተዋል። ግብርናው ይህን ሁሉ 
ቱሩፋት እያስገኘ በበቂ ድጋፍና ክትትል ተሰርቷል የሚል 
እምነት እንደሌላቸው ግን ተናግረዋል።

ከፍላጎት ጋር የተጣጣመ... 
አቶ ገብርኤል እንደተናገሩት፤ ዛሬ  የሚሰማ የጥይት 

ተኩስ የለም፤ የሚጠፋ የሰው ህይወትም እንዲሁ። ይህ 
ደግሞ በራሱ በጣም ወሳኝ ነገር ነው። እንደአገር የተለያዩ 
ችግሮችን ያሳለፈ ዜጋን ያሳርፋል።ግጭት፤ረሀብ፤ኮቪድ 
19 እና የተለያዩ ችግሮችን ያየ ሕዝብን እፎይ ያሰኛል። 
ስለሆነም ቀጣይነቱን ለማረጋገጥ የአለም አቀፉ ማህበረሰብ 
ከቴክኒክ ጀምሮ የተለያዩ ድጋፎችን ሊያደርግ ይገባል። 

በስምምነቱ የተነሳ የትግራይ፣ የአፋር እና የአማራ 
እናቶች ልጆቻቸው ወደ ጦርነት ይገባሉ ከሚል ሀሳብ 
ወጥተው የሰላም እንቅልፍ ይተኛሉ ያሉት አቶ ገብርኤል፤ 
ለዚህ ደግሞ የአለም ማህበረሰብም ግፊት ነበረበት ብለዋል። 
ሆኖም አሁን ወደ ሰላም ተመጥቷልና የአለም ማህበረሰብ 
ይህ ሰላም  በቋሚነት እንዲቀጥል መደገፍ አለበት። እህል፣ 
መድኃኒትና የተለያዩ ነገሮችን ለማስገባት አልቻልንም 
የሚሉ ቅሬታዎች አይቀርቡምና ድጋፉ ከመቼውም በላይ 
ሊጠናከር ይገባል ብለዋል።

መንግሥት ሰላማዊ ስምምነቱን ተመርኩዞ እየተካሄደ 
ላለው ነገር በሚገባ የተገለጸ ማዕቀፍ አለው።  በማዕቀፉ 
መሰረትም እየተጓዘ ነው። ነገር ግን ስምምነቱን ሙሉ 
ለሙሉ  ለመተግበር ድጋፍን ይፈልጋል። ስለሆነም አሁን 
ሙሉ ለሙሉ ሰላም ሰፍኗል ማለት አይደለምና ለስምምነቱ 
ስኬታማነት ድጋፉ ግድ ነው።  በተለይም ለደረሰው ችግር 
ርብርብንና ብዙ ድጋፍን የሚሻ በመሆኑ አለም አቀፉ 
ማህበረሰብ የችግሩን አሳሳቢነት ሲያጎላ በቆየበት ልክ 
ድጋፉን ማድረግ ይኖርበታል ብለዋል። 

እንደ አቶ ገብርኤል ገለጻ፤ አፍሪካዊ መፍትሔ 
ለአፍሪካ ችግር ማለት ከእቅዱ ጀምሮ እስከ አተገባበሩ 
ድረስ በአፍሪካውያን ብቻ የሚፈጸም ማለት አይደለም 
።አፍሪካዊ መፍትሄ ማለት አፍሪካ የራሷን የመፍትሄ 
አቅጣጫ ታስቀምጣለች፤ ከዛ ግን የአለም አቀፉ ማህበረሰብ 
ይሳተፋል ማለት ነው። ስለሆነም የአለም አቀፍ ማህበረሰቡ 

ይህንን ከግንዛቤ ውስጥ አስገብቶ ድጋፉን ሊያጠናክር 
እንደሚገባም ተናግረዋል። 

አሁን መንግስት በደረሰው ችግር  ምክንያት 
ያልተጠበቀ ወጪ እንዲያወጣ ተገዷል። በመሆኑም 
ኢኮኖሚው ላይ ጫና መፈጠሩ አይቀርም። ስለዚህም 
ይህንን ወጪ የሚያሳውቅበትን ነገር መፍጠር አለበት 
ያሉት አቶ ገብርኤል፤  መንግስት የደረሰውን ውድመት 
አጥንቶ በግጭቱ ይሄን ያህል ሀብት ወድሟል፤ በዚህ 
መልኩ መልሰን ለመገንበት አቅደን እየሰራን ነው፤ ለመልሶ 
ግንባታው ደግሞ ይሄ  ያስፈልጋል በማለት ለአለም አቀፉ 
ማህበረሰብ ማሳወቅ ይኖርበታል። የዚያን ጊዜ የአለምአቀፉ 
ማህበረሰብም እገዛውን የሚነፍግ አይሆንም ብለዋል። 

ለሰላም መስፈን ሲከራከሩ የነበሩ አካላት ሁሉ አሁን 
ስምምነቱ ተግባራዊ እንዲሆን መረባረብ እንዳለባቸው 
የገለጹት አቶ ገብርኤል፤ አሁን የተደረገው ስምምነት 
የመጀመሪያው ሂደት ነው። ለቀጣይነቱ ደግሞ ብዙ ነገሮች 
ያስፈልጋሉ። እናም ሁሉም የኢትዮጵያን ጥረት የመደገፍ 
የህሊና ግዴታ አለባቸው። በዋናነት ግን የመጀመሪያው  
ኃላፊነት በኢትዮጵያ መንግስትና በህዝቦቿ ላይ የወደቀ 
ነው ብለዋል። 

የሰላም ስምምነቱ ብዙ ውጤቶችን በአገሪቱ ላይ 
እያመጣ ነው። ለዚህ ደግሞ የአለም አቀፉ ማህበረሰብ 
ድጋፍ ግድ ያስፈልጋል። የሰላም ስምምነቱ ፍሬ እንዲያፈራ 
በንቃት መደገፍና ከመንግስት ጎን መቆምም ይኖርበታል። 
ከዚያ የአለሙ ማህበረሰብ የሞራል ግዴታ ይሆናል። 
ስለዚህም የመንግስት ስራ እንዳለ ሆኖ የተባበሩት 
መንግስታት ድርጅት እና በስሩ ያሉ ኤጀንሲዎች ምግብ 
ማቅረብ አልቻልንም ብለው ቅሬታ ሲያቀርቡ የነበሩ ሁሉ 
አሁን በሦስትና በአራት መስመሮች ምግብ ወደ ሰሜኑ 
የአገሪቱ ክፍሎች ማቅረብ ተችሏልና መልካም አጋጣሚው 
ዛሬ በመሆኑ እንዲጠቀሙበት ጥሪ አቅርበዋል። 

“የሰላም ስምምነቱ... 

ክፍለዮሐንስ አንበርብር

አዲስ አበባ፡- ትልልቅ ሃይቆችና ወንዞች ከፋብሪካና 
ሌሎች ቦታዎች በሚወጡ ኬሚካሎች እየተበከሉና የውሃ 
ውስጥ ሃብቶች ለአደጋ እየተጋለጡ መሆኑን የውሃና 
ኢነርጂ ሚኒስቴር አስታወቀ። የውሃ ምንጭ የሆኑ 
ቦታዎች ደግሞ የባለቤትነት ካርታ ሊሰጣቸው እንደሚገባ 
ተጠቁሟል።

ሚኒስትሩ ዶክተር ኢንጅነር ሃብታሙ ኢተፋ 
በተለይም ለኢትዮጵያ ፕሬስ ድርጅት እንደገለፁት፤  
ትልልቅ ሃይቆችና ወንዞች ከፋብሪካና ሌሎች ቦታዎች 
በሚወጡ ኬሚካሎች እየተበከሉ  ሲሆን፤ ጉዳዩ  በጣም 
አንገብጋቢ ሆኗል። ይህም የሀገሪቱን ብዝሃ ህይወት አደጋ 

ላይ እየጣለ ነው።  ቀደም ሲል ሲከናወኑ የነበሩ ኃላፊነት 
የጎደላቸው የወንዝ ዳር ልማቶችና ሌሎች ተግባራት  በአሁኑ 
ወቅት ያስከተሉት ጉዳት እየተስተዋለ ነው። ለአብነት 
ከሁለት ዓመት በፊት እንቦጭ ጣና ላይ ሲከሰት በርካቶች 
ደንግጠዋል፤ የሚያመጣውንም ጫና ተገንዝበዋል። ቆቃ 
ግድብ እና ባቱ ሃይቅም በእንቦጭ እየተወረረ ነው።

እንደ ሚኒስትሩ ማብራሪያ፤ ወደ ውሃ አካላት 
የሚለቀቁትን ኬሚካሎች ምንነት ማወቅ ተገቢ ነው። 
ለዚህም የሚመለከታቸው አካላት በርካታ በመሆናቸው 
ተቀናጅተው መስራት ይጠበቅባቸዋል። ወደ ውሃ አካላት 
የሚለቀቁ ኬሚካሎች ብዝሃ ህይወቱን ስለሚያናጉ 
የተቋማት ቅንጅታዊ አሰራር ትኩረት የሚሰጠው ጉዳይ 
መሆኑንም አብራርተዋል።

ኬሚካሎች ከሚያስከትሉት ብክለት በተጨማሪም 
የውሃ ምንጮችን በአግባቡ አለመያዝም ሌላኛው ችግር 
መሆኑን  የገለፁት ዶክተር ኢንጂነር ሐብታሙ፤ ብዙ 
ከተሞችና የገጠር ውሃ ተቋማት ምንጫቸው የጉድጓድ 
ውሃ ነው። ይህ ደግሞ ብዙ ጊዜ ከፍና ዝቅ አለው። ጥልቅ 
ጉድጓድ ካልተቆፈረ የሚፈለገው ውሃ አይገኝም  ብለዋል። 

ይህም የሚሆነው በአካባቢው ያለውን ተፋሰስ 
በአግባቡ ባለማልማት፣ ቢለማም ውሃው የሚለማበት 
መንገድ ስህተት  ያለው በመሆኑና ውሃ የሚሻሙ 
ዕፅዋት  በውሃ ምንጮች አካባቢ መትከል ነው ያሉት 
ዶክተር ኢንጂነር ሃብታሙ፤   ከዚህም በተጨማሪ 
በከተሞች አካባቢ የውሃ ምንጭ በሆኑ ጉድጓዶች ላይ 
ትልልቅ ግንባታዎች ይከናወናሉ ብለዋል። በመሆኑም 

እነዚህን ችግሮች ለማቃለል ትኩረት መስጠት እንደሚገባ 
አሳስበዋል።

‹‹እኛ እንደ ሚኒስቴር የውሃ አካላት ዳርቻን ጥበቃ 
ጨምሮ ለውሃ ምንጮች እንክብካቤ ማድረግ ስለሚገባ 
በሀገር አቀፍ ደረጃ ያዘጋጀነው ደንብ አለ። የቀረን 
በሚመለከታቸው አካላት ማፅደቅ ነው። እስከዚያ ድረስ 
ግንዛቤ ማስጨበጥ ሥራ እንሠራለን፤ ከክልሎችና ከተሞች 
ጋር እየተነጋገርን ነው›› ብለዋል። 

የውሃ ምንጭ የሆኑ ቦታዎች  የባለቤትነት ካርታ 
ሊሰጣቸው ይገባል ያሉት ሚኒስትሩ፤ በቀጣይ ደግሞ 
በህግ አግባብ መምራት ያስፈልጋል፤ ከዚህ በዘለለ 
ማህበረሰቡ  በያገባኛል ስሜት መጠበቅ አለበት ሲሉም 
ሚኒስትሩ አሳስበዋል።

ወደ ውሃ አካላት የሚለቀቁ ኬሚካሎች በውሃ ውስጥ 
ሀብቶች ላይ አደጋ እየደቀኑ ነው

ዶክተር አበራ ደሬሳ

የአዲስ ዘመን ምክትል ዋና አዘጋጆች 
 • ወርቁ ማሩ
 • ኃይሉ ሣህለድንግል
 • አልማዝ አያሌው
 • እስማኤል አረቦ

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች  ዙሪያ ዜጎች ነፃ ሀሳባቸውን የሚሰጡበት 
ነው። በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።   ነፃ

 
ሃሳ
ብ

በፌደራል መንግስትና በሕወሓት መካከል በደቡብ አፍሪካ ፕሪቶሪያ እና በኬንያ ናይሮቢ የተደረሰው  የሰላም 
ስምምነት ስኬታማ እንዲሆን መንግስት  በቁርጠኝነት እየሰራ ነው። በአገር ላይ ሰላም እንዲሰፍን ተግቶ ሲሰራና 
ሲማጸን የቆየው  የፌደራል መንግስት አሁንም ቀደም ሲል  ሲያደርገው እንደነበረው ሁሉ  ለሰላም ስምምነቱ 
ተፈጻሚነት አስፈላጊውን ሁሉ  እያደረገ እና መንግስታዊ ሀላፊነቱንም  በሚገባ እየተወጣ  ይገኛል። ይሄ የሚደነቅም 
የሚበረታታም የመንግስት ብርቱ ጥረት እንደተጠበቀ ሆኖ፤ በሕወሓት በኩልም ለሰላም ስምምነቱ የታየው ተገዢነት 
የሚያበረታታ ቢሆንም በሰላም ስምምነቱ በተቀመጠው ጊዜ ቀጠሮ መሰረት በስምምነቱ  የሰፈሩትን መርሆዎች 
ተግባራዊ ማድረግ ላይ ፈጥኖ መራመድ ይኖርበታል። ይሄም እንደ አገር የሚናፍቀውን ሰላም  የሚያረጋግጥና ዜጎች 
ፊታቸውን ሙሉ ለሙሉ ወደ ልማት ለመመለስ የሚያስችል ይሆናል።

የኢትዮጵያ በተለይም የሰሜኑ ክፍል ሕዝብ ከጦርነቱ ጋር ተያይዞ  ከፍተኛ ችግር ውስጥ ቆይቷል። ለምሳሌ፣ 
የትግራይ ክልል ሕዝብ አፋጣኝ  የምግብ፣ የመድኃኒት እና ሌሎች  ድጋፎችም  ያስፈልጉታል።  ይሄን ከማድረግ 
አንጻር ቀደም ሲል ሰፊ ችግር የነበረ ቢሆንም፤ በተደረሰው የሰላም ስምምነት መሰረት  ሰብዓዊ እርዳታ ያለገደብ 
ወደክልሉ እንዲገባ ምቹ ሁኔታ ከመፍጠር  ጀምሮ  ምግብ፣ መድኃኒት እና  ሌሎች  ድጋፎች እንዲገቡ  አድርጓል። 
አሁንም የሰብዓዊ እርዳታው በአየርና በየብስ ያለገደብ እየገባ  ነው።

ይኸውም  በአፋር አብአላ ኮሪደር ፣ በጎንደር ማይጸብሪ ሽሬ እንዲሁም በኮምቦልቻ ቆቦ አላማጣ  በኩል ከ23 
አጋር አካላት ጋር በመሆን 98 ሺህ 92.16 ሜትሪክ ቶን ምግብና ምግብ ነክ ያልሆነ  የዕርዳታ ቁሳቁስ  የህጻናትን  
አልሚ ምግብ ጨምሮ 89 ሺ 217.8 ሜትሪክ ቶን ምግብ ተልኳል። ከዚህ መካከል በመንግስት የተጓጓዘው 13ሺ 
686.8 ሜትሪክ ቶን ሲሆን፤  አንድ ሺህ 22 ነጥብ 76 ሜትሪክ ቶን መድኃኒት፣ ሰባት ሺህ 651 ሜትሪክ  ቶን  ምግብ 

ለሰላም ስምምነቱ ስኬታማነት መንግስት ቁርጠኛ 
መሆኑን በተግባር  እያስመሰከረ  ይገኛል

ነክ ያልሆኑ እርዳታዎች እና 690 ሺህ 868 ሊትር ነዳጅ ወደ ክልሉ ተልኳል።
ከሰብዓዊ ድጋፍ በተጓዳኝ ይሄንኑ ለማሳለጥ እንዲቻል እስከ ኅዳር 27 ብቻ  ለስራ ማስኬጃና ለፕሮግራም 

ማስፈጸሚያ የሚውል 576 ሚሊየን ብር በአየር በረራ ወደ ሽሬና መቀሌ ተልኳል። በመንግስትና በአጋር ድርጅቶች 
ያለ ገደብ የሚቀርበውን የሰብዓዊ ድጋፍ ለማድረስም  2 ሺህ398 ተሽከርካሪዎች ተሰማርተው አገልግሎት በመስጠት 
ላይ ይገኛሉ።

ያም ሆኖ  አሁንም ሰብዓዊ ድጋፉ እንደቀጠለ  ሲሆን፤  ጎን ለጎንም ተቋርጠው የነበሩ የመሰረተ ልማቶች 
እንዲሟሉ መልሶ በመገንባትና  ጥገና በማድረግ አብዛኞቹ  አገልግሎት ወደ መስጠት ተሸጋግረዋል።  የጦርነቱ 
ተጠቂ በሆኑባቸው አካባቢዎች  በትግራይ፣ በአማራና በአፋር  ኤሌክትሪክ የተቋረጠባቸው  መስመሮች  በመጠገን  
መብራት እንዲያገኙ ተደርጓል። በተለይም  መከላከያ በገባባቸው  70 በመቶ  የትግራይ አካባቢዎች የመሰረተ 
ልማቶች አገልግሎት በመስጠት ላይ ሲሆኑ፤ የተቀሩትም ሙሉ ለሙሉ  የአገልግሎቱ ተጠቃሚ እንዲሆኑ ዛሬም 
መንግስት በቁርጠኝነት እየሰራ መሆኑ በተግባር አረጋግጧል።

እንዲሁም አገልግሎት መስጠት ያልጀመሩ እንደ ባንክ እና ትምህርት ቤቶች የመሳሰሉትን ደግሞ ስራ ለማስጀመር  
ሰፊ  ቅድመ ዝግጅት እየተደረገ  ሲሆን  ባንኮች አገልግሎት ለመስጠት የሚያስችላቸውን መሰናዶ  ጀምረዋል። 
ለዚህም ጦርነት የተካሄደባቸው አካባቢዎች  የተቋረጠውን ትምህርት ለማስጀመር የሚያግዝ ስራ እየተሰራ  ነው። 
በተለይ በትግራይ ክልል ላለፉት ሁለት አመታት  ተቋርጦ የነበረውን ትምህርት  በቀጣዮቹ አምስት ወራት ጊዜ ሙሉ 
ለሙሉ  ለማስጀመር ዝግጅት እየተደረገ  መሆኑን የትምህርት ሚኒስቴር አስታውቋል።

ምክንያቱም በነበረው ጦርነት ምክንያት  የትምህርት መዋቅሩ ጭምር የፈረሰ በመሆኑ መረጃዎችን ለመለዋወጥ 
አስቸጋሪ ሁኔታ ተፈጥሮ በመቆየቱም፤ የትምህርት ሥራውን ለማስቀጠል  ከዘርፉ ጋር የሚሰሩ አካላትን በመጠቀም 
የትምህርት ሥራውን ለማስጀመር የሚያስችሉ እቅዶች መያዙንና በሚቀጥሉት አምስት ወራትም ሙሉ በሙሉ 
በክልሉ  ለማስጀመር የፈረሱ ትምህርት ቤቶችን የመጠገን፣ ግብዓት የማሟላት እና የሰው ሀብት የማደራጀት ስራ 
እየተሰራ  ነው።

መንግስት ለሰላም ስምምነቱ  ስኬታማነት ምቹ መደላድል በመፍጠር  እና በተግባርም ኃላፊነቱን  በመወጣት  
ለሰላም ያለውን ዝግጁነት በተግባር እያስመሰከረ  ነው። ከአገልግሎት ውጭ የሆኑትን መሰረተ ልማቶች በመመለስ 
ጭምር ሕዝቡ ወደ መደበኛ  ተግባሩ እንዲገባ በማድረግ ላይ ነው። ይሄ  መንግስት የጀመረው ፈጣን እና ውጤታማ 
እርምጃ  በመሆኑ ሊያስመሰግነው ይገባል።

ከእውቅና በላይ ድጋፍ ሊቸረው የሚገባው የኢትዮጵያ 
የአረንጓዴ አሻራ መርሀ -ግብር    

ታምራት ተስፋዬ

ጃሬድ ዳይመንድ /Jared Diamond/ ይባላሉ። ስመጥር 
አሜሪካዊ ፕሮፌሰር ናቸው። ሳይንሳዊ ይዘት ያላቸውና 
የተፈጥሮ ሃብትን የሚመለከቱ መፅሃፍትን በመፃፍ 
ይታወቃሉ። ‹‹Collapse–: How Societies Choose to 
Fail or Succeed›› በሚል ያሳተሙት መጽሐፋቸው ደግሞ 
ከሁሉ ልቆ ይጠቀስላቸዋል። 

ፕሮፌሰሩ እኤአ በ2005 ባሳተሙት በዚህ መፅህፍ 
‹‹የተፈጥሮ ሀብቶቻቸውን በተገቢው መንገድ የማይዙና 
ጥቅም ላይ የማያውሉ ሕዝቦች ላልታሰበ ስርአተ ምህዳራዊ 
አጥፍቶ የመጥፋት አደጋ ይጋለጣሉ›› በማለት ተፈጥሮን 
መንከባከብና በአግባቡ መጠቀም የሕልውና ጉዳይ 
ስለመሆኑ በአፅእኖት አስገንዝበዋል። የሰው ልጆችም 
ከተፈጥሮ ጋር መታረቅና ጥበቃ ማድረግ ግድ እንደሚላቸው 
አመላክተዋል፡፡

እንደ ፕሮፌሰሩን  ሁሉ የተለያዩ ምሁራንና የአካባቢ 
ተቆርቋሪዎች የተለያዩ ሳይንሳዊ ትንታኔዎችን  ተመርኩዘው 
የሰው ልጅ ከተፈጥሮ ጋር መታረቅ እንዳለበት በተደጋጋሚ 
ቢወተውቱም ሰሚ ጆሮ ያገኙ ግን አይመስልም። የሰው 
ልጅ  ተፈጥሮን እየተንከባከበ ለማቆየት ዳተኝነቱን ዛሬም 
እንደቀጠለ ነው፡፡

የሰው ልጆች ከተፈጥሮ ጋር በገጠሙት ጦርነት አለማችን 
ለመኖሪያነት የነበራትን ምቹነት እያጣች ትገኛለች። ሰዎች 
በተለያየ መንገድ ተፈጥሮን እያራቆቱ መሄዳቸው እየዋለ 
ሲያድር በየፈርጁ ዋጋ እያስከፈላቸው ይገኛል። ቀውሱም 
ድሃም ሆኑ ሃብታም የሚባሉ አገራትን ሳይለይ የጥፋት 
በትሩን  ሁሉም ላይ እያሳረፈ ይገኛል፡፡

በሰው ልጅ ኑሮን ለማዘመን በካይ የአኗኗር ዘይቤን 
በመከተሉ ሳቢያ  የምድራችን የሙቀት መጠን ከቀን ወደ ቀን 
እየጨመረ ነው። በየቦታው ድርቅ እየታየ ነው። ሚሊየኖች 
በድርቅ ምክንያት በረሃብ እና ቸነፈር እየተገረፋ ናቸው። 
ግግር በረዶዎቻቸው እየቀለጡ ናቸው፡፡

የውቅያኖሶች መጠን ጨምሯል። በርካታ እንስሳት  
ከምድረ ገፅ  እየጠፉ ናቸው። የተለያዩ ከተሞች በተደጋጋሚ 
ጎርፍ እየተጥለቀለቁ ናቸው። ወንዞች፣ ሀይቆች እና ግድቦች 
ደርቀዋል። በደለል ተሞልተዋል። ከዕለት ተዕለት እየጨመረ 
በመጣው የሙቀት መጨመር ምክንያት በአንዳንድ 
ሥፍራዎች ወደ በረሃነት እየተቀየሩ ነው።

በሌላ በኩል በአየር ንብረት ለውጥ ምክንያት አንዳንድ 
የዓለማችን ክፍሎች ከፍተኛ የዝናብ መጠን አጋጥሟቸዋል። 
የተለያዩ ከተሞች በከፍተኛ ሙቀት እየተቃጠሉ ናቸው። 

ጥቅጥቅ ደኖች በእሳት ነበልባል ተበልተዋል። ወንዞች 
ደርቀው ወደ ሜዳነት ሲቀየሩም ለመመልከት  የተለመደ 
ሆኗል፡፡

እርግጥ በአየር ንብረት ለውጡ እሳት የበላቸውም 
ሆነ ቀጣዩ ቀውስ የሚያሰጋቸው የተለያዩ አገራት የአየር 
ንብረት ለውጥን ለመከላከል ልዩ ትኩረት ሰጥተው 
መስራትና አጀንዳው ብሎም የፖሊሲያቸው አካል 
አድርገው መንቀሳቀስ  ከጀመሩ ዋል አደር ብለዋል። 
ሁሉም በየፊናቸው የዓለም ስጋት ለሆነው ችግር መፍትሔ 
የሚለውም  እየከወኑም ናቸው፡፡

በተለይ እኤአ በ2015 በተካሄደው የፓሪሱ የአየር 
ንብረት ለውጥ ጉባኤ አገራት የዓለም ሙቀት መጠን ከአንድ 
ነጥብ አምስት ዲግሪ ሴልሺዬስ በላይ እንዳይሆን ለመገደብ 
በጋራ ለመትጋት ‹‹ተስማምተናል›› በሚል ተጨባብጠዋል። 

በዚሁ ጉባዔም ለካርቦን ልቀቱ ከፍተኛ አስተዋፅኦ 
የሚያበረክቱ የበለጸጉ አገራት በማደግ ላይ ለሚገኙ አገራት 
የአየር ንብረት ለውጥ ተጽእኖን መቋቋሚያ በዓመት እስከ 
100 ቢሊዮን ዶላር ድጋፍ ለማድረግ ቃል ገብተዋል። 
እያደጉ ላሉ አገራትም ከካርቦን የፀዳ አረንጓዴ ኢኮኖሚን 
እውን በማድረግ ሃላፊነታቸውን እንደሚወጡ ከስምምነት 
ተደርሷል።

ይሁንና ድጋፉን ለማድረግ ቃል የገቡት አገራት 
በቃላቸው ሊገኙ እንዳልቻሉ በተለያየ መልኩ ሲገለጽ 
ቆይቷል። መንግሥታት ቃል የገቡትን ተግባራዊ 
ባለማድረጋቸው ተጠያቂ የሚያደርጋቸው አስገዳጅ አካል 
ያለም አይመስልም። አገራቱ የገቡትን ቃል ለመተግበር 
በመዘግየታቸው ዓለማችን ከፍተኛ አደጋ እየተጋፈጠች 
ትገኛለች።

‹‹የአየር ንብረት ለውጥን ለመቋቋም ከተፈለገ ከሁሉም 
በላይ ያለ ደን ልማት አይታሰብም›› የሚሉ የዘርፉ ምሁራንም፣ 
በአየር ንብረት ለውጥ  ሳቢያ የሚደርሱ ጉዳቶችን በመቀነስ 
ረገድ የደን ሽፋኑን በከፍተኛ መጠን ማሳደግ ግድ እንደሚል 
ደጋግመው  በመናገር ላይ ተጠምደዋል፡፡

ኢትዮጵያ የአየር ንብረት ለውጥ እያስከተለ ላለው 
ተፅዕኖ በከፍተኛ ሁኔታ ተጋላጭ ናት። ጊዜ እየቆጠረ 
የሚከሰተው ድርቅ የሚያሳድረውን ጫናም ሆነ የአየር 
ንብረት ለውጡን የሚቋቋም አቅም የላትም። መጠነኛ  
የከባቢ አየር ለውጥን መቋቋም የማትችለው ኢትዮጵያ 
ለአየር ንብረት ለውጥ የማይበገር አረንጓዴ ኢኮኖሚ 
ስትራቴጂ ቀርፃ ተግባራዊ ማድረግ ከጀመረች ዓመታት 
አልፈዋል፡፡

አገሪቱ የኢኮኖሚ ዕድገቷን በዘላቂነት ለማስቀጠል 

የምታደርገው ግብ ግብ የተፈጥሮ ሀብትን በአግባቡ ጥቅም 
ላይ ከማዋል ጋር የተዛመደ ነው። የአረንጓዴ ኢኮኖሚ 
ስትራቴጂው የአየር ንብረት ለውጥን መቋቋምና ዝቅተኛ 
የካርበን ልቀት መጠን እንዲኖር የሚያደርግ አብዮት ነው።

ደኖች ለአፈርና ውኃ ጥበቃ፣ የካርበን ልቀትን 
ለመምጠጥ፣ ለብዝሀ ሕይወት ጥበቃ፣ ለመሬት ምርታማነትና 
ለሰው ልጅ ጤንነት፣ ለማኅበራዊ ኢኮኖሚው ከፍተኛ 
አበርክቶ አላቸው። ኢትዮጵያም የኢኮኖሚ ዕድገቷን 
በዘላቂነት ለማስቀጠል የምታደርገው ግብ ግብ የተፈጥሮ 
ሀብትን በአግባቡ ጥቅም ላይ ከማዋል ጋር የተዛመደ 
እንደመሆኑም በተለይ ለደን ልማት የሰጠችው ትኩረት 
ትልቅ ራዕይን ያነገበ ነው። እንደ አገር ብቻ ሳይሆን ዓለምን 
ከካርቦን ልቀት ለመታደግ ለተያዘው ዓለም አቀፍ ትግል ግብ 
ስኬትም ፋይዳው የጎላ ነው፡፡

ኢትዮጵያ ባለፉት አራት ዓመታት 25 ቢሊዮን 
የሚቆጠሩ ችግኞችን በመትከል የራሷን አስተዋጾኦ 
ከማበርከቷም በተጨማሪ እንደ አገር ብቻ ሳይሆን ዓለምን 
ከካርቦን ልቀት ለመታደግ ለተያዘው ዓለም አቀፍ ጥረትም 
ጉልህ ፋይዳ እያበረከተች ትገኛለች። አገሪቱ ህዝቦቻችን 
በማስተባበር የዓለምን ችግር ለመፍታት የራሷን ድርሻ 
እየተወጣች በመሆኗ ሊያስመሰግናትና እውቅና ሊያሰጣት 
የግድ ይላል። 

በእርግጥ ከቀናት በፊት በዩናይትድ እስቴትስ  በተካሄደ 
ስነ ሰርአት ኢትዮጵያ በአረንጓዴ አሻራ ለአለማችን ችግር 
ላበረከተችው አስተዋፅኦ ከፍተኛ እውቅና ተሰጥቷል። 
ጠቅላይ ሚኒስትር ዐቢይ አሕመድም የአረንጓዴ አሻራ 
ንቅናቄን አስመልክቶ ላሳዩት አመራር ‘የአፍሪካ የላቀ 
አመራር’ ሽልማት  ተበርክቶላቸዋል። እውቅናውን በቦታው 
በመገኘት ተቀብለዋል፡፡

  እውቅና ለኢትዮጵያ ትልቅ ክብርና ማበረታቻ ቢሆንም 
የአገሪቱን ትጋት ይበልጥ ፍሬ እንዲያፈራ ግን ከእውቅናም 
ባለፈ ገንዘብን ጨምሮ ሌሎች ድጋፎች ሊደረግላት ይገባል። 
ይህ ደግሞ  አገሪቱ እስከ እአአ 2030 ሃያ ሚሊዮን ሄክታር 
መሬት ላይ የተጨፈጨፈ ደንን መልሳ ለማልማት እየሰራች 
ላለችው ስራ ስኬት የሚኖረው ፋይዳ ትልቅ ነው ፡፡

በተለይ ለአየር ንብረት ለውጥ ከፍተኛ ድርሻ ያላቸው 
ምእራባውያን አገራት እንደ ኢትዮጵያ ካሉ አገራት ጋር 
በቅርበት መስራት የግድ  ይላቸዋል። ከዚህ ጎን  ለጎንም  
ኢትዮጵያ በራሷ ተነሳሽነት በአረንጓዴ አሻራ መርሃ ግብሯ  
ችግሩን  ለመከላከል እያደረገች ያለችውን ጥረት  በዓለም 
አቀፍ ደረጃ ይበልጥ በማስተዋወቅ ረገድ የሚመለከታቸው 
አካላት በትኩረትና በቅንጅት መስራት ይጠበቅባቸዋል፡፡

ትዝብት/ ማረፊያ 

ፋሽን   
ስፖርት እና መዝናኛ

ሙሉጌታ ብርሃኑ

በሂና የመዋብ ፋሽን
ኃይለማርያም ወንድሙ

ጊዜው እየገሰገሰ፣ ዘመኑም እየዘመነ ዓለማችን 
ዓለሟን በቴክኖሎጂ እየቀጨች የምትገኝበት ዘመን 
ላይ እንገኛለን። ቴክኖሎጂው ከወለዳቸው ልጆች 
ወይም የልጅ ልጆች መካከልም ሚዲያ አንደኛው ነው። 
የቴክኖሎጂውን መቋደሻ የበለጸጉት አገራት በተለይም 
ምእራባውያኑ ቢያነሱትም ኢትዮጵያን የመሳሰሉ 
ታዳጊ አገራትም ዘግይቶም ቢሆን ተቋዳሽ መሆናቸው 
አልቀረም።  

በዘመናችን በተለይም የሚዲያዎችና የፖለቲካ 
ትስስር ከመቼውም ጊዜ በላይ  ፀንቶ የሚታይበት ነው። 
መድሃኒት ያድናል፣ መድሃኒት ያድናልምና እኛ ግን 
እንዴት እየሰራንባቸው እንገኛለን? ወይንስ እየሰሩብን  
ይሆን? የሚለው ጉዳይ አንገብጋቢ ነው። 

አንዳንዶቹ ሚዲያዎቻችን አይነኬ ከሆኑ ጉዳዮቻችን 
ጋር ተቆላልፈው ምንነታቸው የማይለይ አንጃ ግራንጃ 
ሆነዋል። አንዱ የራሱን ጥቅም ለማብሰል ሲል የሌላውን 
ሕይወት መማገድ በጣም ቀላል ነገር ሆኗል።

አጃቢ ሰርገኛው ተጫፍረው ሊደምቁ፤
በሰርጉ ቤት ድግስ ጠርሙሶች አለቁ፤
ለትዝብቴ ከብዙ ሚዲያዎች መንደር ባኮበኩብም 

ለዛሬ ግን ፌስቡክና ግብረ አበሮቹ ውስጥ ስለታጨቁት 
ንጥረ ክፋትና እንቶ ፈንቶ የአሉባልታ ወሬ ላይ ለማረፍ 
ወደድኩ። ለቴክኖሎጂው ምስጋና ይግባውና አሁን 
አሁን ሃሜቱንም አቤቱታውንም በዘመናዊ መልክ በዚሁ 
መተግበሪያ ማሳልጥ ጀምረናል፡፡

በፌስቡክ ገበያው የብዙዎችን ቀልብ ለመሳብና ብዙ 
ተከታይ ለማፍራት ሲባል የሌላውን ቆሌ መግፈፍ ፋሽን 
ከመሆን አልፎ ተለምዷል። በዚያ መንደር ከእውነት ይልቅ 
ውሸት ነግሷል። “ፌስቡክን ማመን ቀብሮ ነው፡” አለኝ 
አንዱ ወዳጄ፤ እውነቱን ነው ፌስቡክ ላይ የተለጠፈውን 

ሁሉ አሜን ብለን ከተቀበልን ከሰውና ከእግዜር ጋር 
ጨርሰን ከቆመ ግንብ ጋር መጋጨት የምንጀምርበት ጊዜ 
ሩቅ አይሆንም።

በፌስቡክ አገርና ሰውን ለመገንባት የሚሰሩ እንዳሉ 
ሁሉ  የሞት ድግስ አዘጋጅተው የአገርን ደምና ስጋ 
የሚመጡ በየጥሻና ጉራንጉሩ ተበራክተዋል። በነሱ 
የተነሳም መልአኩን ከሰይጣኑ መለየት የተሳነው ሰው 
ቁጥር እንደ አሸን ፈልቷል። ነገሩ “ፍየል ወዲህ ቅዝምዝም 
ወዲያ” ሆኗል። መንግስት በአንድ በኩል የተለኮሰን እሳት 

ለማጥፋት ሲሮጥ የፌስቡክ አርበኛው በሌላ መንገድ 
እየተሽለኮለከ በአይጥና በድመት አባሮሽ መሃል የሕዝቡ 
ሰላም ለማደፍረስ ተኝቶ አያድርም።  

የፖለቲካ ደም ስሩና መዘውሩ ፌስቡክ የሆነ ይመስል 
ዘር፣ ቋንቋ፤ ባህልና ሃይማኖት የሁሉም ሰው ስስ ጎን 
ሆነው ለፌስቡክ አርበኞች ጣፋጭና የማይነጥፍ  እንጀራ 
ሆነዋል። 

እነዚህ የፌስቡክ አርበኞች እንደ አይጥ ተሽሎክልከው 
በሳሳው ጎናችን እየገቡ ነካ ባደረጉን ቁጥር ምንም 
በሌለበት ተንቀናል፣ተደፍረናል እያለን ቡራ ከረዩ እያልን 
መጯጯህና መተራመስ ይመጣል።

ፖለቲካችን ከጀበና ላይ እንዳለ ቡና ሁሉም ቀድቼ 
ካልጠጣሁ እያለ ሲወዘውዘው መልሶ እየደፈረሰ መስከን 
ተስኖታል። እያንዳንዳችን ጋር ያለው የፖለቲካ አቋም 
በደንብ መብሰል ይቀረዋል። ከነፈሰው ጋር እየነፈስን 
አቋማችን እንደ ፔንዱለም ወዲያና ወዲህ እየዋዠቀ 
ማንነታችን ብቻ ሳይሆን ምንነታችንም የማይጨበጥና 
እንደ እስስት ልውጥውጥ የሚል ሆኗል። ዛሬ “እኔ 
ከመንግስትና ከኢትዮጵያ ህዝብ ጎን ነኝ!” የሚል መፈክር 
አንግበን ሰላማዊ ሰልፍ ወጥተን ስንጨርስ ነገ ደግሞ 
መልሰን “መንግስት አለ እንዴ!” እንላለን። ከነገ በስቲያ 
ደግሞ “ህዝብ አለ እንዴ!” ማለታችን አይቀርም።

 ፖለቲካዊ መስተጋብራችን ሳናውቀው ከስሜታችን 
ጋር ተዋህዶ ውሃ መልክ ይዟል። ውሃ ከፍሪጅ ሲገባ 
ከበረዶነት አልፎ የጠጠረ ድንጋይ ይሆናል። እሳትን 
ሲያገኝም ከእሳቱ በላይ የሚያቃጥል ትንታግ ከመሆን 
አልፎ ወደ እንፋሎትነት ይቀየራል። የአብዛኞቻችን 
ፖለቲካም እንዲሁ ነው ከበረዶው ጋር ተባርደን፣ 
ከሞቀው ጋር ተሟሙቀን፣ ከጨሰው ጋርም እንጨሳለን። 
አንዱ ከመሬት ተነስቶ ‘በሬ ወለደ’ ሲለን “ኧረ እኔም እኮ 
ወተቱን ጠጥቻለሁ” እያልን በአሉባልታ ወሬ ቅመሟን 

ጠብ ማድረግ አመል ሆኖብናል። 
ማህበራዊ ሚዲያዎቻችን ደግሞ ለዚህ ምቹ ናቸው። 

የማንም መፈንጫ ሆነዋል። እጅግ በጣም ብዙ ያልተማሩ 
የሚመስሉ ‹‹ምሁራን›› አስተዋውቆናል። አንዱ የቀበሌ 
ሊቀመንበር የመንደሩን ነዋሪ ለስብሰባ ጠርቶ ድንገት 
ከመንገድ ላይ ወዴት እየሄድክ ነው ቢሉት “ያልገባኝን 
ላልገባቸው ላስረዳ እየሄድኩ ነው”  አለ ተብሎ ይቀለድ 
ነበር። አንዳንዶቹ ልክ እንደዚህ ናቸው፤ ያልተማሩትን 
ሊያስተምሩን፣ ያልተረዱትንም ሊያስረዱን በኔ 
ይሁንባችሁ ብለው ያስገቡንና የነብር ጭራ አሲዘውን 
“በል እግዜር ካንተ ጋር ይሁን!” ብለውን እልም ይላሉ። 
ትልቁ ችግር ደግሞ አብዛኛው ማህበረሰባችን ፖለቲካ 
የማይወድ(የማይገባው) ፖለቲከኛ መሆኑ ነው። ድንገት 
የሆነ ቦታ በአጋጣሚ ከአጠገባችሁ ቁጭ ብሎ ጆሯችሁ 
እስኪደማ ልባችሁ ፍስስ እስኪል ይህን የፖለቲካ 
ወሬ በአናት በአናታችሁ ፍትፍት አድርጎ ካጠገባችሁ 
በኋላ “እና አንተስ?” ስትሉት “አይ እኔ እንኳን ፖለቲካ 
አይመቸኝም።” ብሏችሁ እርፍ! ታዲያ የዛኔ በትዝብት 
አይናችሁ ግርፍ አድርጋችሁት ታልፋላችሁ። 

ባላመንበት ነገር እየኖርን እኛው ተዋናይ እኛው 
ተመልካች እየሆንን ነገሩ ሁሉ ‘አንቺው ታመጪው 
አንቺው ታሮጪው’ ሆኗል። እንደ ረቂቅ ስዕል 
የተወሳሰበውን የአገራችንን ፖለቲካ መንግስትና ህገ 
መንግስት ብቻ አይፈታውም። ከማንም በላይ መፍትሄው 
እኛ ጋ ነው። እኛ ሕዝቦች፣ እኛ ዜጎች በአገራችን ጉዳይ 
ብዙም አይናፋር፣ ብዙም ደግሞ አይናውጣ ሳንሆን 
ትክክለኛውን ነገር በትክክለኛው ሰዓት ለአገራችን 
እናድርግላት። ሲመሽ ወደ ማታ ማንም አያየኝም ብለን 
ከማይገባን አድረን፤ አደራ! ኋላ ሲነጋ እርስ በእርስ 
እንዳንተዛዘብ ቀልባችንን ከሰወሩ መጥፎ ርዕሰ ጉዳዮች 
ወጥተን ኢትዮጵያን እናስባት።

   ፌስቡክ እየተጠቀመብን ወይስ እየተጠቀምንበት ነው?

እነዚህ የፌስቡክ አርበኞች 
እንደ አይጥ ተሽሎክልከው 
በሳሳው ጎናችን እየገቡ ነካ 
ባደረጉን ቁጥር ምንም 
በሌለበት ተንቀናል፣ተደፍረናል 
እያለን ቡራ ከረዩ እያልን 
መጯጯህና መተራመስ 
ይመጣል

ጥር ወር በብዛት የሠርግ ወቅት ነው። ዘመነ መርዓዊ 
ይባላል። መርዓዊ በግእዝና በትግርኛ ሙሽራ ማለት ነው። 
ገበሬው የዘራውን ሰብል አጭዶና ወቅቶ ወደ ጎተራው 
ከከተተ በኋላ የሚያርፍበት እንዲሁም የሚዝናናበት ወቅት 
መሆኑም ዘመነ መርዓዊ ያሰኘዋል። በሌላ አገላለፅ የደስታና 
የፍስሃ ጊዜ እንደማለት ነው። 

የእረፍትና የደስታ ጊዜን ተከትሎ ደግሞ መዋብና 
ማጌጥ እንዲሁም አምሮ ለመታየት የሚደረግ ጥረት 
በብዙዎች ዘንድ የተለመደ ነው። ስለውበት ሲነሳ 
በኢትዮጵያ ከዘመናዊ መዋቢያዎች በበለጠ በተለይም 
በገጠሩ አካባቢ ባህላዊ መዋቢያዎች በብዛት ጥቅም ላይ 
እንደሚውሉ ይታወቃል። ለሴቶች መዋቢያነት በማገልገል 
በዓለም የቆየ ታሪክ ያለው ሂናም በrገራችን በሠርግና 
በበዓላት ጊዜ በብዛት እንደ ፋሽን ጥቅም ላይ ሲውል 
ይታያል። እኛም በዛሬው የፋሽን ገጻችን ስለሂና እናነሳለን።

የሂና መዋቢያ የሚዘጋጀው ከዛፍ ቅጠል ነው። የሂና 
ዛፍ ከ10 እስከ 15 ጫማ ቁመት ወይም ከ2-5 ሜትር 
ርዝመት አለው። ዛፉ በግብፅ፣ በምሥራቅ አፍሪካ፣ በህንድ፣ 
በሞሮኮ፣ በኒጀርና በናጄሪያ  ይገኛል። ጥንታዊቷ ግብፅ 
ሂናን ለመዋቢያ በስፋት ትጠቀምበት እንደነበር ይነገራል። 
በውበቷ ብዙ ጠቢባን የተቀኙላት ክሊዮፓትራ የተባለችው 
የጥንታዊት ግብፅ ንግሥትም ሂናን በመቀባት ትዋብ 
እንደነበር ሰነዶች ያስረዳሉ። የሮማውያን ነገሥታትም 
ሂናን ለመዋቢያነት ይገለገሉበት ነበር። በሰሜንና ምሥራቅ 
አፍሪካ፣ በአረቢያ ሰርጥ፣ ሩቅ ምሥራቅና ደቡብ እስያም 
ሂና ተመሳሳይ ግልጋሎት አሁንም ድረስ እየሰጠ ይገኛል። 
የሂና ንቅሳት ዘመናትን አልፈው አሁንም በዓለም ዙሪያ 
ታዋቂ ፋሽን ናቸው፡፡

የሂና ዛፍ(ተክሉ) በኢትዮጵያ በአፋር አካባቢ ይገኛል። 
ሂና ወይም በሳይንሳዊ ስሙ (Lawsonia inermis) በአዋሽ 
ብሔራዊ ፓርክም የሚገኝ ሲሆን በሥፍራው ያሉ የአፋርና 
የኦሮሞ ብሔሮች ለጤና፣ ለቅባትና ለመዋቢያ (Health, 
cosmetics and beauty) አገልግሎት እንደሚጠቀሙበት 

Plant Biology & soil health ጆርናል ላይ ዲንኪሳ በቼ 
እና ሌሎች ከሰመራ ዩኒቨርሲቲ ያወጡት ጥናት ያሳያል። 
ከመዋቢያና መኳኳያ በተጨማሪ በሞቃታማ ቦታዎች ሂና 
የሚቀቡ ሰዎች ሙቀትን ለመቋቋም እንደሚያግዛቸው 
ሰነዶች ያሳያሉ፡፡

ሂና ለመዋቢያ አገልግሎት የሚውለው በብዛት ቅጠሉ 
ደርቆ ተወቅጦ፤ ዱቄት ከሆነ በኋላ  ሻይን በመቀላቀል ወደ 
ቅባትነት ሲቀየር ነው። የሠርግና የበዓላት ጊዜ ሲሆን ሂናን 
ሴቶች ፀጉራቸውን ለማስዋብ ቅንድባቸውን ለማሰማመር 
እንዲሁም እጃቸውንና ክንዳቸውን፣ ባታቸውንና 
እግራቸው እንደ ንቅሳት ይጠቀሙበታል። በሶማሌ፣ 
በሐረር፣ በድሬዳዋ እና በአፋር አካባቢ ሴቶች እንደንቅሳት 
በብዛት ይገለገሉበታል። የሠርግና የሃይማኖት በዓላት 
ሲሆን ደግሞ ሂና እንደፋሽን ሆኖ ይዋቡበታል፡፡

 ሂና በብዛት ፀጉርንና ቆዳን ለማስዋብ ያገለግላል። 
ሴቶች ፀጉርን ለማቅለምም በስፋት ይጠቀሙበታል። ለዚህ 
በተለይም ቀይ ሂና ተመራጭ ነው። በሠርግ ግዜም ሴቶች 
ለመዋቢያ በብዛት ይጠቀሙበታል፡፡በተለይ ሙሽሮችና 
ሚዜዎች። ከሠርግ ወቅት አገልግሎቱ በተጨማሪ  እንደ 
ፋሽን ብዙ ሴቶች ሲዋቡበት ሲኳኳሉበት በብዛት 
ይታያል፡፡ከሠርግ ውጪም ሂና ርካሽና ተደራሽ በመሆኑ 
ተመራጭ ነው። ብዙ ሴቶች እጃቸውን፣ ክንዳቸውን፣ 
እግራቸውን፣ ባታቸውን እየተነቀሱበት ፋሽን አድርገው 
ይዋቡበታል። የሚነቀሱበትም ነገር እንደ ብዕር የሚመስል 
ሲሆን የሥዕል ክህሎት ያላቸው የውበት ሳሎኖች ሴቶችን 
በማሰማመር ይሠሩበታል። ሲነቀሱም መጀመሪያ ሰውነት 
ላይ በእስኪሪብቶ ነገር በመሳል ስለሆነ የህመም ስሜት 
የለውም። 

በዋናነት ሰውነትን ማለትም እጅና እግርን እንዲሁም 
ክንድን መነቀስ የተለመደ ሲሆን ለዚህም የተለያየ ዲዛይን 
ያላቸውን አበባዎችን በመሳል ለማሰማመር ሂና ትልቅ 
አገልግሎት ይሰጣል። ቆዳን ለማለስለስ የሚቀቡበት፣ 
ቅንድብን ለማሳመር የሚቀነደቡበት፤ ፀጉርን ለማስዋብና 
ለማቅለም የሚሰጠው ጥቅምም በበርካቶች ተመራጭ 
አድርጎታል።

ጥንታዊ ተፈጥሯዊ 
መዋቢያ የነበረው ሂና 
በዘመናችን ደግሞ ይበልጥ 
ስንና ኪን እየታከለበት 
የአጠቃቀም መሣሪያዎቹም 
እየዘመኑ ፋሽን ሆኖ በከተሞች 
አካባቢም ይታያል።  
በተለይ ቆዳን እንደንቅሳት 
ለማሰማመርና ለማስዋብ  
በዓለም በሴቶች ተመራጭና 
ተወዳጅ ፋሽን እንደሆነም 
መረጃዎች ይጠቁማሉ።  

በተጨማሪም ሂናን 
ከሚያጎናጽፈው ውበት 
ባሻገር ፀጉር እንዲለሰልስና 
እንዳይሰባበር የሚያዘወትሩም 
አሉ። ስስ ቅንድብ ያላቸው 
ሴቶች እርሳስ በሚመስል 
ማቅለሚያ ቅንድባቸውን 
ያስተካክላሉ። ሂና በተለይ 
ለቅንድብ ከኩል በላይ 
ተመራጭ መሆኑን መሳለሚያ 
አካባቢ በሴቶች የውበት 
ሳሎን የምትሠራው ከድጃ ረዲ 
ትናገራለች። የሂና ንቅሳት በአገራችን ከሚደረጉት ንቅሳቶች 
የሚለየው ርካሽና ለብዙ ሰዎች ተደራሽ መሆኑንም 
ታስረዳለች። 

በአዲስ ከተማ ጠቅላይ ቢሮ በሂና የምትሠራው 
ዘምዘም ከማል፤ በሂና ማስዋብ ከአካባቢው ሰዎች 
እንደለመደችና በሙያው መስራት ከጀመረች ሰባት 
ዓመት  እንደሆናት ትናገራለች። ዘምዘም “የስዕልም ፍላጎቱ 
ስለነበረኝ፤ በሂና ንቅሳት ለመሥራት አስችሎኛል” ትላለች። 
ሴቶችን  በሂና ለማስዋብ  የሂናውን ቅጠል ከሐረርና 
ከአፋር አካባቢ እያስመጣች እንደምትጠቀም የምትናገረው 
ባለሙያዋ፣ ሠርግና በዓል ሲሆን ሴቶች የሂና ንቅሳትን 

በብዛት እንደሚጠቀሙበት ታብራራለች። ዘምዘም 
ከንቅሳቱ በተጨማሪ ቅንድብ እና ቆዳን ለማሰማመር 
ፀጉርን ለማስዋብና ለማቅለም የሚፈልጉ ሴቶችንም 
በብዛት አገልግሎቷን ፈልገው እንደሚመጡ ተናግራለች ። 

በሂና እንደሚጠቀሙ የሚናገሩት ሳምራዊት አበራ እና 
ሱመያ ኢብራሂም የሂና ንቅሳት  እጅ እና ክንድ ላይ እስከ 
አንድ ወር እንደሚቆይ ገልጸዋል። የሂና የንቅሳት ስዕሎች 
በተለይ እጅና እግርን ከመታጠብ በስተቀር ፤ ልብስ ቁሳቁስ  
በብዛት የሚያጥቡበት ከሆነ  ወዲያው ይጠፋል ይላሉ 
ተጠቃሚዎቹ ሲናገሩ ። ሂና ተክሉ በአገራችን ቢኖርም 
በከተሞች ከውጭ አስመጥቶ የመጠቀም ነገርም አለ። 

ነፃ ሃሳብ
ፖለቲካ እና ልዩ ልዩ 

በትረ ሙሴ (መልከ ኢትዮጵ)

አገር እንደ ዘንድሮ ሰላምን በሚሹ ድምጾች 
ተሞልታ አታውቅም። ዛሬ ዛሬ ለአገራችን ድምጻችን  
አንድ አይነት ነው..ሰላምና  ሰላም።  ሰላም ይናፍቃል። 
ሰላም ከመቼውም ጊዜ በላይ ናፍቆናል። በርግጥ  
በድህነት በምትማቅቅ አገር ላይ፣  ተስፋ በራቀው 
ሕዝብ መካከል ሰላም እጅጉን ትናፍቃለች፡፡

በተለይ ደግሞ በወንድማማች መካከል በሚደረግ 
መገፋፋት ውስጥ ሰላም ከመቼውም ጊዜ በላይ 
ይናፈቃል። እንዳለፉት አመታት ዘንድሮም ሰላምን 
በመናፈቅ ብቻ ግዜው መጥቶ እንዲሄድ አንፈልግም። 
የምናየውም፤  የምንሰማውም  ይህ እንደማይሆን  
ተስፋ ሰጭ ነው ። 

በመንግስት ሰላም ፈላጊነት፣ በኢትዮጵያውያን 
የጋራ ጸሎት፣ የጋራ ምኞት፣ የጋራ ስለት የዘንድሮ 
አመት በርካታ አዲስ ነገሮችን ጀባ ብሎን እንደሚያልፍ 
ተስፋ እናደርጋለን። ከዚህ ውስጥ አንዱና  ዋነኛው 
ሰላም ነው። ዛሬ ላይ  እርቅ የዋጃት አዲስ ሀገር፣ 
አዲስ አስተሳሰብ ያስፈልገናል፡፡

በእርቅ የተዋጀ አዲስ አገርና አዲስ 
አስተሳሰብ  እንዲኖረን የሰላምን ዋጋ 
መረዳት ይኖርብናል። በጦርነት 
ማሸነፍ እንደሌለ፣ በድሃ አገርና 
በድሃ ሕዝብ መካከል ጦርነት 
ከኪሳራ ውጪ ትርፍ እንደሌለው 
መረዳት ያስፈልገናል። 

ባለፉት ጥቂት አመታት 
ውስጥ ተስፋ የጣልንባቸው 
ቀናቶች ተስፋዎቻችንን 
ሰልቅጠው የተመኘነውን 
ሰላም ሳይሰጡን አልፈዋል። 
አሁን  ግን  ተስፋ ባላቸው 
የሰላም፤ የአንድነት  እና 
የእርቅ ቀናት ውስጥ  መጓዝ  
ከጀመርን ቀናት ተቆጥረዋል   
እነዚህን ቀናት  በጋራ 
እንባችን፣ በጋራ ጸሎታችን 
ያመጣናቸው ናቸው፡፡

አሁን  የሚጠቅመን 
ሰላምን ከፊት አድርገን 
መራመድ  ብሎም  በድርድርና 
በእርቅ ችግሮቻችንን ማሸነፍ 
ነው። ችግር በተፈጠረብን 
ቁጥር ወደጦርነትና ወደ 
መገዳደል ከገባን ተስፈኛዋን 
ኢትዮጵያ መፍጠር አንችልም። 
ሲጀመር ተስፋ ጦርነት ውስጥ 
የለም። ተስፋ ያለው በሰላምና 
በመነጋገር ውስጥ ነው። 

ዓለም በጦርነት የተገኘ ተስፋ አይታ 
አታውቅም። የሰው ልጅ በታሪኩ ሰላምና 
ተስፋውን በመገዳደል አምጥቶ አያውቅም። 
እኛም ጦርነት አቁመን  እየቆጠርናቸው 
ያሉት ቀናቶች የሚበረታቱ ፤  በእርቅ ሰላማችንን  
መጠበቅ እንደምንችል ያመላከቱ ናቸው ፡፡

በሰነቅንው የሰላም ተስፋና በተጨባጭ  
በምናያቸው  እውነታዎች  ይህ ዓመት  እንዳለፉት 
አመታቶች የሞትና የጉስቁልና፣ የዋይታና የሮሮ 
እንደማይሆን  እርግጠኛ ወደ መሆን እየተጓዝን 
ነው። በቀጣይ  ዘላቂ ሰላም ለማስፈን  ለሚደረገው 
ጥረት   አገራዊ የምክክር መድረኩ ተጨማሪ አቅም 
እንደሚሆንም  ይታመናል፡፡

ሰላም በአንድ ወገን ብቻ የሚሆን አይደለም..
እንደዛ ቢሆንማ በመንግስት የሰላም ጥረት ላይ 
ተመርኩዘን ብዙ ባፈራን ነበር። በሰላም መድረክ 
ላይ ሰላም ፈላጊ ነን የሚሉ ልቦች ሁሉ ትጥቃቸውን 

መፍታት አለባቸው። መሳሪያቸውን መጣል 
አለባቸው።  ይልቁንም ልባቸውን ለአንድነትና 
ለመነጋገር ዝግጁ መሆን አለባቸው፡፡

የዘንድሮው ዓመት  የሰላማችን ብስራት 
እንደሚሆን እናምናለን።  ለኢትዮጵያ የሚሆን በርካታ 
የተስፋና የመንጋት ብስራት አንግበው ሰላም የሚዘምሩ 
ድምጾችን እንደምንሰማ፤ በአፋቸው የዘምባባ ዝንጣፊ 
የያዙ ከዚም ከዛም የሚበኑ የሰላም ርግቦች በኢትዮጵያ 
ሰማይ ላይ እንደምናይ ተስፋ እናደርጋለን፤ በርግጥ 
ማየትም ጀምረናል ። 

ባለፉት ጊዜያቶች የተከሰቱ  ስቃዮች እንዳይደገሙ፣ 
ፍቅር በማጣት፣ የይቅርታ ልብ በማጣት፣ ተነጋግሮ 
መግባባት በማጣት የዘጋናቸው የሰላም መንገዶች 
በዚህኛው አመት ተከፍተው አዲስ የሰላም አየር 
እንደምንተነፍስ እንተማመናለን። 

እየታዩ ያሉት የሰላም አማራጮች ኢትዮጵያን 
ከመታደግና ችግሮቿን ከማጽዳት ባለፈ ነውር 

የላቸውም። ለሰላም እጅ መስጠት መሸነፍ 
አይደለም። ለሰላም እጅ መስጠት ማሸነፍ 

ብቻ ነው.. ከዚህ ውጭ ምንም መሆን 
አይችልም። መንግስት ለሰላም የዘረጋው 

እጅ ለኢትዮጵያ የተዘረጋ የማሸነፍ እጅ 
ነው፡፡

መጪዎቹ ጊዜያት  የመከራችን 
ማብቂያ ናቸው። በጥላቻና 

በመገፋፋት የጨቀየውን የሰኔን 
ገመገም፣ የሐምሌን ጨለማ፣ 
የነሐሴን ጭጋግ በተስፋና 
በብርሃን የሚለውጡ 
ናቸው። በኢትዮጵያ 
ምድር እንዳናያቸው፣ 
እ ን ዳ ን ሰ ማ ቸ ው 
የምንፈልጋቸው የሞትና 
የጥይት መርዶዎች ሽሮ 
ብስራት የሚነግረን 
የመታደስ መልከታችን 
ነው። 

ጊዜ ሚዛን ነውና 
የመከራችን አመት 
2014 በተፈጥሮ ለበቅ 
ሸኮናውን ተብሎ ከነችግሩና 
ከነችግራችን በዘመን ጉያ 
ውስጥ ተሸጉጧል። አዲሱ 
አመት  ደግሞ  ብኩርናውን 

እንደያዘ የጠፋብንን ሊሰጠን፣ 
ያጣንውን ጀባ ሊለን ራሱን 

በተስፋና በአዲስነት ሞሽሮ 
በመሀከላቸን እየተጓዘ ነው፡፡

ሰላም በሌለበት አገር ላይ ምንም 
ነገር ምንም ነው..ትርጉም የለውም። 

የአዲስ አመት መንፈስ ሳይርቀን፣  ወግ 
ማረጉን አጣጥመን ሳናበቃ፣ የመስቀል 

ወፍና የአደይ አበባ ከቀየው ላይ ሳይሰወሩ 
በንግግር የከበረ ሰላምን ለአገራችን ጀባ ልንላት 

ይገባል። በጥላቻ የማይታጠፉ ለሰላም የተዘረጉ 
ሰላማዊ እጆች በኢትዮጵያ ምድር ላይ ሊበረክቱ ግድ 

ይላል። 
ከፍ ብዬ በርዕሴ ላይ እርቅ የዋጀው አዲስ አገር እና 

አዲስ አስተሳሰብም ያሻናል ስል የተነሳሁት በምክንያት 
ነው። ምክንያቴን ግልጽ ለማድረግ ያክል አዲስ አገር 
ስል ብዕሬን ያሰላሁት ከጥላቻና ከዘረኝነት ከጦርነትም 
የራቀች አገር እንድትኖረን በመመኘት ነው፡፡

አገራችን አሁን ላይ ምንድነው የሚያስፈልጋት 
ብለን ብንጠይቅ መልሱ አንድ  ነው  ..   ሰላም። አሁን 
ላይ ጥያቄዎቻችን ሁሉ የሰላም ጥያቄዎች ናቸው። 
ጥያቄና መልሶቻችን ሰላም በሆኑበት ወቅት ላይ እርቅ 
የዋጀው አዲስ አገር ብዬ መነሳቴ ይሁንታን ያሰጠኛል 

ብዬ አምናለሁ። አሁን ላይ ሩጫችን ሁሉ በጦርነት 
በቆየንባቸው ጊዜያቶች ያጣናቸውን በጎ ኢትዮጵያዊ 
ቀለሞች ለመመለስ መሆን ይኖርበታል፡፡

እኚህ ቀለሞቻችን የሚመለሱት ደግሞ በእርቅ 
አዲስ አገር ስንፈጥር ብቻ ነው። ይሄ ብቻ አይደለም 
ለሰላም በተዘረጉና ሰላማዊ እጆች የሳሏት ኢትዮጵያም  
ታስፈልገናለች። የኢትዮጵያን ጉድፍ የሚያጠሩ፣ 
ነውሯን የሚሸፍኑ የወንድማማችነት ካባዎች 
ያስፈልጉናል። ከዚህ በኋላ የምንራመድባቸው 
መንገዶች በአዲስነት የተበጁ መሆን አለባቸው። 
በፖለቲካው፣ በኢኮኖሚው በተለያዩ ዘርፎች ላይ 
አዲስነት የዋጀው ለውጥ ያስፈልገናል፡፡

ፍቅርን የሚያውቅ ሁሉ አዲስ ነው። ፍቅር 
በሌለበት ልብ ውስጥ አዲስነት የማይታሰብ ነው። 
ለሰላም የተዘረጉ የመንግስት እጆች ከአዲስነትም 
በላይ አንጸባራቂዎች ናቸው። እኚህ አዲስና 
አንጸባራቂ የሰላም እጆች እንደ መስቀል ወፍ ወቅት 
እንዳይኖራቸው ሁሌም ለሰላም ተዘርግተው ሊኖሩ 
ይገባል። 

የኢትዮጵያ አዲስነት ከእርቅና ከመተቃቀፍ 
እንዲጀመር እሻለሁ። ነውጥ ናፋቂዎች ዓላማ አለን 
የሚሉ ከሆነ ከተዘረጋው ከመንግስት የሰላም እጅ 
ጋር መጨባበጥ አለባቸው። መነጋገር አለባቸው። 
የኢትዮጵያ አዲስነት ከእርቅ የሚጀምር ከሆነ ሁሌም 
የሰላም እጆች ይኖራሉ። ከዚህም ባለፈ እንደ አገር 
ከጦርነት በፊት የሚዘረጉ የሰላም እጆች ያስፈልጉናል። 
የሰላም እጆቻችን ከጦርነት በኋላ የሚዘረጉ ከሆነ ዋጋ 
ያስከፍሉናል።   

አዲስነት አስተሳሰብ ነው። ሰው ሀሳቡን ማረቅ 
ከቻለ አዲስ መሆን ይችላል። ይሄ ብቻ አይደለም ሰው 
ሀሳቡን ማሸነፍ ሲችል መጀመሪያ የሚማረው ፍቅርን 
ነው..በፍቅር ማሸነፍን። እናም ለሁሉ በሚበጅ ሰላም 
ውስጥ በመኖር  በጦርነት የምንከፍለው ዋጋ ማስቀረት 
ይጠበቅብናል። 

በእርቅ ችግሮችን እንደመፍታት፣ ለሰላም በተዘረጉ 
እጆች መከራዎችን እንደማስቀረት ምን አዲስነት አለ?  
ዛሬ ከትላንት  የተሻልን ሌላ እንሁን።  ከዚህ ቀደም 
በተለያየ ጽሁፌ ላይ እንዳስቀመጥኩት እኛ ካልተቀየርን 
የሚቀየር ዘመን የለም። መስከረም አዲስ የሚሆነው 
በእኛ ሃሳብ ውስጥ፣ በእኛ መታደስ ውስጥ ነው።  

ከላይ የገለጽኩላችሁ ሰላምና አንድነት፣ ከላይ 
የገለጽኩላችሁ ለውጥና ስኬት ይሄን ጽንሰ ሀሳብ 
ተንተርሰው ነፍስ የሚዘሩ ናቸው። ይሄ ሀሳብ የትም 
ቦታ ላይ ህልውና ያለው ሀሳብ ነው። ተጀምሮ 
የሚያበቃበት የሕይወት ስፍራ የለውም። ሁሉም ቦታ 
ላይ መሪና ቀዳሚ ሆኖ የሚቆም እውነት ነው፡፡

እርቅ በዋጀው ቁምነገር አዲስ አስተሳሰብን 
መውረስ ይኖርብናል። ፖለቲካዊ፣ ኢኮኖሚያዊና 
ማህበራዊ አደረጃጀቶቻችን ተግባቦትን መሰረት 
ያደረጉ የአዲስ አስተሳሰብ መሰረት ሊሆኑ ይገባል። 
እየገነባን የሚፈርስብን፣ ችግር በተፈጠረብን ቁጥር 
ወደጦርነት የምንገባው ባልተደራጁና ለተግባቦት ዝግ 
በሆኑ እሳቤዎቻችን ነው፡፡

ከኃይል ወጥታ ውይይት መር በሆነ ፖለቲካዊ 
ፍልስፍና የምትመራ  ኢትዮጵያ ሩቅ እንደማትሆን ፤ 
ለሰላም በተዘረጉ እጆች በችግሮቻችን ላይ የበላይ ሆነን 
የምናሸንፍበት ጊዜ ቅርብ እንደሚሆን ይሰማኛል። 
አስታራቂ ሀሳቦች ጠፍተው  በውሸት ትርክት 
የምንሞትበት ጊዜ   እንደሚያበቃ  ይታየኛል፡፡

ይሄ ጊዜ እንዲመጣ ሁላችንም ሰላም ወዳድ መሆን 
አለብን። ይሄ ጊዜ የአገራችን መከራ እንደ እርኩስ 
መንፈስ ሶስት ጊዜ አጓርቶ የሚወጣበት ጊዜ ነው። ይሄ 
ጊዜ እንዲመጣ በእርቅ የዳበረ፣ በውይይት የጠነቀረ 
አዲስ አስተሳሰብ ያስፈልገናል። እጆቻችን ከነውር 
ርቀው ለሰላም እንዲዘረጉ፣ ልቦቻችን ከክፋት ሸሽተው 
ለፍቅር እንዲከፈቱ  ኢትዮጵያን እናስብ። እርቅ 
የዋጀው አዲስ አገር እና አዲስ አስተሳሰብ እንዲኖረን 
ወደ ሰላም አገር ወደ ምስራቅ እናስተውል። 

እርቅ የዋጃት አዲስ አገር እና አዲስ አስተሳሰብ እንሻለን

ዓለም በጦርነት የተገኘ ተስፋ አይታ አታውቅም። 
የሰው ልጅ በታሪኩ ሰላምና ተስፋውን 

በመገዳደል አምጥቶ አያውቅም። እኛም ጦርነት አቁመን  
እየቆጠርናቸው ያሉት ቀናቶች የሚበረታቱ ፤  በእርቅ 
ሰላማችንን  መጠበቅ እንደምንችል ያመላከቱ ናቸው

ግብርና 
‹‹ግብርናው አድጓል፤ እድገቱን ከፍላጎት ጋር ማጣጣም ላይ ግን ገና ይቀረዋል››

ለምለም መንግሥቱ

ዶክተር አበራ ደሬሳ ሙሉ የሥራ ዘመናቸውን ያሳለፉት 
በግብርናው ዘርፍ ውስጥ ነው። ትምህርታቸውም ከዘርፉ 
ጋር የተያያዘ ስለሆነ ለሙያው ክብር አላቸው። በግብርናው 
ዘርፍ ሥራ የጀመሩት ከታች አንስቶ ሲሆን፣ በምርምር ዘርፍ 
ከረዳት እስከ ከፍተኛ ተመራማሪነት፣ በኋላም ሚኒስትር 
ዴኤታ ሆነው ዘርፉን በመምራት አገልግለዋል። 

አሁን በጡረታ ላይ ቢገኙም ከግብርናው አልተለዩም። 
የኢትዮጵያ ግብርና ምርምር ኢንስቲትዩት አማካሪ ቦርድ 
ሰብሳቢ እንዲሁም የኦሮሚያ ግብርና ምርምር አማካሪ 
የቦርድ አባል በመሆን እየሰሩ ናቸው። ከልማት ድርጅቶችና 
ዩኒቨርሲቲዎች ጋርም በመሥራት በዘርፉ በአማካሪነት 
መንግሥትን በበጎ ፈቃድ እያገዙ ይገኛሉ። ከዘርፉ ሳይለዩ 
መቆየታቸው ለሙያው ያላቸውን ክብርና በሙያው ጥልቅ 
እውቀት ያላቸው መሆኑን ያመለክታል። በግብርናው 
ዘርፍ የካበተ ልምድ ካላቸው ከዶክተር አበራ ዴሬሳ ጋር 
ባለፉትም፣ አሁንም ካለው የግብርና እንቅስቃሴ ጋር 
በተያያዘ ቆይታ አድርገናል፡፡

አዲስ ዘመን፡- የኢትዮጵያ ግብርና በአንድ 
በኩል ከኋላቀር የአመራረት ዘዴ ባለመላቀቁ  ዘርፉ 
አላደገም፣ በሌላ በኩል ደግሞ ግብርናው አድጓል 
ይባላል። እነዚህ ሁለት ሀሳቦች መነሻቸው ምንድነው? 
አድጓል ከተባለስ እድገቱ እንዴት ይገለጻል?

ዶክተር አበራ፡- የኢትዮጵያ ግብርና የት ላይ ነው? 
ለምንስ ነው ስለኢትዮጵያ ትራንስፎርሜሽን ለውጥ 
የምናወራው? ለምንድነው በምግብ እህል ራሳችንን 
ያልቻልነው? የሚሉት በተደጋጋሚ የሚነሱ ጥያቄዎች 
ናቸው። ጥያቄዎቹ ተገቢ ናቸው። ለእነዚህ ጥያቄዎች ምላሽ 
ለመስጠት እንደ አመራርም እንደ ተመራማሪም ስለ ግብርና 
ወይንም የግብርናን ተፈጥሮ ማወቅ ያስፈልጋል፤ በደንብ 
ማወቅ ያስፈልጋል፡፡

ግብርና በሬ ጠምዶ ማረስና መኮትኮት፣ በአጠቃላይ 
ከጉልበት ሥራ ያለፈ እንዳልሆነ አርገው የሚመለከቱ 
ጥቂት አይደሉም። ይህ ባህላዊ የአመራረት ዘዴ ለመኖር 
የሚደረግ እንቅስቃሴ ነው። ግብርና ግን ሳይንስ ነው። 
ሳይንሱን ተከትለን ሰርተናል ብለን መናገር አንደፍርም። 
ግብርና እውቀትና ሀብት ይጠይቃል። ረጋ ባለ መንፈስም 
ማሰብን ይጠይቃል። ሰብሉ ስለሚፈልገው ንጥረ ነገር፣ ምን 
አይነት በሽታ እንደሚያጠቃውና ሌሎችም ነገሮች በምርምር 
ተለይተውና ድጋፍ ተደርጎ መሰራት ያለበት። በዚህ መልኩ 
ግንዛቤ መያዝ ስላለበት ነው ሀሳቡን ያስቀደምኩት፡፡

ግብርና አድጓል፣ አላደገም ስለሚባለው ጉዳይ 
እንመልክት። ግብርና አላደገም የሚሉ ወገኖች ያነሱት ሀሳብ 
ስህተት ነው፤ ግብርና አድጓል። በአገሪቱ እኤአ በ2002 
ስድስት ሚሊየን ቶን ሰብል ነበር የሚመረተው። አሁን 
ደግሞ እስከ 42ሚሊየን ቶን ለማምረት ታቅዷል። ከስድስት 
ሚሊየን ቶን ወደ 42 ሚሊየን ቶን መድረስ የግብርናውን 
እድገት ያሳያል። 

የምርምር ሥራም አድጓል። ነገር ግን ያደገው የግብርና 
ምርትና ምርታማነት እየጨመረ ከመጣው የሕዝብ 
ቁጥርና የፍላጎት መጨመር ጋር ባለመጣጠኑ አላደገም 
ሊባል ይችላል። ምርትማነትንና የምርት ተጠቃሚዎችን 
ፍላጎት መሠረት ያደረገ የጥናት ሥራ ያስፈልጋል። የዛሬ 20 
አመትና ከዚያ በፊት የነበረው ፍላጎትና አሁን ያለው ፍላጎት 
ይለያያል። አርሶ አደሩ ልጁን ለማስተማርና የኢንደስትሪ 
ግብዓቶችን ለመግዛት፣ ዘመናዊ ኑሮ ለመኖር በውድድር ላይ 
ነው ያለው። ይሄ ሁሉ ፍላጎት ከምርት መጨመር ፍላጎት 
ጋር መታየት አለበት። እንደ አገርም ኢንዱስትሪዎችና 
የትምህርት ተቋማት ተስፋፍተዋል። እነዚህ ሁሉ ምርት 
ይፈልጋሉ፡፡

እኔ በሥራ ላይ በቆየሁባቸው ጊዜያቶች የሚመረተው 
የበቆሎ ምርት በአገር አቀፍ በአማካይ በሄክታር 24 ኩንታል 
ደርሶ ነበር። ዛሬ ወደ 38 ከፍ ብሏል። ፍላጎት እየጨመረ 
ስለሆነ ከዚህም በላይ መሄድ አለበት። 

እድገቱ በሂደት አቅምን መሠረት አድርጎ የተገኘ ነው። 
ግብርናን ለማሳደግ የተሻሻለ፣ የማዳበሪያ፣ ኬሚካልና 
ሌሎችንም ግብአቶች አቅርቦት ያስፈልጋል። የምርት 
ብክነትን ለመቀነስ ሜካናይዜሽን መጠቀም ይጠበቃል። 
ለምርትና ምርታማነት እድገት የሚያስፈልጉ ግብአቶችና 
ቴክኖሎጂን ለማሟላት የአገር አቅም ውስን ነው። በዚህ 
ምክንያት መላ የኢትዮጵያ አርሶ አደርን ተደራሽ ማድረግ 
አልተቻለም። 

አገሪቱ ያላት ሀብት መሬትና የሰው ጉልበት ነው። በዚህ 
እድገታችንን እንጀምር ተብሎ የግብርናና ገጠር ልማት 

ፖሊሲ ተቀርጾ ሲሰራበት ቆይቷል። በዚህም ላለፉት 20 
አመታት ጥሩ ነው የሚባል የግብርና እድገት ታይቷል፤ 
እድገቱ 19 በመቶ ደርሷል። ከዚህ አንፃር ግብርናው አድጓል 
ነገር ግን እድገቱን ከፍላጎት ጋር ማጣጣም ላይ ይቀረዋል 
የሚለውን መቀበል ነው። ፖሊሲው ተገምግሞ ክፍተቶችን 
በመለየት፣ ምርታማነት የሚጨምርበትን አቅጣጫ መቀየስ 
የወደፊት አቅጣጫ መሆን ይኖርበታል፡፡

አዲስ ዘመን፡- ባለፈው ሥርዓትና አሁን በለውጡ 
መንግሥት የታዩ የአሰራር ለውጦች አሉ?

ዶክተር አበራ፡- አዎ አለ። እኔ በሥራ ላይ በነበርኩበት 
ጊዜ /ባለፈው ሥርዓት / መንግሥት ይከተል የሚከተለው 
ነፃ ገበያ ነው። ለገበሬው የማዳበሪያ፣ የብድርና የተለያዩ 
የግብዓት ድጎማ አያስፈልግም የሚል አቋም ነበረው፤ ይህ 
አቋሙ ግን ብዙ አላራመደውም፡፡ምክንያቱም ገበሬው 
በተበጣጠሰ ማሳ ላይ የሚያመርትና የሀብት አቅምም 
የሌላው በመሆኑ በራሱ አቅም መንቀሳቀስ አልቻለም። 

አሁን ላይ ያለው የለውጥ መንግሥት አቋም ደግሞ 
አርሶ አደሩ ድጋፍ ማግኘት አለበት የሚል ነው። ትራክተር 
ከቀረጥ ነፃ እንዲገባ፣ ከባንክ ብድር እንዲመቻች፣ ኩታ 
ገጠም የአስተራረስ ዘዴና ሌሎችም የሚጠቀሱ ለውጦች 
ታይተዋል። እድገት ስለማይቆም ባለው ላይ እየጨመሩ 
መሄድ ያስፈልጋል፡፡

አዲስ ዘመን፡- በዚህ ወቅት መንግሥት ለስንዴ 
ልማት ልዩ ትኩረት ሰጥቶ ክረምት ከበጋ እንዲመረት 
እያበረታታ ይገኛል። እንደ ግብርና ባለሙያነትዎ 
ይህን ሁኔታ እንዴት ገመገሙት?

ዶክተር  አበራ፡- የስንዴ ልማቱን የፖለቲካ ይዘት 
እንዲኖረው የሚያደርጉ አካላት አሉ። ይህ ተገቢ ነው ብዬ 
አላምንም። ቀድሞም ቢሆን የስንዴ ልማት አለ። በዚህ 
ወቅት እየተከናወነ ያለውን የስንዴ ልማት ከቀድሞው ለየት 
የሚያደርገው የቀድሞው ዝናብን መሠረት ያደረገ ብቻ 
መሆኑ ላይ ነው። ይህ ሲባል ግን ቀድሞ ስንዴ በመስኖ 
አይለማም ማለት አይደለም። ስንዴ በመስኖ ሊለማ 
እንደሚችል በ1970 እና 1980 ዓ.ም በተደረገ የምርምር ሥራ 
ተረጋግጧል። ዓለም አቀፍ ውጤትም አለ። 

አሁን ላይ የተለወጠው ነገር የአመራር እይታ ነው። 
አመራሩ ከችግር ነው የተነሳው፡፡ዝናብን መሠረት ያደረገ 
የስንዴ ልማት የምግብ ፍጆታንም መሸፈን አልቻለም። 
ድርቅ ሲያጋጥም ችግር ውስጥ እንገባለን፤ ከውጭ ለመግዛት 
እንገደዳለን። ለምን በመስኖ አናለማም ከሚል መነሻ ጥናት 
ተደረገ። በጥናቱም አማካሪ ሆኜ ተሳታፌያለሁ። ለልማቱ 
የሚውል ውሃ፣ መሬትና ዘር መኖሩ ተረጋገጠ። መንግሥትም 
አስፈላጊውን ድጋፍ ለማድረግ ቁርጠኛ መሆኑ። በዚህ ሂደት 
ነው ወደ ልማቱ የተገባው። ከቆላማ የአገሪቱ አካባቢዎች 
የተጀመረው የስንዴ ልማት ወደ መላ አገሪቱ ተዳርሶ ውጤቱ 
እየታየ ነው፡፡

አዲስ ዘመን፡- የበጋ መስኖ ስንዴ ልማቱን 
ለማከናወን የሚያስችል መሬት፣ ውሃ የግብዓት 
አቅርቦትና የቴክኖሎጂ አቅምስ እንዴት ይታያል?

ዶክተር አበራ፡- እጽዋት ውሃና ሙቀት ይፈልጋሉ። 
በዚህ ረገድ ኢትዮጵያ ውስጥ ችግር የለም። ተጨማሪ 
የሚያስፈልጉት ማዳበሪያ፣ የአረም መከላከያ ኬሚካልና 
ሌሎች ግብዓቶች ናቸው። ለመስኖ የሚውል ወደ ሰባት 
ሚሊየን ሄክታር የሚሆን መሬት፣ በሚሊየን የሚቆጠር 
ሜትሪክ ኩዩቢክ የከርሰ ምድርና ገጸ ምድር ውሃ አለ። 

በአሁኑ ጊዜ እየተከናወነ ያለው የስንዴ ልማት አንድ 
ሚሊየን ሄክታር እንኳን የሸፈነ አይደለም። አንድ ሚሊየን 
ሄክታር መሬት ለመሸፈን ነው እቅዱ። በመኸር የግብርና 
ሥራ ወደ ሜካናይዜሽን የተገባው ከጥቂት አመታት ወዲህ 
ነው። ምክንያቱም ትራክተርና ኮምባይነር በመኸር ሥራ 
ላይ ከዋለ በኋላ ያለጥቅም ነበር የሚቀመጠው። ይህ 
አላበረታታም። 

አሁን የመስኖ ልማት መጀመሩ ክፍተቱን አስቀርቶታል። 
መንግሥት በዚህ የልማት እንቅስቃሴ አራት ግቦችን 
አስቀምጧል። እነዚህም በምግብ እህል ራስን መቻል፣ 
ከውጭ የሚገባውን ምርት በአገር ውስጥ መተካት፣ የወጪ 
ንግድ መጨመር፣ የሥራ እድል መፍጠር የሚሉት ናቸው። 

የኢትዮጵያ ግብርና ለአገሪቱ የኢኮኖሚ መሠረት 
መሆኑም መዘንጋት የለበትም። የግብርና ዘርፉ ከ33 
በመቶ በላይ ነው ለአገሪቱ አጠቃላይ ምርት አስተዋጽኦ 
የሚያደርገው፡፡ለዜጎች የሥራ ዕድል በመፍጠርም 77 በመቶ 
ድርሻ አለው። 72 በመቶ የውጭ ምንዛሪ ምንጭ የግብርና 
ውጤት ነው። የኢንዱስትሪ ግብዓትም እንዲሁ ከግብርና 
ነው የሚገኘው፡፡በመሆኑም የግብርና ሥራውን ከማሳደግ 
ውጭ አመራጭ የለንም። ግብርናው ይህን ሁሉ ቱሩፋት 

እያስገኘ ነገር ግን በበቂ ድጋፍና ክትትል ተደርጎለታል ብዬ 
አላምንም፡፡

አዲስ ዘመን፡- ግብርናው ለማዘመን የሚያግዙ 
ቴክኖሎጂዎችን በተለይም ሜካናይዜሽን በመጠቀም 
ረገድ ያለው እንቅስቃሴ ምን ይመስላል?

ዶክተር አበራ፡- ካለፉት ሥርዓቶች ጀምሮ በመስኖ 
የማልማት ፍላጎት ከፍተኛ ነው፡፡በፖሊሲ ደረጃም 
ይገለጻል። አሁንም መስኖ ትኩረት ተሰጥቶታል። መንግሥት 
ያመቻቸው የሚቆጠር የመስኖ መሰረተ ልማት የለም። 
በመስኖ ለማልማት ከፍተኛ ሀብት ወይንም ካፒታል 
ይጠይቃል። ለመስኖ ልማት የሚውሉ የተለያዩ ማሽነሪዎች 
ወይንም መሳሪያዎች በአገር ውስጥ አይመረቱም። በውጭ 
ምንዛሪ ነው ከውጭ የሚገቡት። ይህን ማሟላት በአገር 
አቅም አይቻልም። በአበዳሪና በለጋሽ አገሮች ካልታገዘ 
የመስኖ ልማት ፍላጎት ብቻ ሆኖ ይቀራል። መንግሥት በዚህ 
ላይ ጠንክሮ መስራት ይኖርበታል፡፡

አዲስ ዘመን፡- ግብርናን ትራንስፎርም ማድረግ 
ያስፈልጋል በሚል እየተሰራ ነው። የኢትዮጵያ ግብርና 
እንዴት ትራንስፎርም ሊደረግ የሚችለው በምን 
መልኩ ነው?

ዶክተር አበራ፡- ሁልጊዜ ለተሻለ ነገር መሥራትና ማሰብ 
ያስፈልጋል። በግብርናው ላይ በየአመቱ ሶስትና አምስት 
ኩንታል ብቻ እየጨመሩ መሄድ አያዋጣም። በሄክታር 
15፣20፣ ከዚያም በላይ በመጨመር ምርትና ምርታማነትን 
በማሳደግ ወደ ትራንስፎርሜሽን መግባት ይጠበቃል። 
በምርምርም፣ በዘርም፣ በኤክስቴንሽንም፣ በተፈጥሮ 
ሀብትም ትራንስፎርም በማድረግ ወደ ተሻለ እድገት መሄድ 
ይገባል ማለት ነው። ለዚህ ደግሞ ፖሊሲው መፈተሽ አለበት 
ተፈትሿል። በዚህ ረገድ ያለው እንቅስቃሴም አበረታች 
ነው፡፡ከተናጠል እንቅስቃሴ በጋራ የመሥራት ፍላጎት እየታየ 
ነው። ይህ ሲሆን ግብርናው ትራንስፎርም ይሆናል፡፡

አዲስ ዘመን፡- ከለውጡ በፊት አገሪቱ ስንዴና 
ዘይት በስፋት ከውጭ ታስገባ ነበር። በወቅቱ 
ኢምፓርት መር ስትራቴጂም አልነበራትም፤ በተለይ 
ከውጭ ዘይት እየገባ የነበረበት ሁኔታ አነስተኛ ዘይት 
አምራቾችን ከገበያ አስወጥቷል፤ ምንም አይነት 
እሴት ያልተጨመረበት የግብርና  ምርት  ለውጭ ገበያ 
እየቀረበ ከውጭ የሚገባው ዘይት በውድ ዋጋ ይሸጣል 
የሚሉ አስተያየቶች በስፋት ይሰጡ ነበር። ባለፈው 
ሥርዓት እርስዎም በዘርፉ በአመራርነት ላይ ስለነበሩ 
በዚህ ላይ ምን ይላሉ?

ዶክተር አበራ፡- የሚሰጠውን አስተያየት እኔም 
እሰማለሁ። ከንጉስ አፄ ኃይለሥላሴ ሥርዓት ጀምሮ 
በግብርናው ዘርፍ እድገት እየተመዘገበ መሆኑ ሀቅ ነው። 19 
በመቶ እድገት የተመዘገበው በኢህአዴግ የአመራር ሥርዓት 
ነው። በደርግ ሥርዓትም ቢሆን የበቆሎ ምርት ተትረፍርፎ 

ዶክተር አበራ ደሬሳ
የቀድሞ ግብርና ሚኒስትር ዴኤታ

ኩንታሉን በስምንት ብር የሚገዛ ጠፍቶ እንደነበር 
አስታውሳለሁ። በወቅቱ ኬንያ እንድትገዛ ተጠይቃ ፍቃደኛ 
አልሆነችም። በዛን ጊዜ እኔ ተመራማሪ ስለነበርኩ መረጃው 
አለኝ። 

ምርትን ማሳደግ ጥሬውን ብቻ የሚመስላቸው ሰዎች 
ካሉ ተሳስተዋል። በምርት እድገት ውስጥ በውስጡ የያዘው 
ንጥረ ነገር ለሰው ልጅ እድገትና ጤና አስፈላጊነቱ ጭምር 
ይታያል። ኢትዮጵያ ከውጭ ስንዴ ማስገባት የጀመረችው 
በቅርብ ጊዜ ነው። ምክንያቱ ደግሞ የፍላጎት መጨመር 
ለውጥ ነው። ኢንዱስትሪዎች ተስፋፉ። ፍላጎትን ለማሟላት 
ከውጭ ማስገባት አስፈላጊ ሆኖ በመገኘቱ ነው መግባት 
የጀመረው። አንዳንዴ ደግሞ ከፍተኛ ወጪ አውጥቶ 
ከማምረት ይልቅ በተመጣጣኝ ዋጋ ከውጭ ማስገባት 
ተመራጭ የሚሆንበት ጊዜ ይኖራል። ኢኮኖሚያዊ ጥቅሙን 
በማየት የውጭ ምርትን መጠቀም የሚመርጡ አገራት አሉ።

ዘይትን በተመለከተ ለተነሳው። የተጠቃሚው ምርጫ 
ነው ለውጡን ያመጣው፡፡የታሸገና በዋጋም የተሻለ ማግኘት 
ሲጀምር በባህላዊ መንገድ የሚቀርበውን እየተወ ሲመጣ 
አምራቾቹ ከገበያ ወጡ። ከውጭ የሚገባው ዘይት በብዛትና 
በዋጋ የተጠቃሚውን ፍላጎት ማሟላት የቻለ ነበር። 
እውነታው ይሄ ነው እንጂ ኢምፖርት መር አልነበረም። 

አሁን ደግሞ ዘይት በስፋትና በዋጋ ተመጣጣኝ 
የሚያቀርቡ አገሮች በጦርነት ውስጥ መሆናቸው የዘይት ዋጋ 
ንሯል። አሁን ላይ ደግሞ መፍትሄ መፈለግ ይገባል። ዘይት 
በአገር ውስጥ ተመርቶ እንዲቀርብ በመንግሥት ጥረት 
እየተደረገ ነው። ለዘይት ምርት ግብዓት የሚሆን ምርት 
እንዲመረትም እየተሰራ ነው፡፡

አዲስ ዘመን፡- በኃላፊነት በቆዩባቸው 
አመታት ግብርናውን አሳክቻሉ ውጤታማ ነበርኩ 
ይላሉ?እግረመንገድዎንም ለሀገርዎ ያለዎትን ምኞት 
ይግለጹልን፡፡

ዶክተር አበራ፡- ምንም እንኳን ሰው እራሱን ጥሩ 
ሰርቻለሁ ባይልም የምችለውን አድርጊያለሁ። በሚኒስትር 
ዴኤታ ደረጃ ብሆንም ብዙ ሥራ ነበር የምሰራው። 
መዘንጋት የሌለበት ነገር የግብርና ሥራ የአንድ ሰው ብቻ 
ውጤት አይደለም። እኔ አንድ ሚኒስትር ዴኤታ ነው 
የነበርኩት። ከፌዴራል እስከ ገበሬ ማህበር በግብርናው 
ዘርፍ የተሳተፉ ሰዎች አሉ። የነዚህ ሁሉ አካላት ውጤት 
ነው ብዬ የምወስደው፡፡

ምኞቴን በተመለከተ፤ የግብርናው ሥራ፣ ምርምሩም፣ 
የትምህርት ሥርዓቱም፣የአመጋገብ ስልቱም፣ ሁሉም 
ተቀይሮና ተሻሽሎ ሁሉም የኢትዮጵያ ዜጋ የሚፈልገውን 
አግኝቶና በልቶ በሰላም ሲኖር ማየት ምኞቴና ፍላጎቴ ነው።

አዲስ ዘመን፡- ለትብብርዎ አመሰግናለሁ
ዶክተር አበራ፡- እኔም በጣም አመሰግናለሁ፡፡



      አዲስ ዘመን   ሰኞ ታኅሣሥ 10 ቀን 2015 ዓ.ምገጽ 9 
ማህበራዊ

አስኳላ 
ጽጌረዳ ጫንያለው

   ሴት ተማሪዎችን የታደገው ማረፊያ 

  ተማሪ ኬሪያ ጀማል  በተፈጥሮ አካል ጉዳተኛ ሆና  
ነው የተወለደችው።  ማንኛውንም ነገር የምታከናውነው  
በእጇ ሳይሆን በእግሯ ነው። በሙስሊም አማኞች ዘንድ 
ደግሞ በእግር እንጀራ ቆርሶ መመገብ ነውር (ሀራም) ነው። 
ስለዚህም እስከ ስምንተኛ ክፍል ድረስ ስትማር ከቤተሰቦቿ 
ሳትለይ በጥሩ እንክብካቤ ውስጥ ነው ያለፈችው። ከዚያ 
በኋላ ያለውን ትምህርቷን ግን በዚህ ሁኔታ መቀጠል 
አትችልም። ምክንያቱም ከቤተሰቧቿ ተለይታ ርቃ 
ልትሄድ ነው ይህ ሲሆን ደግሞ ስትመገብ የሚያግዛት ቤት 
ተከራይታ ስትኖርም ሌሎች ድጋፎችን የሚያደርግላት ሰው 
ያስፈልጋታል። 

ከቤተሰብ ስር እያለች ያለውን እያካፈሏት የቻሉትን  
እያደረጉላት ስምንተኛ ክፍል አድርሰዋታል። በዚህ 
ምክንያት አንድም ቀን አካል ጉዳተኝነቷ ተሰምቷት 
አያውቅም። በትምህርቷም በጣም ጥሩ ከሚባሉት ተርታ 
የምትመደብ ነበረች። ሆኖም ዘጠነኛ ክፍል ለመላክ ግን 
አቅማቸው አይፈቅድም። ብቻዋን የሚልኳት ልጅም 
አይደለችም። ለሁለት ሰው የሚሆን ወጪ መሸፈን ደግሞ 
እጅግ ከባድ ነው። እናም ላትሄድ ተፈርዶባት ሳለ ድንገት 
እድሏ መልካም አጋጣሚን ሰጣት። የድሬዳዋ ከተማ 
አስተዳደር ትምህርት ቢሮ ሰራተኛ የሆኑት ወይዘሮ አሚና 
አህመድ አገኟት። 

ወይዘሮ አሚና በድሬዳዋ ከተማ አስተዳደር ትምህርት 
ቢሮ አማካኝነት የተቋቋመው የሴቶች ሆስቴል(ማረፊያ) 
ዳይሬክተር ናቸው። በመምህርነት ለ36 ዓመታት ያገለገሉ 
ሲሆኑ፤ የሴት ተማሪዎችን ጭንቀትና ጫና በሚገባ 
ይረዱታል። እናም ኬሪያንም እንዳዩዋት ሁኔታውን 
ሳትነግራቸው እድሉ እንደሚያስፈልጋት ገባቸው። 
ወደቦታው የምትገባበትን መንገድም አመቻቹላት። 
በእርግጥ ማረፊያው ዋነኛ አላማው እንዲህ አይነት ችግር 
ያለባቸውን ሴቶች መታደግ ነው። በተለይም ከትምህርት 
ጋር ተያይዞ ያሉባቸውን ፈተናዎች ከመፍታት አንጻር ከፍ 
ያለ ጥረት ያደርጋል። 

የማረፊያ ማዕከሉ ዋና  ተግባር ድሬዳዋ ከተማና ዙሪያዋ 
እስከ  30 እና  40 ኪሎ ሜትር ድረስ ወደ ገጠር ቀበሌዎች 
እየወረዱ በማየት ልጃገረዶች ወደ ድሬዳዋ ሁለተኛ ደረጃ 
ትምህርት ቤትና ከፍተኛ ትምህርት ተቋም እንዲመጡ 
ማድረግ ነው። ልጃገረዶቹ ደግሞ  ጎጂ የምንላቸው ልማዳዊ 
ድርጊቶች እንዳይፈጸሙባቸው። በተለይም ካለእድሜ 
ጋብቻና የአካል ጉዳተኝነት ምክንያት እንዲሁም በኢኮኖሚ 
አቅም ውስንነት ከትምህርታቸው እንዳይርቁ ማድረግ 
ነው።  በገጠር ቀበሌዎች ውስጥ በብዙ ሺህ የሚቆጠሩ 
ልጃገረዶች ትምህርት እንዳያገኙ የሚያስችሉ በርካታ 
ምክንያቶች ችግሮች አሉ። ከላይ የተጠቀሱት ዋነኞቹ 
ሲሆኑ፤ በቅርባቸው ትምህርት ቤት አለመኖሩም ሌላው 
ፈተና ነው። እናም እነዚህ ችግሮች በትምህርቱ ዘርፍ 
ገፍተው የሚወጡ ሴቶች እንዳይበራከቱ አድርጓልና ችግሩን 
ከመፍታት አንጻር ትምህርት ቢሮው ወደስራ ገብቷል። 
እንደ እነ ኬሪያ አይነቶችም መነሳትና ለዛሬ የተሸለ ሕይወት 
መኖር ምክንያቱ  ይኸው ማረፊያ ነው። 

ማረፊያው ከ38 የገጠር ገበሬ ማህበራት ተውጣጥተው 
የሚመጡ ተማሪዎችን የሚቀበልና በትምህርታቸው 
የሚያግዝ ነው። የተቋቋመው ደግሞ ከ15 ዓመት በፊት 
ሲሆን፤ በቤተሰብ የአቅም ውስንነት፣ በአካል ጉዳተኝነትና 
በባህላዊ ጫና ትምህርታቸውን እንዳያቋርጡ ለማድረግ 
ታስቦበት  ነው። እናም አካል ጉዳተኛዋ ኬሪያ በጉዳቷ 
ምክንያት ትምህርቷን እንዳታቋርጥ የቤተሰቧን ችግር 
ጭምር ተሸክሞላታል። ኬሪያ በማረፊያው ውስጥ ስትገባ 
ጀምሮ ብዙ ነገሮቿን በማደላደል ነው። 

የመጀመሪያው ትምህርቷ እንዳይቋረጥ። ሀይማኖታዊ 
ሕጓን እንድታከብር አድርጓታል። ሁለተኛው ምንም እንኳን 
ማረፊያው ተማሪዎችን የሚቀበለው ከዘጠነኛ ክፍል በኋላ 
ቢሆንም የሰባተኛ ክፍል ተማሪ  እህቷን ከስሯ እንዳትለይ 
በማድረግ እንክብካቤዋ እንዳይቀንስ አግዟታል። ከዚህም 
በተጨማሪ ስለቤተሰቦቿ ጭምር እንዳታስብ መደላደልን 
ፈጥሮላታል። 

ማረፊያው ለኬሪያ ብቻ ሳይሆን እዚያ ለገቡ ሴት 
ተማሪዎች ሁሉ ልዩ እንክብካቤን ያደርጋል። በተለይም 
ከትምህርታቸው ጋር ተያይዞ ምንም እንዲጎልባቸው 
አይፈለግም። እናም  ሲፈልጉ በቡድን፣ አልያም  በተናጠል 
የሚያነቡበትን እድል አመቻችቶላቸዋል። በትምህርታቸው 
የላቁ ይሆኑ ዘንድም ልዩ ክትትል እንዲደረግላቸው 
ያመቻቻል። ለዚህ ደግሞ በአንድ ስፍራ መሰባሰባቸውን 

ይጠቀምበታል። ከቲቶር ባሻገር ትምህርታቸውን 
የሚያጠናክሩበት የቡድን ውይይት እንዲያደርጉ እድል 
ይፈጠራል። ይህ ደግሞ እንደ ኬሪያ አይነቶቹን የተሻለ 
ውጤት ባለቤት አድርጓቸዋል። ለዚህ ማሳያው ደግሞ ኬሪያ 
ወደ ማረፊያው ስትመጣና ከቆየች በኋላ ያለው ውጤቷ 
እጅግ የተለያየ በመሆኑ ነው። ዳይሬክተሯ እንዳሉት፤ 
ወደ ማረፊያው ገብታ በመጀመሪያው የትምህርት ዓመት 
አጋማሽ (ሴሚስተር)  ሰባተኛ ደረጃን ይዛ ያጠናቀቀች 
ሲሆን ከዚያም  ቦታውን እየተላመደችው ስትሄድና ያለው 
እንክብካቤ ሲጨመርበት አንደኝነቷን ማንም ሳይነጥቃት 
ቀጥላለች። አሁን 11ኛ ክፍል ደርሳለች።  

ማረፊያው ለሴቶች ተስፋ ከመሆኑ ባሻገር ያለእድሜ 
ጋብቻን በመግታቱ በኩልም ከፍተኛ ሚና እየተጫወተ 
ነው። ምክንያቱም የሚቀበለው በክልሉ ካሉ የገጠር 
ቀበሌ ትምህርት ቤቶች ሁሉ የሚመጡ ሴት ተማሪዎችን 
ነው። ከአራቱ ክላስተር ስምንተኛ ክፍል የጨረሱትን 
እንደየችግራቸው ለይቶ ተቀብሎ ያስተናግዳል። ይህ ደግሞ 
የአካል ጉዳት ያለባቸው ተማሪዎች በገጠር ተደብቀው 
እንዳይቀሩ ከማድረጉም በላይ ያለእድሜ ጋብቻን 
በብዙ መልኩ አስቀርቷል። የአቅም ውስንነት ኖሮባቸው 
ከትምህርት ጋር ሊቆራረጡ የሚችሉትን ሴቶችም ታድጓል 
ይላሉ ወይዘሮ አሚና። 

በሌላ በኩልም ከማረፊያው ውጭ የአቅም ውስንነት 
ያለባቸውን ወንድ ተማሪዎችንም ሙሉ ወጪያቸውን 
በመሸፈን ይደግፋል። ይህ የተደረገበት ምክንያት ደግሞ 
ወንዶች  ከሴቶች እኩል ለመማር አይፈተኑምና ነው። 
ስለዚህም ማረፊያው (ሆስቴሉ) የትምህርቱን ዘርፍ 
በመደገፍ በኩል ትልቅ ሚና እየተጫወተ ነው። 

እንደ ድሬዳዋ ከተማ አስተዳደር ትምህርት ቢሮ 
ይህንን ማረፊያ አቋቁሞ መስራቱ ትምህርት አቋርጦ 
ከመሄድ፣ አግብቶ ከመቅረት፣ ችግር ሲያጋጥም አለመማርን 
ከመምረጥ መታደግ አስችሏል። በተጨማሪም ማረፊያው 
24 ክፍሎች ያሉት ሲሆን፤ እያንዳንዱ ክፍል ስምንት 
አልጋዎችን በመያዝ በ15 ዓመት ጉዞው  ከ1ሺ 500 በላይ 
ተማሪዎችን አስተምሮ ለቁምነገር አብቅቷል። አሁን 
በማረፊያው ውስጥ 145 ተማሪዎች ይኖሩበታል። በውጭ 
የሚያግዛቸው ተማሪዎችን ሳይጨምር ማለት ነው። 
ስለዚህም ብዙኃኑ የተሻለ ደረጃ ላይ ከማድረሱም ባሻገር 
ለአገር የሚያበረክቱትን እያሰፉ ይገኛሉም ብለውናል 
ዳይሬክተሯ። 

ማዕከሉ (ሆስቴሉ) ባከናወነው ተግባር አሁን በርካቶች 
የሁለተኛና የከፍተኛ ደረጃ ትምህርት ተማሪዎች ሆነዋል፤ 
ተመርቀው ማረፊያውንም ሆነ ሌሎችን መደገፍ የሚችሉ 
ዜጎች ተፈጥረዋል። ብዙዎቹ በተለያዩ የሥራ መስኮች 

በመሰማራታቸው ከራሳቸው አልፈው ቤተሰባቸውን 
ብሎም አገራቸውን እያገለገሉም ይገኛሉ። ማዕከሉ የሥራ 
እድል የሚፈጠርበትን ሁኔታ አመቻችቷል የሚሉት 
ዳይሬክተሯ  ምክንያቱም ብቁ ዜጎችን የማፍራት ራዕይን 
ያነገበ በመሆኑ ከዚያ የሚወጡ ተማሪዎች ተፈላጊ እንዲሆኑ  
ከአካባቢያቸው ሳይርቁ የሚሰሩበትን ሁኔታም ለማመቻቸት 
ነው። ይህ ደግሞ እነርሱ የወጡበትን እያስታወሱ ሌሎችን 
እንዲያግዙ ያስችላቸዋል። 

ተማሪዎችን በማረፊያው ውስጥ ተቀብሎ የሚማሩበትን 
እድል ማመቻቸት መጀመሩ ሌላም እድል የፈጠረ እንደሆነ 
የሚያነሱት ወይዘሮ አሚና፤ የአካል ጉዳተኞችና የኢኮኖሚ 
ችግር ያለባቸው ተማሪዎች ሳይንገላቱ ሥራ እንዲቀጠሩም 
አስችሏል። ማለትም ከድሬዳዋ ከተማ አስተዳደር ጋር 
በመነጋገር ሳይንገላቱ የሥራ እድል የሚያገኙበት ሁኔታ 
ተመቻችቷል። ካቢኔው እንደነዚህ አይነት ተማሪዎችን 
ለአገር መጠቀም ትክክል ነው በሚል አምኖበት ያለምንም 
ገደብ በዚያ የሚመደቡበትን እድል ሰጥቷቸዋል። ይህ 
እድል ደግሞ ተደራራቢ ችግር ላለበት ተማሪ እፎይታን 
የሚሰጥ ነው። በክራንችና በዊልቸር የሚሄዱትን ጨምሮ 
በርካታ አካል ጉዳተኛ ሴቶችም ተምሬ ምን እሰራ ይሆን 
ማን ይቀጥረኛል እንዳይሉ አድርጓቸዋል። 

ውጤታማ በመሆናቸው የተነሳ ከስራ በፊት 
ለትምህርት ልዩ ትኩረት እንዲሰጡ ይፈለጋልና ከዲግሪ 
በላይ በትምህርታቸው መግፋት ለሚፈልጉም እድሉን 
መስጠቱም ሌላው የማረፊያው መቋቋም ያመጣው ገጸ 
በረከት ነው።  ስለዚህም ውጭ አገር ድረስ ሄደው የሚማሩ 
ተማሪዎችን ፈጥሯል። ይህ ምቹነት  ደግሞ የገጠር ቀበሌ 
ውስጥ ላለው ማሕበረሰብ ብዙ ትምህርትን የሚሰጥ 
ነው። አርአያ የሚሆኑ ሴት ተማሪዎቹን እያየ የአመለካከት 
ለውጦችን እንዲያመጣ አስችሎታል። ልጁን ትምህርት 
ቤት በመላኩ ደስተኛ እንዲሆንም እድል ሰጥቶታል ነው 
ያሉን ዳይሬክተሯ። 

ወይዘሮ አሚና የቀደመውን የመማር ማስተማር 
ስርዓትና የሴቶችን መልካም አጋጣሚ ሲያስታውሱ ከ15 
ዓመት በፊት ከ38 ቱም ቀበሌዎች መጥተው ድሬዳዋ 
ሁለተኛ ደረጃ ትምህርት ቤትና ከፍተኛ ትምህርት ተቋም 
ውስጥ የሚማሩ  ሴት ተማሪዎች አልነበሩም። ምክንያቱ  
የማሕበረሰቡ አስተሳሰብና የልማዳዊ ድርጊቶች ነበር ። 
‹‹ሴት ተምራ የት ትደርሳለች›› የሚለው ብሂል በስፋት 
ተንሰራፍቶ ቆይቷል። ይህ ደግሞ ሴቶች ከማግባት ውጭ 
አማራጭ እንዳይኖራቸው አድርጎ ቆይቷል። በመሆኑም 
ይህንን የተረዳው ትምህርት ቢሮ ማረፊያውን አቋቁሞ 
አሁን ብቅ ብቅ እያሉ የመጡ ጎበዝና አርአያ የሆኑ ሴት 
ተማሪዎችን አፍርቷል። 

ሌላው ያነሱልን ነገር ተማሪዎች ወደ ትምህርት ቤት 
እንዳይመጡ የሚያደርጋቸው ዋነኛ ችግር የትምህርት 
ቤት በቅርብ አለመኖር  ሲሆን ቤተሰብም ቤት ተከራይቶ 
ማስተማር ያለመቻል ነው። በ1999 ዓ.ም ግንባታው 
ተጠናቆ በ47 ሴት ተማሪዎች የተጀመረው ማዕከሉ 
(ሆስቴሉ) ግን ይህንን ችግር ፈቷል። በእርግጥ ማረፊያው 
ሲቋቋም ብዙዎች ዋጋ ከፍለዋል። ሁሉ ነገር ከተጠናቀቀ 
በኋላ እንኳን ፈተናዎች ነበሩበት። አንዱ ኮንትራክተሩ 
ቁልፉን ሳያስረክብ መቅረቱ ከስምንተኛ ክፍል ወደ 
ዘጠነኛ ክፍል ያለፉ 47 ሴት ተማሪዎች መግቢያ 
አጥተው መንከራተታቸው ነበር ። እርሳቸው ለምነው 
በየሆቴሉ ማሳደር ባይችሉ ኖሮ ፈተናው ከባድ እንደነበር 
ያስታውሳሉ። 

 ሌላው ደግሞ በወቅቱ ድሬዳዋ በከባድ ጎርፍ አደጋ 
የተጎዳችበት ጊዜ ነበርና ምኑን ከምኑ ማድረግ እንዳለባቸው 
ግራ የተጋቡበት ጊዜ ነው። ነገር ግን ከባዱን ጊዜ 
ከባለሀብቶች በመለመን እንደ ቢሮ የተሰጣቸውን ኃላፊነት 
ተወጥተዋል። ከዚያም ሻገር ብለው 600 የውሃ ቱቦዎችን 
ድጋፍ አግኝተዋል። ሆስቴሉን እንዲጸዳ አድርገውም 
ተማሪዎቹ የሚገቡበትን ሁኔታ አመቻችተዋል። 
በተመሳሳይ መብራትም አልነበረውምና ‹‹እንዴት ከጭለማ 
ወጥተው ጨለማ ውስጥ በማደር ተምረው ውጤታማ 
ይሆናሉ›› በማለት ወደ መብራት ኃይል ሄደው ነገሮችን 
አስተካክለዋል። 

ልጃገረዶቹን ወደ ማረፍያው አስገብቶ ለማኖር 
ከአንሶላና ፍራሽ ጀምሮ ምግብና መጠጥ እንዲሁም በርካታ 
ነገሮች ያስፈልጉ ነበርና የመምህርቷ እግር አሁንም ለልመና 
ከመሮጥ አልቦዘነም ወደ አደጋ መከላከልና ዝግጁነት ቢሮ 
በመሄድ የማረፊያውን መከፈት አብስረው  ተማሪዎቹ  
አርፈው ትምህርታቸውን መማር ከጀመሩ በኋላም 
ደግሞ አንዳንድ ክፍተቶች መጥተውባቸው ነበር። ሆኖም 
እንደቀደመው ሁሉ ይህንንም መፍታት ችለዋል። ችግሩ 
የድጋፍ ማነስ ጉዳይ ሲሆን፤ ይህንን ያመቻቹት ደግሞ 
በዩኒሴፍ የድሬዳዋ ተወካይ የነበሩት ናይጀሪያዊት ሴት 
ሆስቴላቸውን እንዲጎበኙ በማድረግ ነው። 

ዩኒሴፍ በተወካዩ በኩል ከ350 ሺህ ብር በላይ 
እርዳታ ለ10ዓመታት ያህል አድርጎላቸዋል። ሆኖም ቋሚ 
ያልሆነ ድጋፍ እጅግ ፈታኝ ነውና ከ10 ዓመት በኋላ ሌላ 
ሥራን ጠየቃቸው። ይህም አጋዥ አካልን ማፈላለግ ነው። 
እንደ ትምህርት ቢሮ የተደረገው የክልሉ መንግሥት 
የሚደግፍበትን ሁኔታ ማመቻቸት ቢሆንም በጀቱ ግን 
አሁን ካለው የኑሮ ውድነት ጋር በእኩል የማይራመድ 
ነው። በተለይም ከተለያዩ ወቅታዊ ቀውሶች ጋር ተያይዞ 
በእጅጉ ፈተናው እንዲከፋ ያደርገዋል። እናም በ2013 እና 
በ2014 ዓ.ም ከባድ ጊዜን እንዳሳለፉ አይረሱትም። ሌላ 
አጋዥ ፍለጋ የግድ ያላቸውም ለዚህ ነው። 

ዳይሬክተሯ እንደሚሉት፤ ዘርፉ የትምህርት ጉዳይ 
ነውና ትምህርትን ሊያግዝ የሚችል ሁሉ መጠየቅ አለበት። 
በዚህም ወደ ድሬዳዋ ዩኒቨርሲቲ በማቅናት ፓስታ፤ ሩዝ፤ 
ማኮሮኒና ዱቄት የሚያገኙበት ሁኔታ ተፈጥሯል። አንሶላና 
ብርድ ልብስ አላቂ እንደመሆናቸው በየጊዜው ለማሟላትም 
አጋዥ ድርጅቶች ይጠየቃሉም። አንዳንድ ጊዜ ደግሞ  
አጋጣሚዎችን በመጠቀምም ማረፊያው የሚደገፍበትን 
ሁኔታ ያመቻቻሉ። አንዱና የማይረሱት የኢትዮጵያ ሴቶች 
ማሕበር ጥምረት ሥልጠና ለመስጠት በመጣበት ጊዜ 
አባላቱን ወደ ሆስቴሉ በማምጣት ልጃገረዶቹ ያሉበትን 
የኑሮ ሁኔታ በማሳየት እያንዳንዳቸው አዝነውና አልቅሰው 
ከአባላታቸው ላይ አዋጥተው ያገዟቸው ነው። ይሁን እንጂ 
በተለይ ከኑሮ ውድነቱ ጋር በተያያዘ  ነገሮች በሚሰጠው 
ገንዘብ የመግዛት አቅማቸው ስለተዳከመ የክልሉ 
መንግሥት የሚመድበውን በጀት መደገፍ ቢቻል መልካም 
ነው ባይ ናቸው። 

ሆስቴሉ ጥበቃው ሳይቀር ሁለተኛ ዲግሪ እንዲይዝ 
ያደረገ ነው። በርካታ ዜጎችም በሥነ ምግባር እንዲታነፁ፤ 
የማሕበረሰቡን አመለካከት እንዲለውጡ አስችሏል። 
ተማሪዎች የጠለቀ እውቀት ኖሯቸው በተለያየ የትምህርት 
መስክ አገራቸውን እንዲያገለግሉም ረድቷቸዋል። ከዚያ 
በተጨማሪ ጎጂ ባህሎች ላይ ጠንከር ያለ የመፍትሄ 
ሀሳብን ማምጣት አስችሏል። እናም ይህ ተሞክሮ የድሬዳዋ 
ከተማ አስተዳደር ብቻ ሳይሆን የአገርም ሊሆን ይገባልና 
መጠቀሙ መልካም ነው ሲሉ ይመክራሉ። 

እኛም የአገር ተስፋ ተማሪ እንጂ ሌላ አይሆንምና 
በሁሉም ዘርፍ ብቁ የሆኑ ዜጎችን ለማፍራት እንደዚህ 
አይነት አሰራሮችን ልምድ ማድረግ ይገባል በማለት 
አበቃን።   

ተማሪ ኬሪያ ጀማል  ወይዘሮ አሚና አህመድ

‹‹ለቀጣናው አገራት ኃይል መሸጥ ቀጣናዊ ትስስርና 
መተማመንን ያጠናክራል››

ክፍለዮሐንስ አንበርብር

በአገሪቱ ያለው የውሃና ኢነርጂ አቅርቦትና ፍላጎት 
የማያባራ የዜጎች ጥያቄ ነው። በተለይም እንደ ኢትዮጵያ 
ያሉ ታዳጊ አገራት ደግሞ ጉዳዩ የዕለት ተዕለት አጀንዳ 
ነው። በዛሬው ‹‹የዘመን እንግዳ››  አምዳችን  የውሃና ኢነርጂ 
አቅርቦትን  እና እየተከናወኑ የሚገኙ ተያያዥ  ጉዳዮችን  
አስመልክቶ ከእንግዳችን  ከውሃና ኢነርጂ ሚኒስትር ዶክተር 
ኢንጂነር ሐብታሙ ጋር ቆይታ አድርገናል፡፡

አዲስ ዘመን፡- የመጠጥ ውሃ እና ኢነርጂ 
ተደራሽነትን በተመለከተ ምን ተሰርቷል ከሚለው 
ውይይታችንን እንጀምር ?

ዶክተር ሐብታሙ፡- በሁለቱም ውስጥ በጣም ልዩ 
ትኩረት ሰጥተን የሰራነው ‹‹ሲ አር ዋሽ›› የሚባልና ድርቅ 
የሚያጠቃቸው አካባቢዎች  መንግስት የሚያደርገው 
ትኩረት ላይ ሃብት የማንቀሳቀስና ሥራ የማስጀመር  ነው። 
በተለይም በምስራቁ የአገራችን ክፍል ሱማሌ ክልል፣ 
የተወሰነውን የኦሮሚያ ክልል፣ ደቡብ ምዕራብ የተወሰነ ቦታ 
ላይ ድርቅ የሚያጠቃቸው ቦታዎች ይታወቃሉ። በእነዚህ 
አካባቢዎች  ስራ አስጀምረናል። ለምሳሌ በሱማሌ ክልል 
ቶጎጫሌ የጀመርነው ውጤታማ ስራ ነው። ምክንያቱም 
ረጅም ዓመት ጥያቄ የነበረበትና ከፍተኛ ውሃ ችግር ያለበት 
ድርቅ የሚጠቃው አካባቢ ነው። ይህን  የክልሉ ተቋራጭ  
ጭምር ስራውን  ይዞና አቅም የምንፈጥርበት ነው በሚል 
እሳቤም ቢሰራ ብለን ጀምረን ውጤታማ ስራ ሰርተናል፡፡

ቦረና ገልቺት ፕሮጀክት የሚባለው ፕሮጀክት በጣም 
ብዙ ዓመት የዘገየና በክልል ደረጃም ሲሞከር የቆየና 
ብዙ ገንዘብ ወጥቶበትም በማህበረሰቡ ቅሬታ የፈጠረና 
ያልተጠቀምበት ፕሮጀክት ነው። ይህንንም ሚኒስቴሩ 
ባለፈው ዓመት ያስጀመረው ትልቅ ፕሮጀክት ነው። 80 
ኪሎ ሜትር ጉድጓድ ውሃን አውጥተን ለሕዝቡ ማከፋፈል 
የተቻለበት ሥራ ሲሆን፤ ቢጀመሩም በተለያዩ ምክንያቶች 
ሲጓተቱ የቆዩና ቅሬታ ሲፈጥር የነበረ ነው። ሚኒስቴሩ 
በመንቀሳቀስና በቦታው ላይ መወሰን ያለበትን በመወሰኑ 
ቦታው ቢያንስም ሕዝብ በአንዳንድ  ወረዳዎች ላይ ውሃ 
መጠቀም ጀምሯል። ይህ ትልቁን ፕሮጀክት እስከምናመጣ 
ማህበረሰቡ ከስር መጠቀም እንዲችል የተሰራ ትልቅ ተግባር 
ነው፡፡

ሌላው እንደ ሚኒስቴር ‹‹ግድቤን በደጄ›› የሚል 
ኢንሼቲቭ ይዘን ተነስተናል። ኢትዮጵያ ውስጥ መሬት፣ 
ዝናብ እና ጉልበት አለን። ስለዚህ ይህን ሰብሰብ አድርገን 
በተወሰነ ቴክኖሎጂ ብንደግፍና ዋሽ ከሚለው ፕሮግራም 
ጋር ብናያይዝ፣ ትምህርት ቤት አካባቢ ብንሰራ ዝናብ 
ስናገኝ ዝናቡን ይዘን ህብረተሰቡን የተወሰኑ ወራት መደጎም 
እንችላለን ብለን የጀመርነውና ጥቅም ያገኘንበት  እሳቤ  
ነው። በተለይም በቦረና አራት ትምህርት ቤቶች ላይ በጣም 
ውጤታማ ሆኗል። በአማራ ክልል ጎንደር ላይ ትምህርት ቤት 
ተመርጦ የሠራናቸው ሥራዎች አሉ። እነዚህ ማህበረሰባችን 
በራሱ ጉልበትና ሃይል ብሎም ትንሽ ቴክኖሎጂ ቢደገፍ 
መሥራት እንደሚችል ያሳየንበትና ውጤታማም የነበርንበት 
ነው ፡፡

አዲስ ዘመን፡- በእነዚህ በተሰሩ ስራዎች ድርቅ 
በሚያጠቃቸው አካባቢዎች  የዜጎች ጥያቄ ተመልሷል 
ማለት ይቻላል?

ዶክተር ሐብታሙ፡- ባለፉት ብዙ ዓመታት ኢትዮጵያ 
ውስጥ አርብቶ አደር የሚባለው አካባቢ በአንድም በሌላም  
ልማቱ የተጎዳ አካባቢ ነው። የዚህ አካባቢ ነዋሪ የኑሮ 
መሰረት እንስሳት ናቸው። ውሃና ግጦሽ ያስፈልጋቸዋል።  
ለእነሱ የውሃ ልማት የጀርባ አጥንት ነው። ስለዚህ  
ካለፉት አራት ዓመታት ወዲህ መንግስት ለመጀመሪያ ጊዜ 
ከመንግስት ከ40 በላይ ለሚሆኑ ፕሮጀክቶች ሃብት መድቦ 
በተለያየ ሁኔታ ክትትል ሲደረግ ነበር፡፡

ለ‹‹ዋሽ›› ፕሮጀክት ከአባዳሪና ከተለያዩ ሀገራት 
የምናመጣው ሀብት አለ። በመንግስትም ጭምር የሚደገፉ 
ብዙ ፕሮጀክቶች አሉ፡፡በቂ ግን አይደለም።  ስለዚህ ብዙ 
ፕሮጀክቶች መሠራት አለባቸው። አሁን ጅምሩ አለ፤ ሆኖም 

በተፈለገው ደረጃ መሬት ላይ አይወርድም። ምክንያቱም 
በዚያ አካባቢ  የምንጭ ውሃ  መጠቀም ላይ እጥረት 
አለ። የጉድጓድ ውሃ በቀላሉ አይገኝም፤ ቢገኝም በጥራት 
ለመጠጥ አይሆንም። ሌላው በጣም ሩቅ ከመሆናቸው 
የተነሳ አማካሪዎችና ተቋራጮች በጊዜ አይገኙም። ይሁን 
እንጂ ክልል ላይ ያሉ የመንግስት ተቋማትና በየክልሉ 
ተቋራጮች አሉ። እነዚህን በማሳተፍ ውጤት እያሳየን 
ነው። ይህን ስናደርግ የክልሉም የማስፈጸም አቅም 
ማጎልበት ያስፈልጋል። እንደ ሚኒስቴር ይህን የሚያግዙ 
ባለሙያዎች መድበንላቸዋል። ከክልሎች ጋር በመተጋገዝ 
በፍጥነት ለህብረተሰቡ ግልጋሎት እንዲደርሱ የጀመርናቸው 
ሥራዎችም አሉ። በዚህም በሱማሌ ክልል ተጠቃሚ 
ሆነዋል፤ በኦሮሚያም በከፊል ጀምሯል፤ በደቡብም ዓላባ 
ሳንኩራ የሚባለው ፕሮጀክት በተወሰነ ደረጃ ማህበረሰቡ 
መጠቀም ጀምሯል። ሲዳማ አካባቢም ብዙ ፕሮጀክቶች 
ተጠናቀው ተጠቃሚ ሆነዋል። ይሄ በህብረተሰቡ ፍላጎት 
ልክ ባይሆንም ውጤት የተገኘበት ነው። ድርቅን መቋቋም 
የሚያስችለውን የፕሮጀክት አካል የሆነውን ‹‹ሲ አር ዋሽ›› 
ሥራዎችን ስንተገብር ቆይተናል፡፡

አዲስ ዘመን፡- ቀደም ሲል ‹‹ግድቤን በደጄ›› 
የሚለው እሳቤ በመላ አገሪቱ ተጀምሮ ውጤት አልባ  
መሆኑ ይታወሳል። የአሁኑ ምን የተለየ ነገር አለው?

ዶክተር ሐብታሙ፡- ውሃ ማቆር ወይንም ውሃን 
መያዝ እንኳንስ ድሃ የሆነችዋ ኢትዮጵያ ቀርቶ የበለፀጉ 
አገራትም ይጠቀሙበታል። ምክንያቱም በደጃችን የመጣው 
ውሃ ዝም ብለን ወንዝ ከወረደ በኋላ ነው በፓምፕ ለመሳብ 
የምንታትረው። ቀድሞ የነበረውና አሁን ያለውን ልዩነት 
በደንብ ማስቀመጥ ያስፈልጋል፡፡

ከ10 ዓመት በፊት ውሃ ማቆር የሚለው እሳቤ እንደ 
እሳቤ ችግር የለበትም፤ ችግሩ መሬት የወረደበት አግባብ 
ነው። ያኔ ውሃ ለመያዝ እና ለማቆር በየቦታው ዘመቻ ነበር። 
የሚያስፈልገው የት ነው፤ በየትኛው ክልል፣ ዞንና ወረዳ 
ያስፈልጋል ብሎ አልተለየም። ይህም የሆነው በዘመቻ 
ስለተገባበት ነው፤ ኪሣራው በጣም ብዙ ነው ትክክልም 
አልነበረም፡፡

ያኔ የነበረው ጎርፍ መያዝ ነው። የራሱ ጥቅምና ጉዳት 
አለው። ኢትዮጵያ ውስጥ ጎርፍ ስንል ይዞ የሚሄደው ደለል 
ነው። ከደለልም በላይ በጣም ጎጂ የሆኑ ብዙ ነገሮችን ይዞ 
ይሄዳል። ለዚህ የሚሆን  ቦታም በትክክል መለየት አለበት። 
እነዚህ ነገሮች አልተሟሉም ነበር። ስለዚህ ሰዎች  ዳገታማ፣ 
ውሃ በማይገኝበትና በማይሆን ቦታ ይቆፍሩ ነበር፡፡

አሁን የተጀመረው ‹‹ግድቤን በደጄ›› የሚለው እሳቤ 
በጣም የተጣራ የዝናብ ውሃ ከጣሪያ ላይ አፈር ሳይነካው 
ውሃውን መያዝ መቻል ነው። ውሃውንም በዘፈቀደ 
የምንይዘው ሳይሆን በቤተሰብ ቁጥር ልክ የሚያስፈልገውን 
ሰርተናል። በዚያን አካባቢ ያለውን የዝናብ መጠንም በጂ 
አይ ኤስ አስልተን አስቀምጠናል። ኢትዮጵያ ውስጥ ያሉ 
ጠቅላላ ወረዳዎች በአማካይ ምን ያህል ዝናብ እንደሚያገኙ፤ 
የሕዝብ ብዛትና የሚያስፈልገው የውሃ መጠንም ይታወቃል። 
ስለዚህ ዲዛይን፣ ስታንዳርድና እና ጥልቅ ሥራ ይፈልጋል።  
እኛ ይህንን ነው ያመጣነው። 

ኢትዮጵያ ውስጥ ብዙ ቦታ ቆርቆሮ ቤቶች አሉ። 
በገጠርም በተመሳሳይ ቆርቆሮ ቤት አለ።  ቆርቆሮ 
ባይኖር እንኳን ውሃው የሚሰበሰብበት ‹‹ፖንድ››  ሽፋን 
ያስፈልገዋል።  ስለዚህ ክዳኑ ላይ የሚሰበሰበውን ውሃ 
እናጠራቅማለን፤ ቦረና ላይ ያደረግነው ይህን ነው። በዚህ 
ውጤታማ ስራ ሠርተናል። በትምህርት ቤቶች አካባቢም 
ለዚህ ሰፊ ቦታ አለ። ውሃው እንዳይበተንና ወደ መሬትም 
እንዳይሰርግ ታስቦ የሚሰራ ነው። ስለዚህ በፊት ከነበረው 
ንጹህ ውሃ መያዝ፤ በስርግትና ትነት እንዳይጠፋ ቀላል 
ቴክኖሎጂና እውቀት የሚተገበርበት፣ ቆሻሻ እንዳይገባ 
መከላከል የሚያስችል አሠራር ያለው ብሎም የሚይዘው 
የውሃ መጠን በስሌት መሆኑ የተለየ ያደርገዋል። ውሃውም 
በሶላር ፓምፕ የሚወጣ ሲሆን ዋጋው አነስተኛ ነው። ይህም 
የሚሰራው  ከኢትዮጵያ ውሃ ቴክኖሎጂ ኢንስቲትዩት 
ጋር በመተባበር  ነው። ይሄ  በሰርቶ ማሳያ በትምህርት 

ቤቶችና የውሃ እጥረት ባለባቸው ቦታዎች የሚተገበር ሲሆን 
ተቀባይነትም አግኝቷል፡፡

አዲስ ዘመን፡- ኢትዮጵያ 12 ትልልቅ ተፋሰስና 
በርካታ የውሃ አቅም እያላት ቁጥ ቁጥ የውሃ አያያዝ 
የሚለው እሳቤ ለምን አስፈለገ የሚሉ አስተያየቶች 
አሉ። እርስዎ እዚህ ላይ ምን ይላሉ?

ዶክተር ሐብታሙ፡- አስተሳሰቡ ትክክል ነው፤ ግን 
ሁለት ነገሮችን ታሳቢ ማድረግ ይጠበቅብናል። 12 ተፋሰስ 
አለን። ግን ካሉን ተፋሰሶች ሁሉም ውሃ የላቸውም፤ 
ያላቸውም ከጎረቤት አገራት ጋር የሚያዋስኑን ናቸው። 
በእነዚህ ወንዞች ላይ መስራት ይቻላል። ሆኖም ግን  ብዙ 
ወጪ፣ አቅም፣ ገንዘብና ቴክኖሎጂ የሚጠይቅ ነው። ሌላው 
ለምን ዓላማ እንደምንጠቀምበት ማወቅ ተገቢ ነው። 
ትልልቅ ግድቦችን ሰርተን መስኖ ብናለማ ትክክል ነው። ይህ 
ግን በረጅም ጊዜ የሚሠራ ነው። አሁን የምናወራው  ግን 
በወቅት ደረጃ ችግሮቻችንን የምናቃልልበት  ነው። የዚህ ዋና 
ዓላማና ጥቅሙ ብዙ ኢትዮጵያውያን   በቤታቸው መሥራት 
ይችላሉ የሚል ነው፡፡

ክረምት ላይ ዝናብ እየዘነበ ውሃ የለም ይባላል። 
እኔ ለኢትዮጵያውያን መናገር የምፈልገው በደጃችን ውሃ 
መያዝ ይጠበቅብናል። ለምሳሌ ህንድ ውስጥ ውሃ መያዝ 
የተለመደ ነው። የውሃ ማጠራቀሚያ ዲዛይን ከሌለው 
ፈቃድ አይሰጠውም። በአውሮፓ ደግሞ ዓመቱን ሙሉ 
በረዶ ስለሆነ ባላቸው ጊዜ ፀሐይ ሰብስበው ቤታቸውን 
ይደጉማሉ። ስለዚህ እኛ ትልቁን ለመስራት እንጥራለን 
ታሳቢም ይደረጋሉ፤ እዚህ ላይም ትኩረት የሚሰጣቸው 
መሆን አለባቸው። 

አዲስ ዘመን፡- የውሃ ስታንዳርዱ መጠን 
መገለጫው ምንድን ነው?

ዶክተር ሐብታሙ፡- 24 ሜትር ኪዩብ ውሃ በአንድ 
ቤተሰብ ለስድስት ወር እንዲበቃ ሆኗል። ይህ ትንሹ ነው። 
እስካሁን እኛ የሰራናቸው ከ180 እስከ 230 ሜትር ኪዩብ 
ናቸው። ቦረና እና ጎንደር ጀምረናል። ይህንን የጀመርነው 
በትምህርት ቤቶች ነው። ስታንዳርዱ ለመታጠብና 
ለመጠጥ ጭምር እንዲሆን ነው። ይህን ስናደርግ ተማሪዎች 
የትምህርት ቆይታቸው ጤናማ እንዲሆን ማህበረሰቡም 
የሚማሩበት ይሆናል፡፡

አዲስ ዘመን፡- የመጠጥ ውሃ ሽፋን ለማሳደግ  
የሚኒስቴሩ ዓመታዊ ዕቅድ አካሄድስ እንዴት 
ይታያል? 

ዶክተር ሐብታሙ፡- እውነት ነው።  እኛ በዚህ ዓመት 
እንደ አገር የምንጠብቀው ስድስት ሚለዮን የሚሆኑ ዜጎች 
ውሃ ያገኛሉ። ይህን እንዴት ማሳካት ይቻላል የሚለውም 
ተገቢ ጥያቄ ነው። አንዱ በፕሮጀክት ደረጃ የሚሰሩና 
ትልቅ ከተሞችን የሚሸፍኑ ከጉድጓድ ውሃ ማውጣት፣ 
ከወንዝ ውሃ ማውጣት፣ ማጣራትና ቤት ድረስ መዘርጋትን 
የሚያጠቃልል ነው።  በየገጠሩም የሚቆፈሩና የምንጭ 
ማጎልበቶች ተደማምረው ስድስት ሚሊዮን ዜጎች ተጠቃሚ 
ይሆናሉ፡፡

በዚህ ዓመት የተጀመሩ ሥራዎችን ባናጠናቅቅ እንኳን 
የተወሰነው ውሃ እየሰጠ ቢሄድ ፕሮጀክቶቹ ባያልቁም ታሳቢ 
ተደርገው የሚሰሩ ናቸው። ብዙዎቹ ፕሮጀክቶች የሚሰሩት 
በክልሎች ነው። የተወሰኑት በሚኒስቴሩ ነው፤ በተለይም 
ድርቅ የሚያጠቃቸው አካባቢዎች በትኩረት ይሰራል። 

ዶክተር ኢንጂነር ሐብታሙ ኢተፋ
የውሃና ኢነርጂ ሚኒስትር

ወቅታዊና ልዩ ልዩ

ሌሎቹ በልማት አጋሮች ይሰራል። ስለዚህ በድምሩ ስድስት 
ሚሊዮን ዜጎች ተጠቃሚ ይሆናሉ። ባለፈው ዓመት በዚያን 
ሁሉ ችግርና መፈናቀል ውስጥ ሆነን አምስት ሚሊዮን 
ዜጎችን ተጠቃሚ አድርገናል፤ በዚህ ዓመትም ጥሩ ነገሮች 
እያየን ስለሆነ እናሳካዋለን። ይሄ  ትንንሽ ፕሮጀክቶችንም 
ያካትታል። ምንጮቹን ማጎልበትና ማጠናከር  ይገባል። 

በደቡብና ኦሮሚያ ክልሎች ጥሩ ልምድ አለ። በሁሉም 
ቀበሌዎች ማህበረሰቡን በማንቀሳቀስ ምንጭ ማጎልበት፣ 
ማፅዳት፣ መቆፈርና በመሳሰሉት ትልቁን ድርሻ ይወስዳል። 
እኛ የተቋማት አቅም ማጎልበት ዴስክ አለን፤ ይህ ደግሞ 
የክልሎችን አቅም ለማጠናከርና  ስልጠና የሚሰጥ ነው።  

እስከአሁን የሰራነውን ማየት ካስፈለገ ብዙ ጊዜ ቁፏሮ 
የሚጀምረውና የግንባታ እቃዎች የሚገቡት ምርት ከተሰበሰበ 
በኋላ ነው። ይሁንና እስካሁን 400ሺ እስከ 500ሺ ዜጎችን 
ተጠቃሚ አድርገናል። ትልቁ ሥራ የሚመጣው በሚቀጥሉት 
አራት ወራት ነው። እቅዳችንንም እናሳካዋለን ብለን እየሠራን 
ነው፡፡

አዲስ ዘመን፡- አገሪቱ ካለችበት ነባራዊ ሁኔታና 
የዓለም አቀፍ ቀውስ አኳያ ዕቅዱን  ከማሳካት ተፅዕኖ 
አይፈጥርም፤ ይህ ዕቅድስ ትግራይ ክልልን ታሳቢ 
ያደረገ ነው ? 

ዶክተር ሐብታሙ፡- የዓለም ነባራዊ ሁኔታን ከዶላር 
አኳያ ካየን ባለፈው ዓመትም ሆነ ዘንድሮ የተለየ ነገር የለም። 
ከውጭ የሚገቡ ግብዓቶች ዋጋ እየናረና እየፈተነን ነው።  
ሁለተኛው ክልሎች ባለፈው ዓመት ባላቸው ሃብት ግጭት 
ያሉባቸውን ቦታዎች ማገዝ ላይ አተኩረው  ነበር። ዘንድሮ 
ይህ ባለመኖሩ መልካም አጋጣሚ ነው። የሰላም ስምምነቱን 
ተከትሎ በርካታ አጋር አካላትና ግብረሰናይ ድርጅቶች 
ትግራይ ክልልን ጨምሮ ለማገዝ ዝግጁ ናቸው። ቀደም 
ሲል በነበረው ሁኔታ የሚኒስቴሩ ዓመታዊ እቅድ የታቀደው 
የተወሰኑ የትግራይ አካባቢዎችን ብቻ ያካለለ ሲሆን፤ 
በአሁኑ ወቅት የተፈጠረው ሰላም ግን እቅዶችን ለመከለስ 
ያስገድደናል። 

በትግራይ ክልል በርካታ የውሃ መሠረተ ልማቶች 
ስለወደሙ መልሶ የመጠገን ሥራ ይከናወናል። በጦርነቱ 
ወቅት ጉድጓዶች ተደፍነዋል፤ ለኤሌክትሮ መካኒካል 
የሚውሉ መሳሪያዎች ተቆፍረው ተሰርቀዋል፤ ኤሌክትሪክ 
መስመሮች ተቋርጠዋል፤ የማይሰሩ ሲስተሞችና ሌሎች 
ችግሮች ያሉበት ነው። ሆኖም ሰላሙ በመስፈኑ እነዚህ 
ተመልሶ ይጠገናሉ። የልማት አጋዦችም ለማገዝ ቀጥታ 
እየመጡ ነው። በትግራይ ክልል ብቻ ሳይሆን ሰሜን አማራ፣ 
የተወሰኑ የአፋር አካባቢዎችም በዚህ መንገድ የሚታዩ 
ናቸው። ሚኒስቴሩም  እቅዱን በመከለስ የወደሙትን 
መሠረተ ልማቶችንና መስመሮችን ወደ ቦታው የመመለስ 
ሥራዎችን ያከናውናል። በበጀት ዓመት ዋና እቅድ ከትግራይ 
ክልል ውጭ ያሉት ላይ ያተኮረ ነው። በዋናነት ድርቅ 
ለሚያጠቃቸው አካባቢዎች ትልቅ ትኩረት የሰጠ ነው፡፡

አዲስ ዘመን፡- ከተፈጠረው የሰላም ስምምነት 
አኳያ ሚኒስቴሩ እቅዱን ለመከለስ አይገደድም? 

ዶክተር ሐብታሙ፡- ትክክለኛ ጥያቄ ነው። በቅርቡ 
ጠቅላይ ሚኒስትሩ በሰበሰቡት ስብሰባ አንድ ትልቅ ኮሚቴ 
ተቋቁሟል። ይህ ኮሚቴ በጦርነት የተጎዱ አካባቢዎች ላይ 
የሚሰሩ ሥራዎችን መለየት ነው። እኛም እንደ ሚኒስቴር 
ምን መሠራት እንዳለበት አይተናል። ተጨማሪ ሥራ ሲመጣ 
እኛም እቅዱን ለመከለስ ያስገድደናል፤ በጀታችን ራሱን 
በመጠቀም እዚያው በዚያው መሥራት አለብን። ተጨማሪ 
በጀት የማንቀሳቀስ ሥራ ሊጠበቅብን ይችላል። 

ዕቅዳችን ግን ሲከለስ አሁን ካለው አንሶ ሳይሆን ከዚህ 
በላይ ከፍ አድርገን ነው። ምክንያቱም በርካታ መሰረተ 
ልማቶች የወደሙ ሲሆን እነዚህን ወደቦታው የመመለስና 
ተጨማሪ የመስመር ዝርጋታዎችም ይኖራሉ። ስለዚህ ሌላ 
ቦታ ያለውን ሥራ ሊያዛባ ስለሚችልም በተወሰነ ደረጃ 
ዕቅዱን መከለስ ይጠበቅናል፡፡

አዲስ ዘመን፡- ለመጠጥ ውሃ ተደራሽነት በሚል 
የሚሰሩ ግድቦች መዘግየትና የጥራት ችግር መኖር 
የመልካም አስተዳደር ችግር ሆነዋል። ይህ ጉዳይ 
እልባት የሚያገኘው መቼ ነው? 

ዶክተር ሐብታሙ፡- በፕሮጀክቶች መዘግየት እስከ 10 
ዓመት ማስቆጠር የተለመደ ሆኗል። ህብረተሰቡም ሰልችቶት 
ፕሮጀክቶቹ ባለቤት አልባ ናቸው ብሎ ትቷቸዋል። ጥሩ 
ነገሩ 2014 ዓ.ም መንግስት ተቋማትን ሪፎርም ሲያደርግ 
የውሃውን ዘርፍ ጠቅሟል ብዬ አስባለሁ። ዱሮ መስኖ 
እና መጠጥ ውሃ አብረው ነበሩ። አሁን  ራሳቸውን ችለው 
ወጥተዋል። የመስኖና ቆላማ አካባቢ ሚኒስቴር ለብቻው 
ራሱን በመቻሉ የዚህን ሚኒስቴር ጫና ይቀንሳል። ብዙ 
ግድቦች ወደ መስኖ ሄደዋል። ግን አሁንም ብዙ የቀሩና 
ረጅም ዓመታትን ያስቀጠሩ ፕሮጀክቶች አሉ። ቦረና ብናነሳ 
ውሉ ካለፈ ሁለት ዓመት ሞልቷል። አፋር ክልል የኮንትራት 

ጊዜያቸው ያለፈ በርካቶች ናቸው፡፡
ለእነዚህ ችግሮቹ ምንጩ ምንድን ነው ብለን አይተናል። 

የመጀመሪያው ፕሮጀክቶችን የመምራትና መከታተል 
ክፍተት ነበረበት። ሳይት ድረስ በመሄድ የሚወሰኑ ውሳኔዎች 
ነበሩ። አንዳንዶቹን ክልሎች የመፈጸም አቅማቸውን 
ማሳደግ ጀምረናል። የሎጂስቲክስ ድጋፍም እናደርጋለን። 
በዚህ ዓመት ለክልሎች 60 ተሽከርካሪዎችን ያከፋፈልናቸው 
ሲሆን፤ ለሥራው መቃናት የራሱ ሚና አለው፡፡

ሁለተኛው ማህበረሰቡ እንዲረዳን የምንፈልገው የውጭ 
ምንዛሪ እጥረት አለ። ሦስተኛው የውሃ ምንጮች በጊዜው 
አይገኙም፤ ይህም ሥራ ያጓትታል።  አራተኛው ብዙ ጊዜ 
አማካሪና ተቋራጩ አለመናበብ ይኖራል። የአዳማን የመጠጥ 
ውሃ ፕሮጀክት እንደ አብነት ማንሳት ይቻላል። አማካሪና 
ተቋራጩ ተናበው ባለመስራታቸውና ተገቢውን ውሳኔ 
ባለመወሰናቸው በጣም ዘግይቷል። ስለዚህ እነዚህን ችግሮች 
ለማስተካከል ውል ማቋረጥ ከሆነ እያቋረጥንና ተገቢውን 
አስተማሪ እርምጃ እየወሰድን እያስተካከልን ነው። ችግሮችን 
መቶ በመቶ መፍታት ባንችልም ለቀጣይ ፕሮጀክቶችን 
በአግባቡ ለመምራት የሚያስችሉ ትምህርቶችን ያገኘንበት 
ነው። 

አዲስ ዘመን፡- ከዘገዩት ፕሮጀክቶች ቅድሚያ 
የሚሰጣቸው ለየትኞቹ ነው? 

ዶክተር ሐብታሙ፡- ፕሮጀክቶቹ በጣም ብዙ ናቸው። 
ቅድሚያ የሚሰጣቸው ድርቅ የሚያጠቃቸው ቆላማ   
አካባቢዎች ነው። ሙሉ ለሙሉ ባይጠናቀቅም ማህበረሰቡ 
በግማሽ ውሃ እንዲያገኝ ማድረግ ነው። ለምሳሌ አፋር ክልል 
አዋሽ ሰባት፣ ሚሌ፣ አዳማ፣ ሱማሌ ክልል ዋንጌ፤ የኦሮሚያ 
ክልል ቦረና አካባቢ ገልቸት፣ አማራ ክልል ጎንደር ከፍተኛ 
ቅሬታ የነበረበት ሲሆን በዚህ ፕሮጀክት ባይኖረንም ችግሩን 
እንዴት መፍታት አለብን በሚለው ላይ እየሰራን ነው። 
ጋምቤላ፣ ደቡብ አካባቢ ጪንጫ ትልቅ ትኩረት የሚፈልጉ 
ናቸው። ሌሎች ጊዜ የሚጠይቁና ውስብስብ ከመሆናቸው 
የተነሳ ቶሎ የማይጠናቀቁም አሉ፡፡

አዲስ ዘመን፡- የውሃ ምንጮች በፍጥነት 
አለመገኘት እንደተጠበቀ ሆኖ፤ ያሉት የውሃ ምንጮች 
ለብክለትና ብክነት ይዳረጋል የሚል  ትችት ይሰማል። 
እዚህ ላይ ምን ይላሉ?

ዶክተር ሐብታሙ፡- በጣም ትክክለኛ ጥያቄ ነው። 
ብዙ ከተሞች፣ የገጠር ውሃ ተቋማት ምንጫቸው የጉድጓድ 
ውሃ ነው። ይህ ደግሞ ከፍና ዝቅ አለው። ጥልቅ ጉድጓድ 
ካልተቆፈረ የሚፈለገው ውሃ አይገኝም፤ ይህ ለምን ሆነ 
ብለን  መጠየቅ አለብን። ይህም በአካባቢው ያለውን ተፋሰስ 
አለማልማት፣ ቢለማም  ውሃው የሚለማበት መንገድ 
ስህተት ስላለበት ነው። ውሃ የሚሻሙ ዕፅዋትን መትከል 
ጉዳት አለው። ይህን አመራሩ ማወቅ አለበት። በከተሞች 
አካባቢ የውሃ ምንጭ በሆኑ ጉድጓዶች  ላይ ትልቅ ግንባታ 
ይከናወናል። የዚህ መፍትሄ በህግ አግባብ ሊታይ ይገባል፡፡

እኛ እንደ ሚኒስቴር የውሃ አካላት ዳርቻን ጥበቃ 
ጨምሮ የውሃ ምንጮች እንክብካቤ ሊደረግ ስለሚገባ በአገር 
አቀፍ ደረጃ የተዘጋጀ ደንብ አለ። የቀረን በካቢኔ ማፀደቅ 
ነው። እስከዚያ ድረስ ግንዛቤ ማስጨበጥ ስራ እንሰራለን፤ 
ከክልሎችና ከተሞች ጋር እየተነጋገርን ነው። የውሃ ምንጭ 
የሆኑ ቦታዎች ደግሞ የባለቤትነት ካርታ ሊሰጣቸው 
ይገባል። በቀጣይ  በህግ አግባብ መምራት አለበት። ከዚህ 
በዘለለ ማህበረሰቡ ያገባኛል ብሎ መጠበቅ አለበት፡፡

አዲስ ዘመን፡- የአገሪቱ መገለጫ የሆኑ ትልልቅ 
ሐይቆችና ወንዞች ከፋብሪካና ከሌሎች ቦታዎች 
በሚወጡ ኬሚካሎችና እየተበከሉና ውሃ ውስጥ 
ሃብቶች ለአደጋ እየተጋለጡ ነው። ይህ የአገሪቱን 
ብዝሀ ሕይወት አደጋ ላይ አይጥለውም?

ዶክተር ሐብታሙ፡- ትክክል ነው። ይሄ በጣም 
አንገብጋቢ ጉዳይ ነው። ማህበረሰቡ አሁን እየተረዳው 
ነው። ቀደም ሲል  ኃላፊነት የጎደላቸው የወንዝ ዳር 
ልማቶችና ሌሎች ተግባራት ጉዳታቸውን እያየን ነው። 
ለአብነት ከሁለት ዓመት በፊት እንቦጭ ጣና ላይ ሲከሰት 
በርካቶች ደንግጠዋል፤ የሚመጣውንም ጫና ተገንዝበዋል። 
ቆቃ ግድብ፣ ባቱ ሃይቅ ላይ እንቦጭ እየወረረው ነው፤ 
ህብረተሰቡም ጎጂ መሆኑን እየተረዳው ነው። ስለዚህ 
ወደ ውሃ አካላት የሚለቀቁትን ኬሚካሎች ምንነት ማወቅ 
ተገቢ ነው። ለዚህም የሚመለከታቸው አካላት በርካታ 
በመሆናቸው ተቀናጅተን መስራት አለብን። ወደ ውሃ 
አካላት የሚለቀቁ ኬሚካሎች ብዝሀ ሕይወቱን ስለሚናጉ 
ተቋማት ቅንጅታዊ ሥራ ይጠበቅባቸዋል። ለአብነት የባቱ 
ከተማ አስተዳደር ጥሩ ጅምር አለ፡፡

አዲስ ዘመን፡- የእንቦጭና መሰል መጤ አረሞች 
ብሎም የኬሚካል ልቀት የውሃ አካላትን ከመበከል 
በዘለለ ለህዳሴና ሌሎች ግድቦች ጭምር ስጋት 
አይሆኑም?

ዶክተር ሐብታሙ፡- በጣም ስጋት ይሆናል፤ ጥያቄ 
የለውም። እንቦጭ እንደ አረም ብቻ የምናየው ሳይሆን 
ውሃ ይገድላል። እንቦጭ ማንኛውም እፅዋት ከሚያደርጉት 
መደበኛ ትነት በሰባት እጥፍ ይልቃል። ይህ ማለት እንደ 
ፋብሪካ ውሃውን በመምጠጥ ያተነዋል። ይህም ብቻ ሳይሆን 
ዓሣን አፍኖ የመግደል አቅም አለው። ስለዚህ እንደ አረም 
ብቻ ሳይሆን ሥርዓትን እንደሚያናጋ አድርገን የሚቀመጥ 
ነው፡፡

በዚህ ደረጃ ስጋቱ መታየት አለበት። በመሆኑም የአንድ 
ተቋም ሥራ ብቻ ሳይሆን በአገር ደረጃ መታየትና መነጋገር 
አለብን። አረሙ የግድቦችን ውሃ መጠን በማሳነስ ይጎዳል፤ 
ለውሃ ላይ ትራንስፖርትም ጫና ያሳድራል። ለዚህም 
ሚዲያው፣ አመራሩና ሕዝቡ መናበብና መሥራት አለባቸው። 
ሚኒስቴራችንም የሚጠበቅበትን ሁሉ እየሠራ ነው።  የውሃ 
አካላትን የአደጋ ተጋላጭነትና መከላከል የምንችልበትን ዘዴ 
እንደየአካባቢው ሁኔታ ለይተን እየሠራን ነው፡፡

አዲስ ዘመን፡- ሚኒስቴሩ በኢነርጂ ተደራሽነት 
ላይ በሚሠራው ሥራ የፍትሃዊነትና ተደራሽነት  ቅሬታ 
ይነሳበታል። እርስዎ ምን ይላሉ?

ዶክተር ሐብታሙ፡- አዎ ቅሬታዎች አሉ። 
ማህበረሰባችን በመብራት ጉዳይ ችግር ውስጥ ነው። አሁን 
ከሃይድሮ ኤሌክትሪክ ማመንጨት የምንችለው 4ሺ880 
ሜጋ ዋት ነው። ይሄ  በሙሉ ዜጎች ዘንድ አይደርስም። 
ሥርዓቱ ያረጀ በመሆኑ በየመንገድ ላይ የሚባክን አለ። በቂ 
የኃይል ማከፋፈያ ጣቢያዎችም ያስፈልጋሉ። ይህ ትልቅ 
ኢንቨስትመንት ይጠይቃል። ቢሆንም በሁሉም ዘርፍ ብዙ 
ሥራዎች እየተከናወኑ ነው። 

አንዳንድ ጊዜ ደግሞ ኢትዮጵያ ውስጥ ባለው መልክዓ 
ምድራዊ አቀማመጥ አመቺ ባለመሆኑና በጣም የተራራቁ 
በመሆናቸው የኤሌክትሪክ ኃይል ተደራሽ ማድረግ 
አይቻልም።  በመሆኑም ለዚህ የሚያግዝ የሶላር ሲስተም 
እየተገበርን ነው። በተጨማሪም ትንንሽ የሃይድሮ አሌክትሪክ 

ማመንጫዎችን ለመገንባት መስራት ነው። ሌላው በቤተሰብ 
ደረጃ የሚዘጋጁ የኢነርጂ አቅርቦቶች ላይ እየሠራን ነው። 
ግለሰቦች የሚጠቀሙበት ባዮ ጋዝና የመሳሰሉትን የኢነርጂ 
አማራጮች መጠቀም ይገባል። 

አዲስ ዘመን፡- አገሪቱ የንፋስ እና ጂኦ-ተርማል 
የኃይል አማራጭ  አላት። አሁን ግን ይህ የተቀዛቀዘው 
ለምንድን ነው?

ዶክተር ሐብታሙ፡- እውነት ነው። ከውሃ ቀጥሎ 
አንዱ አማራጭ ንፋስ ነው። በዚህ ረገድ አይሻ፣ አሸጎዳ 
የመሳሰሉት ውጤታማ ናቸው።  ግን ባለን የሰው ኃይል 
ልምድ፣ መዋቅርና ተቋማዊ ተሞክሮ በሃይድሮ ፓወር 
በመገንባት ላይ አቅም ገንብተናል። ከፍተኛ የውጭ 
ምንዛሪም ይጠይቃል። ጂኦ ተርማል የሚመራው ከማዕድን 
ሚኒስቴር በመሆኑ በመነጋገር አብረን በመናበብ እየሠራን 
ነው። በመሆኑም ዘርፎቹ ላይ ያለንን አማራጭ ትተናል 
ማለት አይደለም። በተጨማሪም ደግሞ የመንግስትና የግል 
ባለሃብቶች ጥምረትን በማጠናከር የኃይል ተደራሽነት ላይ 
እንሠራለን። ይሁንና በቅድሚያ ለማህበረሰቡ በሚደርሰው 
ላይ ትኩረት አድርገናል። 

አሁን  ዓለም ላይ አጀንዳ ሆኖ የመጣው ግሪን 
የሃይድሮጂን ምንጭ ነው።  በውኃ ሃብትን በመጠቀም 
ሃይድሮጂን ማምረትና ለኢነርጂ መጠቀም ነው። ሃይድሮጂን 
ለኢነርጂ ከመጠቀም ባሻገር ማዳበሪያ ለማምረት 
የሚጠቅመን አሞኒያ ለማምረት ስለሚያግዝና ለጀመርነው 
የግብርና ሥራ ትልቅ ፋይዳ አለው፤ በመሆኑም በትኩረት 
እየሠራን ነው፡፡

እኛ የውጭ አልሚዎችን በኃይል ማምረት ላይ ለማሳተፍ 
ጥረት እየደረገ ነው። ቢሆንም  ባለሃብት መጀመሪያ ትርፉን 
ያስባል። ኢትዮጵያ ውስጥ ያለውን የኤሌክትሪክ ኃይል 
መንግስት የሚደጉመው በመሆኑ በዚህም ዋጋ አያዋጣንም 
ይላሉ። የሰላምና መረጋጋቱን ጉዳይም ይጠይቃሉ። የሆነው 
ሆኖ መንግስት አማራጮችን እያየ እየሠራ ነው።  የፖሊሲ 
ማስተካከያዎችም እየተደረገ ነው፡፡

አዲስ ዘመን፡- በአገሪቱ ውስጥ የኃይል አቅርቦት 
እጥረት  እያለ ወደ ውጭ እየተሸጠ ነው። ይህ እርስ 
በእርሱ አይጋጭም?

ዶክተር ሐብታሙ፡- ጥሩ ጥያቄ ነው። ነገሮችን ቆም 
ብሎ ማሰብ ይገባል። ኢትዮጵያ ውስጥ ብቻ የኃይል አቅርቦት 
እናሟላ ቢባል የዜጎች አኗኗር የተበታተነ በመሆኑ ኃይል 
ይመረትና ይቀመጥ ይሆናል እንጂ ትልቅ ኢንቨስትመንት 
ስለሚጠይቅ ተደራሽ ማድረግ አይቻልም። በመሆኑም፤  
ለቀጣናው አገራት ኃይል መሸጥ ቀጣናዊ ትስስርና 
መተማመንን ያጠናክራል። ወደብ አልባ አገር ነን፤ ብዙ 
ግብዓቶችን ከውጭ እናስገባለን። ስለዚህ የውጭ ምንዛሪው 
ብዙ ጥቅም አለው። በመሆኑም የኢትዮጵያ ልማት ቀጣናዊ 
ትርጉም ይሰጣል። ዓለም ኢትዮጵያን የሚረዱበት መንገድም 
የላቀ ነው፤ ክብርም ጭምር ነው፤ ጥቅሙም የጋራ ነው። 

አዲስ ዘመን፡-  ቀደም ሲል ይህ ሚኒስቴር 
በሕዝብ ተወካዮች ምክር ቤት ሲወቀስ የነበረው 
ተመሳሳይ ዕቅድና ሪፖርትን በየዓመቱ በመደጋገም 
ነው። አሁንስ?

ዶክተር ሐብታሙ፡-  የራሱ ምክንያት ቢኖረውም፤ 
እውነት ነው።  አምስት ተቋማት በአንድ ላይ ሆነው ነው 
የውሃና ኢነርጂ ሚኒስቴር የተባሉት። ቀደም ሲል የተበታተነ 
አሰራር፣ መረጃ ልውውጥና ሪፖርት ሥርዓት ነበር።  አሁን 
ግን ያለፈው ተመልሶ እንዳይመጣ ችግሮችን ለማስተካከል 
ጥረት አድርገናል፤ የተቋሙን ቁመን አስተካክለናል። ጤናማ 
አስተሳሰብ ያለው  ባለሙያ በተቋሙ ውስጥ አሰባስበናል። 
ሪፎርም ስናደርግ ያለንን ሰው ኃይልና መዋቅር ማዘጋጀት 
ነበር። አሁን በግልጽ ችግሩን አስተካክለናል። አሁን ያለው 
መልካም ነገር እንደ አገር ወጥ የሆነ አሠራር ተዘርግቶልናል። 
በዚህ ዓመት ያቀረብነው እቅድና ሪፖርታችን በጣም ጥሩ 
ተብሎ የተቀመጠ ነው። ቋሚ ኮሚቴና ፓርላማውም በዚህ 
ደረጃ ያውቀዋል፡፡

አዲስ ዘመን፡- ዶክተር ኢንጂነር ሐብታሙ 
ለነበረን ቆይታ አመሰግናለሁ። ተጨማሪ ሀሳብ  
ካለዎት እድሉን ልስጥዎት፡፡

ዶክተር ሐብታሙ፡- ሁሌም የምናገረውን ልድገመው። 
ሁልጊዜ ውሃ ሕይወት ነው እንላለን።  እውነት ነው፤ ነገር 
ግን ውሃም ለራሱ ሕይወት አለው። ውሃን መንከባከብና 
መጠበቅ የሁሉም ዜጋ ትኩረት ሊሆን ይገባል። ጠቅላይ 
ሚኒስትራችን አረንጓዴ አሻራ ሲያስጀምሩ ለውሃ ሃብት 
መጠበቅ ትልቅ ጥቅም ስላለው ነው፤ በመሆኑም ሁሉም ዜጋ 
ኃላፊነቱን መወጣት አለበት። ሁለተኛው በቤታችን ጀምሮ 
ውሃ መቆጠብ አለብን። ለውሃ ዋጋ እንስጥ። አንድ ሊትር 
የታሸገ ውሃ ገዝተን ጠጥተን የተረፈውን አንደፋም፤ ግን  
20 ሊትር ውሃ በጀሪካን ይዘን እየደፋን እንሄዳለን። ይህን 
ማወቅና መገንዘብ አለብን። አመሰግናለሁ። 

ዓለም አቀፍ    

ከኢፌዴሪ ትምህርት ሚኒስቴር ጋር በመተባበር
በየሳምንቱ ሰኞና ዓርብ የሚታተም 

ዘርፉን በቴክኖሎጂ ለማገዝ ተስፋ የተጣለበት ‹‹ዲጅ ትራክ ኢትዮጵያ››
ቴክኖሎጂ በየጊዜው እያደገና አዳዲስ ነገሮችን ይዞ 

በመምጣት ችግሮችን በማቅለል ላይ ይገኛል። የቴክኖሎጂን 
ድጋፍ ከሚፈልጉ ዘርፎች ውስጥ የትምህርቱ ዘርፍ አንዱ 
ሲሆን፤ ትምህርት ሚኒስቴርም ጊዜውን ለመዋጀት በራሱ 
አቅም እና  ከተለያዩ አጋር ድርጅቶች ጋር በመሆን በጋራ 
እየሠራበት ይገኛል። 

በቅርቡም ሕዋዌ ኢትዮጵያ ‹‹አይኮግ ኤኒዋን ኦን ኮድ›› 
ከተባለ አገር በቀል ድርጅት ጋር በመተባበር ‹‹ዲጅ ትራክ 
ኢትዮጵያ›› የተሰኘ በፀሐይ ኃይል የሚሠራ ተንቀሳቃሽ 
የኮዲንግ እና ሮቦቲክ ቤተ ሙከራ በአዲስ አበባ መመረቁ 
ይታወቃል። ቤተ ሙከራው የሮቦቲክ ሳይንስ ማሰልጠኛ 
ማዕከልን የያዘ ነው። በኢትዮጵያ ተንቀሳቃሽ የኮምፒዩተር 
ፕሮግራሚንግ እና ሮቦቲክ ሳይንስ ቤተ ሙከራ መፈጠሩ 
በቴክኖሎጂ የዳበረ ትውልድ ለማፍራት ሰፊ ዕድል 
እንደሚሰጥ የትምህርት ሚኒስትሩ ፕሮፌሰር ብርሃኑ ነጋ 
ይገልጻሉ፡፡

እንደ ፕሮፊሰር ብርሃኑ ገለጻ፤ ኢትዮጵያ እንደ 
አውሮፓውያን አቆጣጠር በ2025 የዲጅታል ቴክኖሎጂን 
ተደራሽ በማድረግ በዘርፉ ብቁ፣ ተወዳዳሪና ሥራ ፈጣሪ 
ዜጎችን ለማፍራት ግብ ሰንቃለች፤ ተንቀሳቃሽ የኮምፒዩተር 
ፕሮግራሚንግ እና ሮቦቲክ ሳይንስ ቴክኖሎጂ በመላ አገሪቱ 
የሚገኙ ተማሪዎች ከልጅነታቸው ጀምሮ የቴክኖሎጂ 
ዕውቀትና ክህሎት እንዲጨብጡ ዕድል የሚሰጥ ነው። 
ከዚህ ጋር ተያይዞም ትምህርት ሚኒስቴር ከቻይናው 
ቴሌኮሙኒኬሽንና የኤሌክትሮኒክስ ዕቃዎች አምራች 
ከሆነው ሕዋዌን ጨምሮ ከበርካታ በዘርፉ ከተሰማሩ 
ኩባንያዎች ጋር በቅርበት እየሠራ ስለመሆኑም ይጠቅሳሉ።

በሚኒስቴሩ የአይሲቲና ዲጅታል ትምህርት ዘርፍ ሥራ 
አስፈጻሚ ዶክተር ዘላለም አሰፋ በበኩላቸው እንደገለጹት፤ 
ቤተ ሙከራው ኢትዮጵያ በኮምፒዩተር ፕሮግራሚንግና 
ሶፍትዌር ዘርፍ ያለባትን የሰው ኃይል ችግር ለመቅረፍና 
በዘርፉ ሥራ ፈጣሪዎችን ለማፍራት ያግዛል፡፡

‹አይኮግ ኤኒዋን ካን ኮድ› የተሰኘው አገር በቀል 
ድርጅት መስራችና ዋና ሥራ አስፈጻሚ ቤተልሄም 
ደሴ፤ በቴክኖሎጂው የኮዲንግና የሮቦቲክስ ክህሎት 
ከጊዜ ወደ ጊዜ አስፈላጊ እየሆነ መምጣቱን በመጠቆም፤ 
‹ዲጅ ትራክ ኢትዮጵያ› በዘጠኝ  የክልል ከተሞች ላይ 
ለሰባት ዓመታት ስልጠና የሚሰጥ ይሆናል። በሂደትም 
ተንቀሳቃሽ ዲጅታል ላቦራቶሪዎችን በማስፋት ሁሉንም 
ክልሎች ተደራሽ ለማድረግ ግብ መያዙን ታስረዳለች። 
በመሆኑም በመጀመሪያው ዙር ብቻ ከሦስት ሺህ 500 
በላይ የመጀመሪያ ደረጃ ተማሪዎችን ተደራሽ ለማድረግ 
ታቅዷል፡፡

ቤተ ሙከራው ተማሪዎች በቴክኖሎጂ የዳበሩ 
እንዲሆኑ የሚያስችል ሲሆን፤ በተለይም በገጠሪቱ 
ኢትዮጵያ ለሚኖሩ ተማሪዎች ቤተ ሙከራው መብራት 
እና የመማሪያ ክፍል የማይፈልግ በመሆኑ የበለጠ 
ተጠቃሚ ያደርጋቸዋል። ስለዚህም ተማሪዎች በውስጡ 
ገብተው በቴክኖሎጂ እንዲጠቀሙ የሚያደርግ በመሆኑ 
ቴክኖሎጂውን በሚገባ የሚረዳ ትውልድ ለማፍራት ሰፊ 
ዕድል ይሰጣል። ቤተልሄም ከኢትዮጵያ ፕሬስ ድርጅት 
ጋር በነበራት ቆይታ ‹‹አሁን ያለው ትውልድ በትምህርቱ 
ዘርፍ ብዙ ነገሮች የተመቻቹለት ነው። በዚህም ጠንካራ 
ብቻ ከሆነ ነገሮችን በቀላሉ ማድረግ ይችላል። ራሱን 
ለመቻል የመፍትሄ አፈልቂ ለመሆንም ያቀርበዋል።›› 
ትላለች። የበለጠ አማራጭ እያገኘ የበለጠ እድልን 
መስጠት የሚችልበት ዕድል ላይም ነው። ምክንያቱም 
ቴክኖሎጂውን ተጠቅሞ የማይሰራው ነገር የለም። እናም 
እንደ አገር ኃላፊነት ያለበት እንደሆነ አምኖ በቻለው ሁሉ 
ማህበረሰቡን ማገልገል ይኖርበታል ያለችው ቤተልሄም፤ 
ለዚህ ደግሞ ጠንካራ ተማሪና ቴክኖሎጂውን ለራሱ 
በሚመጥን መንገድ የሚጠቀም መሆን  እንዳለበትም 
ታስረዳለች። 

በቴክኖሎጂው የኮዲንግና የሮቦቲክስ ክህሎት ከጊዜ 

ወደ ጊዜ አስፈላጊ እየሆነ መምጣቱን የሚያነሱት ደግሞ 
‹‹በአይኮግ ኤኒዋን ካን ኮድ›› የተሰኘው አገር በቀል ድርጅት 
ፕሮግራም ፕላነርና ‹‹ዲጅ ትራክ ኢትዮጵያ›› የፕሮጀክት 
ኃላፊ ጳውሎስ ብርሃኑ ናቸው። እርሳቸው እንደሚሉት፤ 
ቤተ ሙከራው ኢትዮጵያ በኮምፒዩተር ፕሮግራሚንግና 
ሶፍትዌር ዘርፍ ያለባትን የሰው ኃይል ችግሯን ለመቅረፍ 
ያስችላታል። በተለይም ‹‹ዲጅ ትራክ ኢትዮጵያ›› በዘጠኝ 
የክልል ከተሞች ላይ ለሰባት ዓመታት ስልጠና የሚሰጥ 
መሆኑ ብዙ ተስፋ የሚሰጥ ነው። በገጠሪቱ ኢትዮጵያ 
የሚኖሩ ተማሪዎችን ከማገዝ አኳያም ትልቅ አቅም 
ይፈጥራል። ምክንያቱም ቤተ ሙከራው በውስጡ 
ኮምፒዩተር፣ ሮቦቶችን፣ ቴሌቪዥንና ማስተማሪያ ሰሌዳን 
ጭምር የያዘ ከመሆኑ በተጨማሪም በርካታ ዲቫይዞች 
አሉት። 

ስለዚህም የተማሪዎችን የዲጅታል አቅምን ያዳብራል 

ያሉት ጳውሎስ፤ ዲቫይዞቹ ከኮምፒዩተር ስልጠና 
ባሻገር ተማሪዎች በሳይንሱ መስክ የተሻለ ውጤት 
የሚያመጡበትን ሁኔታ የሚያመቻቹ ናቸው። ምክንያቱም 
ስልጠናውን ከወሰዱ በኋላ ተማሪዎች ፍላጎታቸውን 
ለይተው ምርጫቸውን እንዲያስተካክሉ ከማድረግ ባሻገር 
የችግር ፈችነት ክህሎታቸውንም እንዲዳብር ያደርጋል ሲሉ 
ያብራራሉ።  

የሕዋዌ የሰሜን አፍሪካ ምክትል ፕሬዝዳንት ሊዮ ሊ 
እንዳስረዱት፤ ‹‹ዲጅ ትራክ ኢትዮጵያ›› በኢንኮዲንግና 
ሮቦቴክስ ቴክኖሎጂም በመላ አገሪቷ የሚገኙ ተማሪዎችን 
ተደራሽ ለማድረግ ከ75 ሺ ዶላር በላይ ወጪ የተደረገበት 
ሲሆን፤ ተንቀሳቃሽ ቤተ ሙከራው በዘጠኝ ክልሎች 
ተዘዋውሮ ለሚሰጠው ስልጠናም ከሁለት ሚሊዮን ብር 
በላይ በጀት መያዙን እና የትምህርት ዘርፉን በቴክኖሎጂ 
ለመደገፍ ጥረቱን ያጠናክራል።

በጋዜጣው ሪፖርተር

በዘመናዊ ጀርመን የዘረፋ ታሪክ ይህ በዓይነቱ 
የመጀመሪያው ነው የተባለ ዘረፋ ላለፉት ሦስት 
ዓመታት የጀርመን ዋንኛ መነጋገሪያ አጀንዳ ነበር። 
ዘራፊዎቹ አንድ ሙሉ ሙዝየም ገብተው እጅግ ውድ 
ጌጣጌጦችን ሙልጭ አድርጎ ለመዝረፍ የወሰደባቸው 
ጊዜ በድምሩ ከ10 ደቂቃ ያነሰ ነበር።  ይህ የሆነው 
ደግሞ በምሥራቅ ጀርመን ጥብቅ ጥበቃ ይደረግለታል 
በሚባለው ድሬስደን ግሪን ቮልት ሙዝየም ነበር። 
ድርጊቱ የተፈጸመው እንደ ፈረንጆቹ አቆጣጠር በ2019 
ዓ.ም ነው። 

በወቅቱ የዚህ የተቀናጀ ዘረፋ ስኬታማነት ዓለምን 
ያነጋገረ ነበር። አንዳንዶች ይህ በፊልም እንጂ በዕውን 
የሚሆን ነገር እንዳይደለ ሲናገሩም ነበር። ዘራፊዎቹ 
ስኬታማ የዘረፋ ተግባር ለመፈጸም የተጠቀሙት ዘዴ 
በሌላኛው የሙዝየሙ ክፍል መጠነኛ የእሳት አደጋ 
በማስነሳት ነው። 

ከዚያ በኋላ አብዛኛዎቹን የክትትል ካሜራዎች 
ከጥቅም ውጭ በማድረግ በልዩ መዶሻ የጌጣጌጥ 
ማስቀመጫ መስታወቶችን ሰብረዋል። ከዚያም ከከበሩ 
ማዕድኖች፣ በዕንቁና አልማዞች የተንቆጠቆጡ ቅርሶችን 
በልዩ ጥንቃቄ  ወስደዋቸዋል። የልዩ ጌጣጌጦቹ ዋጋ 
በትንሹ 130 ሚሊዮን ዩሮ ይጠጋል። 

ከዋጋቸውም በላይ በጀርመን ታሪክ የሚሰጣቸው 
ቦታ ልዩ በመሆኑ በአገሬው ዘንድ ዘረፋው ትልቅ ዜና 
ሆኖ ቆይቷል። ዘራፊዎቹ በ10 ደቂቃ ዝርፊያቸውን 
ካጠናቀቁ በኋላ በአውዲ ሞዴል መኪና ገብተው 
ተሰውረዋል።  የተጓዙበትን አውዲ መኪና 
በአንድ የመኪና መቆምያ ማዕከል እሳት ለቀውበት 
ተሰውረዋል።

እነዚህ ከ18ኛው ክፍለ ዘመን ናቸው የተባሉት 
በዕንቁና አልማዝ የተንቆጠቆጡት ጌጣጌጦች በርካታ 
ሲሆኑ አሁን ፖሊስ በእጄ አስገብቻቸዋለሁ ያለው 
31ዱን ብቻ ነው። 

እጅግ ውድ ናቸው የተባሉት ጌጣጌጦችን ፖሊስ 
ማግኘት የቻለው በፍርድ ሂደት ላይ ከሚገኙት 
የተጠርጣሪ ጠበቆች ጋር ሰፊ ምክክርና ድርድር ካደረገ 

በኋላ ነው የሚሉ መረጃዎች ወጥተዋል። ይህን ዘረፋ 
ፈጽመዋል የተባሉት ስድስት ወጣት ወንዶች በአሁኑ 
ጊዜ ክስ ተመስርቶባቸው ፍርድ ቤት ጉዳያቸውን 
እያየው ነው። 

እነዚህ ጌጣጌጦችን በ1723 ዓመተ ምሕረት 
የሰበሰባቸው የሳክሰን ገዥ የነበረው ንጉሥ አውጉስተስ 
ነበር። ከዚያ በኋላ ለዓመታት በጀመርን ቤተ መንግሥት 

በጀርመን  የተዘረፉት የአልማዝና ዕንቁ ጌጣጌጦች ተገኙ
ተቀምጠው ነበር። 

የጀርመን ባለሥልጣናት በዘረፋው ማግስት 
እንዳመኑት ይህ ዘረፋ የተቀነባበረው እጅግ በረቀቀ 
መንገድ ፍጹም ጠንቃቃ በሆኑ ስልጡን ዘራፊዎች 
ነው። 

ዘረፋው የተፈጸመበት ግሪን ቮልት ሙዝየም 
አሁንም ገና ያልተመለሱ በርካታ ጌጣጌጦች የቀሩ ሲሆን 
ከነዚህ መሀል ‘ድሬስደን ነጭ አልማዝ’ የሚባለው 
ጌጣጌጥ ገና ፖሊስ በእጁ ማስገባት አልቻለም። 
ባለሥልጣናት እነዚህን ጌጣጌጦች እንዴት ማስመለስ 
እንደቻሉ ተጨማሪ መረጃ ከመስጠት ተቆጥበዋል። 

በጥር ወር የጀመረው የተጠርጣሪዎቹ የፍርድ ሂደት 
ጀርመናዊያን በጉጉት እየተከታተሉት ሲሆን ችሎቱ 
የሚቀጥለው ማክሰኞ እንደሚቀጥል ኤኤፍፒ ዘግቧል። 
ግሪን ቮልት ስብስቦች በቀድሞው የንጉሣዊያን ቤተ 
መንግሥት ውስጥ ነበር ተቀምጠው ለሕዝብ ይታዩ 
የነበረው። በድምሩ 3ሺህ ጌጣጌጦች ይገኙ ነበር። 

ይህ ቤተ መንግሥት በሁለተኛው የዓለም ጦርነት 
ጊዜ በከፊል ጉዳት ከደረሰበት በኋላ ታድሶ ነው 
በድጋሚ ወደ ሥራ የተመለሰው። እነዚህን ሦስት ሺህ 
ውድ ጌጣጌጦች የሰበሰበው የ18ኛው ክፍለ ዘመን 
መባቻ ልዑል የነበረው አውጉስተስ ዘ ስትሮንግ 
ነበር። ልዑል አውጉስተስ የጀመርንን ቄሳርን መምረጥ 
ከሚችሉ ጥቂት ሉዓላን መካከል አንዱ ነበር። ይኸው 
ልዑል በኋላ ላይ የፖላንድ ንጉሥ መሆን ችሎ ነበር። 

አሁን የተመለሱት ውድ ጌጣጌጦች በዘራፊዎቹ 
ቀልጠው በአዲስ መልክ ይሸጣሉ የሚል ስጋት በስፋት 
ስለነበረ አሁን በጥሩ ይዞታ መመለሳቸው በጀርመን 
የቅርስ ጥበቃ ተቆርቋሪዎች ዘንድ ፈንጠዚያን ፈጥሯል 
ሲል የዘገበው ቢቢሲ ነው።  



ገጽ 31

ስፖርት
        አዲስ ዘመን  ሰኞ ታኅሣሥ 10 ቀን 2015 ዓ.ም

50  አዲስ ዘመን  ሰኞ  ታኅሣሥ 10 ቀን 2015 ዓ.ም                         ጨረታና ጥሪ      ማስታወቂያ                

 

የኢትዮጵያ ፖስታ ኢቪዲ፣ ቪሲ እና ሌሎች የቴሌኰም ምርቶች ስርጭት ላይ መሰማራት ለሚፈልጉ 

ተጫራቾች በግልጽ ጨረታ አወዳድሮ ለማሠራት ይፈልጋል፡፡

ስለሆነም በጨረታው ለመካፈል የሚፈልጉ ተጫራቾች የታደሰ የንግድ ፈቃድ ያላቸውና የዘመኑን 

ግብር የከፈሉ የተጨማሪ እሴት ታክስ ተመዝጋቢ የሆኑ፣ የማስረጃቸውን ፎቶ ኮፒ በማያያዝ 

በዋናው መ/ቤት በድርጅቱ ግዥ ክፍል እና በየዞን ከተማዎች በሚገኙ ፖስታ ቤቶች የጨረታ ሰነድ 

በመውሰድ በጨረታ ሠነዱ ላይ በዝርዝር በተገለጸው መሠረት በመሙላት እና አስፈላጊ መረጃዎችን 

በማያያዝ በታሸገ ኤንቨሎፕ በማድረግ እስከ ታኅሳስ 26 ቀን 2015 ዓ.ም ከቀኑ 8፡00 ድረስ ሠነዱን 

ከገዙበት ቢሮ ለዚሁ በተዘጋጀው የጨረታ ሣጥን ውስጥ ማስገባት ይኖርባቸዋል፡፡

ተጫራቾች በቅድሚያ ተመላሽ የሚሆን የጨረታ ማስከበሪያ በባንክ በተረጋገጠ (CPO) ብር10,000 

(አስር ሺህ ብር) ከመወዳደሪያ ሰነዱ ጋር አያይዘው ማቅረብ አለባቸው የጨረታው ኤንቨሎኘ 

ተጫራቾች ወይም ሕጋዊ ወኪሎቻቸው በተገኙበት

ታህሳስ 26 ቀን 2015 ዓ.ም ከቀኑ 8፡30 ሰዓት በድርጅቱ የሠራተኞች ክበብ ይከፈታል፡፡

ድርጅቱ የተሻለ ዘዴ ካገኘ ጨረታውን በከፊልም ሆነ በሙሉ የመሠረዝ መብቱ የተጠበቀ 

ነው፡፡

ለበለጠ መረጃ ስልክ ቁጥር፡- 0950848484 

ደውሎ መጠየቅ ይቻላል

የጨረታ ማስታወቂያ
 የጨረታ ቁጥር ግጨ 13/2015 

ዓ.ም

የንግድ ምልክት ምዝገባ ተቃውሞ ጥሪ ማስታወቂያ

አመልካች ከላይ የተመለከተውን የንግድ ምልክት ለማስመዝገብ ጥያቄ አቅርበዋል፡፡ ስለሆነም ተቃዋሚ ካለ የጋዜጣ 

ማስታወቂያው በወጣ በ 60 ቀናት ውስጥ የተጠቀሰው የንግድ ምልክት በመዝገብ እንዳይገባ የሚያስችል ማስረጃ 

ለኢትዮጵያ አእምሯዊ ንብረት ባለስልጣን መ/ቤት ካልቀረበ ምልክቱን የምንመዘግብ መሆኑን እናስታውቃለን። 

ስለሆነም ማንኛውም ሰው ካለባለቤቱ ፍቃድ በዚህ ምልክት ከተጠቀመ በኢትዮጵያ ህግ ይጠየቃል፡፡

የኢትዮጵያ አእምሯዊ ንብረት ባለስልጣን
ADDIS ZEMEN VOL- LXXXII- NO- 100 -10 /04/2015 (19/12/2022 )

1 የአመልካች ስም፡- አቢሲኒያ ባንክ አ.ማ 

የአመልካች አድራሻ፡- ወረዳ. 07 የቤት ቁጥር, -, ቂርቆስ, አዲስ አበባ ኢትዮጵያ

2 የማመልከቻ ቁጥር ፡- LTM/13256/2015 

ማመልከቻው ገቢ የሆነበት ቀን፡- 30/02/2015 E.C.

3 ምልክት፡ 4 የምልክቱ መግለጫ፡-የቃልና ምስል

5 የቀለም ዓይነት፡- ጥቁርና ነጭ

6 የብቸኛነት መብት አለመጠየቅ መግለጫ፡-

7 ዓለም አቀፍ ምድብ፡- 36

8 ማልከቻው የሚሸፍናቸው ምርቶች ወይም አገልግሎቶች

ለባንክ አገልግሎት (ምድብ 36)

ኢትዮ ቴሌኮም ያገለገሉ ጄኔሬተሮች እና ፖል መቀቀያ ማሽን ባሉበት ሁኔታ በዝግ ጨረታ 
አወዳድሮ  ለመሸጥ ይፈልጋል፡፡ 

1. ተጫራቾች የጨረታ ሰነዱን ከታህሳስ 11 ቀን 2015 ዓ.ም ጀምሮ እስከ ታህሳስ 20 ቀን 2015 
ዓ.ም  ኢትዮ ቴሌኮም ፋይናንስ ዲቪዥን ትራኮን ህንጻ 10ኛ ፎቅ ቢሮ ቁጥር 1010 የማይመለስ 
ብር  100.00 (አንድ መቶ) በመክፈል መግዛት አለባቸው፡፡ 

2. ንብረቶቹን ለማየት ተጫራቾች መታወቂያቸውን በመያዝ አቃቂ በሚገኘው ኢትዮቴሌኮም 
ዕቃ ግምጃ  ቤት በመገኘት ከታህሳስ 11 ቀን 2015 ዓ.ም ጀምሮ እስከ ታህሳስ 20 ቀን 2015 
ዓ.ም ዘወትር  በሥራ ሰዓት (ከሰኞ-አርብ) ማየት ይችላሉ፡፡ 

3. ጨረታ የሚዘጋው ታህሳስ 21 ቀን 2015 ዓ.ም ከቀኑ 8፡00 ሰዓት ላይ ነው፡፡ 
4. ጨረታው ተጫራቾች ወይም ህጋዊ ወኪሎቻቸው በተገኙበት ትራኮን ህንጻ 12 ፎቅ ታህሳስ 

21 ቀን  2015 ዓ.ም ከሰዓት 9፡00 ሰዓት ይከፈታል፡፡ 
5. ኢትዮ ቴሌኮም ጨረታውን በሙሉ ወይም በከፊል የመሰረዝ መብቱ የተጠበቀ ነው፡፡ 
6. ዝርዝር መረጃውን ከጨረታ ሰነድ ማግኘት ይችላሉ፡፡

ኢትዮ ቴሌኮም

የጨረታ ማስታወቂያ
ጨረታ ቁጥር FD/AM/02/2015 

አለማየሁ ግዛው

ሁለተኛው የአዲስ አበባ አትሌትክስ ክለቦች 
የአቋም መለኪያ ውድድር በኢትዮጵያ ወጣቶች ስፖርት 
አካዳሚ  ሲካሄድ ቆይቶ ትናንት ተጠናቋል። ባለፉት 
አራት ተከታታይ ቀናት ሲካሄድ በቆየው የክለቦች የአቋም 
መለኪያ ውድድር መቻል አጠቃላይ አሸናፊ በመሆን 
የዋንጫ ተሸላሚ ሆኗል።

 በአጭርና በመካከለኛ ርቀት እንዲሁም በሜዳ 
ተግባራት ውድድሮች ሃያ ሁለት የአትሌቲክስ ክለቦች 
የተፎካከሩበት የአቋም መለኪያ ውድድር በሁለት ካታጎሪ 
ተከፍሎ የተካሄደ ሲሆን፤ በአንደኛ ዲቪዚዮን  ስምንት 
ክለቦች፣ በሁለተኛ ዲቪዚዮን ደግሞ አስራ ሶስት ክለቦች 
ተካፋይ ሆነዋል።

በሴቶች መካከል የተካሄደውን ውድድር መቻል 
አጠቃላይ አሸናፊ በመሆን ያጠናቀቀ ሲሆን በወንዶች 
ደግሞ ሶስተኛ ሆኖ ጨርሷል። ይህም አጠቃላይ 
ውድድሩን በነጥብ ቀዳሚ ሆኖ እንዲያጠናቅቅ 
አድርጎታል። በሁለቱም ጾታ ሁለተኛ ሆኖ ያጠናቀቀው 
ኢትዮጵያ ንግድ ባንክም በአጠቃላይ በሰበሰበው ነጥብ 
ሁለተኛ በመሆን ውድድሩን ፈጽሟል። ኢትዮ ኤሌክትሪክ 
በበኩሉ በወንዶች አንደኛ በሴቶች ደግሞ ሶስተኛ ሆኖ 
ያጠናቀቀ ሲሆን እንደ አጠቃላይም ሶስተኛ ደረጃን ይዞ 
ውድድሩን ጨርሷል።

ለሁለተኛ ጊዜ የተካሄደው ይህ የአቋም መለኪያ 
ውድድር በተለያዩ ርቀቶች ጠንካራ ፉክክሮችን ያስተናገደ 
ሲሆን፤ ከነዚህም መካከል የሴቶች ስምንት መቶ ሜትር 
ተጠቃሽ ነው። በዚህ ርቀት በተደረገው ፉክክር ንግስት 
ጌታቸው ከኢትዮ ኤሌክትሪክ 2:03:57 በማጠናቀቅ 
ቀዳሚ ስትሆን፣ ፅጌ ድጉማ ከኢትዮጵያ ንግድ ባንክ 

2:05:31በሆነ ሰአት ሁለተኛ ሆና አጠናቃለች። ሌላኛዋ 
የንግድ ባንክ አትሌት ሳሮን በርሄ ደግሞ 2:06:20 በሆነ 
ሰአት በማጠናቀቅ የነሐስ ሜዳሊያ ተሸላሚ ሆናለች። 

በወንዶች መካከል ከተካሄዱ ውድድሮች ጠንካራ 
ፉክክር ያስተናገደው የመቶ ሜትር ተጠቃሽ ሲሆን፤ 
የኢትዮ ኤሌክትሪኩ ናታን አበበ 10:32 በሆነ ሰአት አሸናፊ 
መሆን ችሏል። ከተመሳሳይ ክለብ አዲሱ ሂሬ 10:59 
በመግባት ሁለተኛ ሆኖ ሲያጠናቅቅ ሸሪፍ ረዲ ከኢትዮ 
ንግድ ባንክ 11:03 በማጠናቀቅ ሶስተኛ ሆኗል።

የአዲስ አበባ አትሌቲክስ ፌዴሬሽን ጽሕፈት ቤት 
ኃላፊ ወይዘሮ እታፈራው ገብሬ፣ ውድድሩ የአዲስ 
አበባ አትሌቲክስ ፌዴሬሽን ከሚያካሂዳቸው አመታዊ 
መርሃግብሮች አንዱ መሆኑን ለአዲስ ዘመን ገልጸዋል። 
ፌዴሬሽኑ በየዓመቱ የተለያዩ የውድድር ፕሮግራሞችን  
እንደሚያወጣና  ከነዚያም አንዱ ይህ የአቋም መለኪያ 
ውድድር መሆኑን የጽህፈት ቤት ኃላፊዋ ተናግረዋል። 
የአቋም መለኪያ ውድድሩን በ2014 ዓ.ም መጀመራቸውን 
የተናገሩት ወይዘሮ እታፈራው፣ የአቋም መለኪያ ውድድሩ 

የአዲስ አበባ የአትሌቲክስ ክለቦች የአቋም መለኪያ ውድድር 
በመቻል አሸናፊነት ተጠናቀቀ

ትልቁ አላማ ክለቦች ለቀጣይ ውድድሮች የአትሌቶቻቸውን 
ብቃት መለካት መሆኑን አስረድተዋል። ይህም የኢትዮጵያ 
አትሌቲክስ ፌዴሬሽን ለሚያዘጋጃቸው የአጭር ርቀት፣ 
የመካከለኛ ርቀትና የሜዳ ተግባራት እንዲሁም የአዲስ 
አበባ አትሌቲክስ ፌዴሬሽን በሚያዘጋጀው የክለቦች 
ቻምፒዮና ለመሳተፍ ክለቦችና አትሌቶቻቸው በስልጠና 
ላይ ቆይተው አቋማቸውን የሚመዝኑት በዚህ ውድድር 
መሆኑን ተናግረዋል። በዘንድሮው ውድድር የኢትዮጵያ 
ወጣቶች ስፖርት አካዳሚ ለመጀመሪያ ጊዜ መሳተፉንም 
የጽህፈት ቤት ኃላፊዋ አክለዋል።

በዘንድሮው ውድድር ከተሳታፊ ስፖርተኞች አንጻር 
ሲታይ በሴት 234 አትሌቶች ተሳታፊ ሲሆኑ፤ በወንድ 
ደግሞ 342 አትሌቶች በአጠቃላይ 576 አትሌቶች 
ተሳትፈዋል።

የውድድሩ አጠቃላይ አሸናፊ የሆነው የመቻል 
ስፖርት ክለብ አባል የሆኑት ሌተናል ኮሎኔል አማረ 
አራጌ ስለውድድሩ ሲናገሩ "ውድድሩ ደስ የሚልና ተተኪ 
አትሌቶች የታዩበት ነው፣ ተወዳዳሪ አትሌቶች ራሳቸውን 
የሚፈትሹበት እንዲሁም አሰልጣኞች ልጆቻቸውን 
በምን ደረጃ ላይ እንዳሉ የሚመለከቱበት ነው" ሲሉ 
አስረድተዋል። ኮሎኔል አማረ አክለውም "በአጭርና 
የሜዳ ተግባራት ውድድሮች በሃገራችን ብዙም ታዋቂነት 
ስለሌላቸውና ከሃገር ውስጥ የዘለለ ተሳትፎ ስለማያደርጉ 
እንዲህ አይነት ውድድሮች ሲፈጠሩ ተተኪ አትሌቶች 
የማይገኙበት ምንም ምክንያት የለም" ብለዋል።  በዚህም 
እንደሌሎች የውድድር አይነቶች በአለም አቀፍ መድረኮች 
ኢትዮጵያን በአጭር ርቀትና የሜዳ ተግባራት ውድድሮች 
አትሌቶች መወከል እንዲችሉ ከስልጠና ባሻገር እንደዚህ 
አይነት የአቋም መፈተሻ ውድድሮች ተጠናክረው 
መቀጠል እንደሚገባቸው አስተያየት ሰጥተዋል።

የአጭር ርቀትና የሜዳ ተግባራት ውድድሮችን ደረጃ ለማሳደግ የአቋም መፈተሻ ውድድሮች ተጠናክረው መቀጠል አለባቸው፤

